
ԾՆՈՒՆԴՔ 

 

ԾՆՈՒՆԴՔ  

ԳԼՈՒԽ Ա 

 

1 Ի սկզբանէ արար Աստուած զերկին եւ զերկիր։ 2 Եւ երկիր էր աներեւոյթ եւ անպատրաստ. եւ խաւար ի 

վերայ անդնդոց. եւ հոգի Աստուծոյ շրջէր ի վերայ ջուրց։ 3 Եւ ասաց Աստուած. Եղիցի լոյս. եւ եղեւ լոյս։ 4 

Եւ ետես Աստուած զլոյսն զի բարի է։ Եւ մեկնեաց Աստուած ի մէջ լուսոյն եւ ի մէջ խաւարին։ 5 Եւ կոչեաց 

Աստուած զլոյսն տիւ, եւ զխաւարն կոչեաց գիշեր։ Եւ եղեւ երեկոյ՝ եւ եղեւ վաղորդայն՝ աւր մի։ 6 Եւ ասաց 

Աստուած. Եղիցի հաստատութիւն ի մէջ ջրոցդ, եւ եղիցի մեկնել ի մէջ ջուրցդ եւ ջուրց։ Եւ եղեւ այնպէս։ 7 

Եւ արար Աստուած զհաստատութիւնն։ Եւ անջրպետեաց Աստուած ի մէջ ջրոյն որ ի ներքոյ 

հաստատութեանն, եւ ի մէջ ջրոյն որ ի վերոյ հաստատութեանն։ 8 Եւ կոչեաց Աստուած զհաստատութիւն 

երկին։ Եւ ետես Աստուած զի բարի է։ Եւ եղեւ երեկոյ, եւ եղեւ վաղորդայն, աւր երկրորդ։ 9 Եւ ասաց 

Աստուած. Ժողովեսցին ջուրքդ որ ի ներքոյ երկնից ի ժողով մի, եւ երեւեսցի ցամաքն։ եւ եղեւ այնպէս. եւ 

ժողովեցան ջուրքն, որ ի ներքոյ երկնից ի ժողովս իւրեանց. եւ երեւեցաւ ցամաքն։ 10 Եւ կոչեաց Աստուած 

զցամաքն երկիր. եւ զժողովս ջուրցն կոչեաց ծովս։ Եւ ետես Աստուած զի բարի է։ 11 Եւ ասաց Աստուած. 

Բղխեսցէ երկիր բանջար խոտոյ. սերմանել սերմն ըստ ազգի եւ ըստ նմանութեան. եւ ծառ պտղաբեր՝ 

առնել պտուղ ըստ ազգի իւրում. որոյ սերմն իւր ի նմին ըստ ազգի ի նմանութիւն ի վերայ երկրի։ Եւ եղեւ 

այնպէս։ 12 Եւ եհան երկիր բանջար խոտոյ, սերմանել սերմն որ է ի վերայ ամենայն երկրի. եւ փայտ 

պտղաբեր առնել պտուղ՝ որոյ սերմն իւր ի նմին ըստ ազգի ի վերայ երկրի։ Եւ ետես Աստուած զի բարի է։ 

13 Եւ եղեւ երեկոյ, եւ եղեւ վաղորդայն, աւր երրորդ։ 14 Եւ ասաց Աստուած՝ Եղիցին լուսաւորք ի 

հաստատութեան երկնից, ի լուսաւորութիւն ի վերայ երկրի. եւ մեկնել ի մէջ տուընջեան, եւ ի մէջ գիշերոյ. 

եւ եղիցին ի նշանս, եւ ի ժամանակս, եւ յաւուրս, եւ ի տարիս։ 15 Եւ եղիցին ի լուսաւորութիւն ի 

հաստատութեան երկնից ծագել յերկիր. եւ եղեւ այնպէս։ 16 Եւ արար Աստուած զերկուս լուսաւորսն 

զմեծամեծս. զլուսաւորն մեծ յիշխանութիւն տուընջեան, եւ զլուսաւորն փոքր յիշխանութիւն գիշերոյ. եւ 

զաստեղս։ 17 Եւ եդ զնոսա Աստուած ի հաստատութեան երկնից լուսատու լինել յերկիր։ 18 Եւ իշխել 

տուընջեան եւ գիշերոյ, եւ մեկնել ի մէջ լուսոյն եւ ի մէջ խաւարին։ Եւ ետես Աստուած զի բարի է։ 19 Եւ 

եղեւ երեկոյ, եւ եղեւ վաղորդայն, աւր չորրորդ։ 20 Եւ ասաց Աստուած. Հանցեն ջուրք զեռունս շնչոց 

կենդանեաց, եւ թռջունս թեւաւորս ի վերայ երկրի ըստ հաստատութեան երկնից։ Եւ եղեւ այնպէս։ 21 Եւ 

արար Աստուած կէտս մեծամեծս, եւ զամենայն շունչ զեռնոց կենդանեաց, զոր հանին ջուրք ըստ ազգի 

իւրեանց. եւ զամենայն թռչունաս թեւաւորս ըստ ազգի։ Եւ ետես Աստուած զի բարի են։ 22 Եւ աւրհնեաց 

զնոսա Աստուած եւ ասէ. Աճեցէք եւ բազմացարուք, եւ լցէք զջուրսդ որ ի ծովս. եւ թռչունքդ բազմասցին ի 

վերայ երկրի։ 23 Եւ եղեւ երեկոյ, եւ եղեւ վաղորդայն, աւր հինգերորդ։ 24 Եւ ասաց Աստուած. Հանցէ երկիր 

շունչ կենդանի ըստ ազգի չորքոտանի, եւ սողունս, եւ գազանս երկրի ըստ ազգի։ Եւ եղեւ այնպէս։ 25 Եւ 

արար Աստուած զգազանս երկրի ըստ ազգի, եւ զանասունս ըստ ազգի, եւ զամենայն սողունս երկրի ըստ 

ազգի իւրեանց։ Եւ ետես Աստուած զի բարի են։ 26 Եւ ասաց Աստուած. Արասցուք մարդ ըստ պատկերի 

մերում եւ ըստ նմանութեան, եւ իշխեսցեն ձկանց ծովու. եւ թռչնոց երկնից, եւ անասնոց, եւ ամենայն 

երկրի, եւ ամենայն սողնոց որ սողին ի վերայ երկրի։ 

27 Եւ արար Աստուած զմարդն ի պատկեր իւր. ըստ պատկերի Աստուծոյ արար զնա. արու եւ էգ արար 

զնոսա։ 28 Եւ աւրհնեաց զնոսա Աստուած՝ եւ ասէ. Աճեցէք եւ բազմացարուք եւ լցէք զերկիր. եւ տիրեցէք 

դմա. եւ իշխեցէք ձկանց ծովու, եւ թռչնոց երկնից, եւ ամենայն անասնոց. եւ ամենայն երկրի, եւ ամենայն 

սողնոց որ սողին ի վերայ երկրի։ 29 Եւ ասաց Աստուած. Ահաւադիկ ետու ձեզ զամենայն խոտ սերմանելի՝ 

սերմանել սերմն ըստ ազգի եւ ըստ նմանութեան, որ է ի վերայ ամենայն երկրի. եւ ամենայն փայտ որ 

ունիցի պտուղ սերման սերմանելոյ, ձեզ լիցի ի կերակուր։ 30 Եւ ամենայն գազանաց երկրի. եւ ամենայն 

թռչնոց երկնից. եւ ամենայն սողնոց որ սողին ի վերայ երկրի՝ որ ունիցի շունչ կենդանի. եւ ամենայն խոտ 

դալար ի կերակուր։ Եւ եղեւ այնպէս։ 31 Եւ ետես Աստուած զամենայն զոր արար, եւ ահա բարի են յոյժ։ Եւ 

եղեւ երեկոյ, եւ եղեւ վաղորդայն, աւր վեցերորդ։ 

ԾՆՈՒՆԴՔ  

ԳԼՈՒԽ Բ 

 

1 Եւ կատարեցան երկինք եւ երկիր եւ ամենայն զարդ նոցա։ 2 Եւ կատարեաց Աստուած յաւուրն 

վեցերորդի զամենայն զգործս իւր՝ զոր արար։ Եւ հանգեաւ յաւուրն եւթներորդի յամենայն գործոց իւրոց՝ 

զոր արար։ 3 Եւ աւրհնեաց Աստուած զաւրն եւթներորդ, եւ սրբեաց զնա. զի ի նմա հանգեաւ յամենայն 

գործոց իւրոց՝ զոր սկսաւ առնել Աստուած։ 4 Այս է գիր արարածոց երկնի եւ երկրի, յաւուր յորում արար 

Աստուած զերկինս եւ զերկիր։ 5 Եւ զամենայն բանջար վայրի՝ մինչչեւ լեալ էր ի վերայ երկրի, եւ զամենայն 

խոտ վայրի մինչչեւ բուսեալ էր, զի չեւ եւս էր տեղացեալ Տեառն Աստուծոյ ի վերայ երկրի. եւ մարդ չէր՝ որ 

գործէր զերկիր։ 6 Բայց աղբիւր ելանէր յերկրէ՝ եւ ոռոգանէր զամենայն երեսս երկրի։ 7 Եւ ստեղծ Տէր 

Աստուած զմարդն հող յերկրէ. եւ փչեաց յերեսս նորա շունչ կենդանի, եւ եղեւ մարդն յոգի կենդանի։ 8 Եւ 

տնկեաց Աստուած զդրախտն յեդեմ ընդ արեւելս, եւ եդ զմարդն զոր ստեղծ։ 9 Եւ բուսոյց եւս Տէր Աստուած 

յերկրէ զամենայն ծառ գեղեցիկ ի տեսանել, եւ քաղցր ի կերակուր. եւ զծառն կենաց ի մէջ դրախտին, եւ 

զծառն գիտելոյ զգիտութիւն բարւոյ եւ չարի։ 10 Եւ դետ ելանէր յեդեմայ ոռոգանել զդրախտն. եւ անտի 

բաժանի ի չորս առաջս։ 11 Անուն միումն Փիսովն. նա է որ պատէ զամենայն երկիրն Եւիլատայ, անդ ուր 

ոսկին է. 12 եւ ոսկի երկրին այնորիկ ազնիւ. եւ անդ է սուտակն եւ ակն դահանակ։ 13 Եւ անուն գետոյն 

երկրորդի Գեհովն. նա պատէ զամենայն երկիրն Եթովպացւոց։ 14 Եւ գետն երրորդ՝ Տիգրիս, նա է որ երթայ 

յանդիման Ասորեստանի։ Եւ գետն չորրորդ Եփրատէս։ 15 Եւ առ Տէր Աստուած զմարդն զոր արար, եւ եդ 

զնա ի դրախտին փափկութեան գործել զնա եւ պահել։ 16 Եւ պատուիրեաց Տէր Աստուած Ադամայ՝ եւ 

ասէ. Յամենայն ծառոց որ է ի դրախտիդ՝ ուտելով կերիցես։ 17 Բայց ի ծառոյն գիտութեան բարւոյ եւ չարի՝ 

մի ուտիցէք, զի յորում աւուր ուտիցէք ի նմանէ՝ մահու մեռանիցիք։ 18 Եւ ասաց Տէր Աստուած, ոչ է բարւոք 

մարդոյդ միայն լինել, արասցուք դմա աւգնական ըստ դմա։ 19 Եւ ստեղծ եւս Տէր Աստուած զամենայն 

գազանս վայրի, եւ զամենայն թռչունս երկնից. եւ ած զնոսա առ Ադամ տեսանել զինչ կոչեսցէ զնոսա։ Եւ 

ամենայն շնչոյ կենդանւոյ զինչ եւ անուանեաց Ադամ, այն անուն է նորա։ 20 Եւ կոչեաց Ադամ անուանս 

ամենայն անասնոց, եւ ամենայն թռչնոց երկնից, եւ ամենայն գազանաց վայրի. բայց Ադամայ ոչ գտաւ 

աւգնական նման նմա։ 21 Եւ արկ Տէր Աստուած թմբրութիւն ի վերայ Ադամայ, եւ ննջեաց. եւ առ մի ի 

կողից նորա՝ եւ ելից ընդ այնր մարմին։ 22 Եւ շինեաց Տէր Աստուած զկողն զոր առ յԱդամայ ի կին, եւ ած 

զնա առ Ադամ։ 23 Եւ ասէ Ադամ. Ա՞յս այժմիկ ոսկր յոսկերաց իմոց, եւ մարմին ի մարմնոյ իմոյ. սա՝ 

կոչեսցի կին, զի յառնէ իւրմէ առաւ։ 24 Վասն այնորիկ թողցէ այր զհայր իւր՝ եւ զմայր իւր, եւ երթիցէ զհետ 

կնոջ իւրոյ։ 25 Եւ եղիցին երկուքն ի մարմին մի։ Եւ էին երկոքեան մերկ՝ Ադամ եւ կին իւր, եւ ոչ ամաչէին։ 

 

ԾՆՈՒՆԴՔ  

ԳԼՈՒԽ Գ 

 

Բ 1 Եւ աւձն էր իմաստնագոյն քան զամենայն գազանս որ ի վերայ երկրի զոր արար Տէր Աստուած։ Եւ ասէ 

աւձն ցկինն. Զի՞ է զի ասաց Աստուած թէ յամենայն ծառոց որ իցեն ի ներքս ի դրախտի այդր՝ մի ուտիցէք։ 

2 Եւ ասէ կինն ցաւձն. Ի պտղոյ ծառոյ դրախտիդ կերիցուք։ 3 Բայց ի պտղոյ ծառոյն, որ է ի մէջ դրախտին, 

ասաց Աստուած՝ Մի ուտիցէք ի նմանէ, եւ մի հուպ լինիցիք՝ զի մի մեռանիցիք։ 4 Եւ ասէ աւձն ցկինն. Ոչ 

եթէ մահու մեռանիցիք։ 5 Զի գիտէր Աստուած թէ յորում աւուր ուտիցէք ի նմանէ, բանայցեն աչք ձեր, եւ 

լինիցիք իբրեւ զԱստուածս, ճանաչել զբարի եւ զչար։ 6 Եւ ետես կինն՝ զի բարի էր ծառն ի կերակուր, եւ 

հաճոյ աչաց հայելոյ, եւ գեղեցիկ ի տեսանել։ Եւ առ ի պտղոյ նորա, եկեր. եւ ետ առն իւրում ընդ իւր, եւ 

կերան։ 7 Եւ բացան աչք երկոցունց, եւ գիտացին զի մերկ էին. եւ կարեցին տերեւս թզենւոյ, եւ արարին 

իւրեանց սփածանելիս։ 8 Եւ լուան զձայն զգնալոյ Տեառն Աստուծոյ ի դրախտի անդ՝ ընդ երեկս, եւ 

թաքեան Ադամ եւ կին իւր յերեսաց Տեառն Աստուծոյ՝ ի մէջ ծառոց դրախտին։ 9 Եւ կոչեաց Տէր Աստուած 

զԱդամ, եւ ասէ ցնա. Ու՞ր ես։ 10 Եւ ասէ. Լուայ զձայն քո ի դրախտի աստ՝ եւ երկեայ. քանզի մերկ էի՝ եւ 

թաքեայ։ 11 Եւ ասէ ցնա. Ո՞ պատմեաց քեզ թէ մերկ ես. բայց եթէ ի ծառոյն յորմէ պատուիրեցի քեզ՝ անտի 

եւ եթ չուտել, կերա՞ր արդեւք ի նմանէ։ 12 Եւ ասէ Ադամ. Կինս զոր ետուր ընդ իս՝ սա ետ ինձ ի ծառոյ 

անտի եւ կերայ։ 13 Եւ ասէ Տէր Աստուած ցկինն. Զի՞նչ գործեցեր զայդ։ Եւ ասէ կինն. 0ձն խաբեաց զիս, եւ 

կերայ։ 14 Եւ ասէ Տէր Աստուած ցաւձն. Փոխանակ զի արարեր դու զայն, անիծեալ լիջիր դու յամենայն 

անասնոց եւ յամենայն գազանաց երկրի. ի վերայ լանջաց եւ որովայնի քոյ գնասցես, եւ հող կերիցես 

զամենայն աւուրս կենաց քոց։ 15 Եւ եդից թշնամութիւն ի մէջ քո եւ ի մէջ կնոջդ, եւ ի մէջ զաւակի քոյ եւ ի 

մէջ զաւակի դորա. նա սպասեսցէ քում գլխոյ, եւ դու սպասեսցես նորա գարշապարի։ 16 Եւ ցկինն ասէ. 

Բազմացուցանելով բազմացուցից զտրտմութիւնս քո եւ զհեծութիւնս քո. տրտմութեամբ ծնցես որդիս. եւ 

առ այր քո դարձ քո. եւ նա տիրեսցէ քեզ։ 17 Եւ ցԱդամ ասէ. Փոխանակ զի լուար ձայնի կնոջդ քոյ, եւ 

կերար ի ծառոյ անտի, յորմէ պատուիրեցի քեզ անտի միայն չուտել, եւ կերար ի նմանէ, անիծեալ լիցի 

երկիր ի գործս քո. տրտմութեամբ կերիցես զնա զամենայն աւուրս կենաց քոց։ 18 Փուշ եւ տատասկ 

բուսուսցէ քեզ. եւ կերիցես զբանջար վայրի։ 19 Քրտամբք երեսաց քոց կերիցես զհաց քո, մինչեւ դարձցիս 

յերկիր ուստի առար. զի հող էիր եւ ի հող դարձցիս։ 20 Եւ կոչեաց Ադամ զանուն կնոջ իւրոյ կեանս. զի նա 

է մայր ամենայն կենդանեաց։ 21 Եւ արար Տէր Աստուած Ադամայ եւ կնոջ նորա հանդերձս մաշկեղէնս, եւ 

զգեցոյց զնոսա։ 22 Եւ ասէ Տէր Աստուած. Ահա Ադամ եղեւ իբրեւ զմի ի մէնջ՝ գիտել զբարի եւ զչար։ Եւ արդ 

գուցէ ձգիցէ զձեռն եւ առնուցու ի ծառոյն կենաց, ուտիցէ եւ կեցցէ յաւիտեան։ 23 Եւ եհան արձակեաց զնա 

Տէր Աստուած ի դրախտէ անտի փափկութեան՝ գործել զերկիր ուստի առաւ։ 24 Եւ եհան զԱդամ, եւ 

բնակեցոյց յանդիման դրախտին փափկութեան. եւ հրամայեաց քերոբէից եւ բոցեղէն սրոյ շուրջանակաւ 

պահել զճանապարհս ծառոյն կենաց։ 

 

ԾՆՈՒՆԴՔ  

ԳԼՈՒԽ Դ 

 

1 Եմուտ Ադամ առ Եւայ կին իւր, եւ յղացաւ եւ ծնաւ զԿային. եւ ասէ. Ստացայ մարդ Աստուծով։ 2 Եւ յաւել 

ծնանել զեղբայր նորա զՀաբէլ։ Եւ եղեւ Հաբէլ հովիւ խաշանց, եւ Կային գործէր զերկիր։ 3 Եւ եղեւ յետ 

աւուրց՝ եբեր Կային ի պտղոյ երկրի պատարագ Աստուծոյ։ 4 Ած եւ Հաբէլ յանդրանկաց խաշանց իւրոց եւ 

ի պարարտաց նոցա։ Եւ հայեցաւ Աստուած Յաբէլ եւ ի պատարագս նորա։ 5 Եւ ի Կային եւ ի զոհս նորա ոչ 

նայեցաւ։ Եւ տրտմեցաւ Կային յոյժ, եւ խոնարհեցան անկան երեսք իւր։ 6 Եւ ասէ Տէր Աստուած ցԿային. 

Ընդ է՞ր տրտմեցար, կամ ընդ է՞ր խոնարհեցան անկան երեսք քո։ 7 Ոչ ապաքէն եթէ ուղիղ մատուցանես, 

եւ ուղիղ ոչ բաժանես՝ մեղար. լուռ լեր, առ քեզ լիցի դարձ նորա, եւ դու տիրեսցես նմա։ 8 Եւ ասէ Կային 

ցՀաբէլ եղբայր իւր. Եկ երթիցուք ի դաշտ։ Եւ եղեւ իբրեւ չոգան ի դաշտ անդր, յարեաւ Կային ի վերայ 

Աբիլի եղբաւր իւրոյ եւ սպան զնա։ 9 Եւ ասէ Տէր Աստուած ցԿային. Ու՞ր է Հաբէլ եղբայր քո. եւ նա ասէ՝ 

Չգիտեմ. միթէ պահապա՞ն իցեմ եղբաւրն իմոյ։ 10 Եւ ասէ Աստուած. Զի՞նչ գործեցեր զայդ. գոչումն արեան 

եղբաւր քո բողոքէ առ իս յերկրէ։ 11 Եւ արդ՝ անիծեալ լիջիր դու ի վերայ երկրի, որ եբաց զբերան իւր 

ընդունել զարիւն եղբաւր քոյ ի ձեռաց քոց։ 12 Զի գործիցես զերկիր՝ եւ ոչ յաւելցէ տալ քեզ զզաւրութիւն 

իւր. երերեալ եւ տատանեալ եղիցես ի վերայ երկրի։ 13 Եւ ասէ Կային ցՏէր Աստուած. Մեծ է պատիժ իմ 

քան զթողուլդ զիս։ 14 Եթէ հանես զիս այսաւր յերեսաց երկրէ, եւ յերեսաց քոց թաքեայց. եւ լինիցիմ 

երերեալ եւ տատանեալ յերկրի. եւ եղիցի ամենայն որ գտանիցէ զիս՝ սպանցէ զիս։ 15 Եւ ասէ ցնա Տէր 

Աստուած. Ոչ այդպէս։ Ամենայն որ սպանանէ զԿային, եւթն վրէժս լուծցէ։ Եւ եդ Տէր Աստուած նշան ի 

Կային՝ չսպանանել զնա ամենայնի որ գտանիցէ զնա։ 16 Եւ ել Կային յերեսաց Աստուծոյ եւ բնակեցաւ 

յերկրին նայիդ յանդիման Եդեմայ։ 17 Եմուտ Կային առ կին իւր, եւ յղացաւ եւ ծնաւ զԵնոք։ Եւ շինէր 

քաղաք, եւ դնէր անուն քաղաքին յանուն որդւոյ իւրոյ Ենոքայ։ 18 Եւ եղեւ որդի Ենոքայ Գայերիդադ։ Եւ 

Գայերիդադ ծնաւ զՄայիէլ։ Եւ Մայիէլ ծնաւ զՄաթուսաղա։ Եւ Մաթուսաղա ծնաւ զՂամէք։ 19 Եւ առ իւր 

Ղամէք երկուս կանայս. անուն միումն Ադդա, եւ անուն երկրորդին Սէլլա։ 20 Եւ ծնաւ Ադդա զՅովբէլ. նա է 

հայր այնոցիկ որ բնակեալ են ի վրանս խաշնարածաց։ 21 Եւ անուն եղբաւր նորա Յովբաղ։ Նա է հայր՝ որ 

եցոյց զերգս եւ զքնարս։ 22 Եւ Սէլլա ծնաւ զԹոբէլ, եւ էր ճարտարապետ դարբին՝ պղնձոյ եւ երկաթոյ. եւ 

քոյր Թովբելայ Նոյեմա։ 23 Եւ ասէ Ղամէք ցկանայս իւր ցԱդդա եւ ցՍէլլա. Լուարուք ձայնի իմում կանայք 

Ղամեքայ, եւ ունկն դիք բանից իմոց, զի այր սպանի ի վէրս ինձ, եւ երիտասարդ՝ ի հարուածս ինձ։ 24 Զի 

թէ եւթն անգամ վրէժք խնդրիցին ի Կայենէ. ապա եւ ի Ղամեքայ եւթանասնեկին եւթն։ 

Դ 25 Եմուտ Ադամ առ Եւայ կին իւր, եւ յղացաւ եւ ծնաւ որդի. եւ անուանեաց զանուն նորա Սէթ. ասէ. Զի 

յարոյց ինձ Աստուած զաւակ այլ փոխանակ Հաբիլի զոր սպանն Կային։ 26 Եւ Սեէթայ եղեւ որդի, եւ 

անուանեաց զանուն նորա Էնովս. նա յուսացաւ կոչել զանուն Տեառն Աստուծոյ։ 

 

ԾՆՈՒՆԴՔ  

ԳԼՈՒԽ Ե 

 

1 Այս է գիր արարածոց մարդկան. յաւուր յորում արար Աստուած զԱդամ. ըստ պատկերի Աստուծոյ 

ստեղծ զնա. 2 արու եւ էգ արար զնոսա, եւ աւրհնեաց զնոսա. եւ անուանեաց զանուն նոցա Ադամ, յաւուր 

յորում արար զնոսա։ 3 Եկեաց Ադամ ամս երկերիւր եւ երեսուն. եւ ծնաւ ըստ կերպարանաց իւրոց եւ ըստ 

պատկերի իւրում. եւ անունեաց զանուն նորա Սէթ։ 4 Եւ եղեն աւուրք Ադամայ յետ ծնանելոյ նորա զՍէթ՝ 

ամք եւթնհարեւր. եւ ծնաւ ուստերս եւ դստերս։ 5 Եւ եղեն ամենայն աւուրք Ադամայ զորս եկեաց, ամք ինն 

հարեւր եւ երեսուն, եւ մեռաւ։ 6 Եւ եկեաց Սէթ ամս երկերիւր եւ հինգ, եւ ծնաւ զԵնովս։ 7 Եւ եկեաց Սէթ 

յետ ծնանելոյ նորա զԵնովս՝ ամս եւթնհարեւր եւ եւթն. եւ ծնաւ ուստերս եւ դստերս։ 8 Եւ եղեն ամենայն 

աւուրք Սէթայ ամք ինն հարեւր եւ երկոտասան, եւ մեռաւ։ 9 Եւ եկեաց Ենովս ամս հարեւր եւ իննըսուն, եւ 

ծնաւ զԿայնայն։ 10 Եւ եկեաց Ենովս յետ ծնանելոյ նորա զԿայնայն՝ ամս եւթնհարեւր եւ տասն եւ հինգ, եւ 

ծնաւ ուստերս եւ դստերս։ 11 Եւ եղեն ամենայն աւուրք Ենովսայ՝ ամք ինն հարեւր եւ հինգ, եւ մեռաւ։ 12 Եւ 

եկեաց Կայնայն ամս հարեւր եւ եւթանասուն, եւ ծնաւ զՄաղաղայէլ։ 13 Եւ եկեաց Կայնայն յետ ծնանելոյ 

նորա զՄաղաղայէլ, ամս եւթնհարեւր եւ քառասուն, եւ ծնաւ ուստերս եւ դստերս։ 14 Եւ եղեն ամենայն 

աւուրք Կայնայնայ՝ ամք ինն հարեւր եւ տասն, եւ մեռաւ։ 15 Եւ եկեաց Մաղաղայէլ ամս հարեւր եւ 

վաթսուն եւ հինգ, եւ ծնաւ ըզՅարէդ։ 16 Եւ եկեաց Մաղաղայէլ յետ ծնանելոյ նորա ըզՅարէդ՝ ամս 

եւթնհարեւր եւ երեսուն. եւ ծնաւ ուստերս եւ դստերս։ 17 Եւ եղեն ամենայն աւուրք Մաղաղայէլի՝ ամք ութ 

հարեւր եւ իննսուն եւ հինգ, եւ մեռաւ։ 18 Եւ եկեաց Յարէդ ամս հարեւր եւ վաթսուն եւ երկու, եւ ծնաւ 

զԵնոք։ 19 Եւ եկեաց Յարէդ յետ ծնանելոյ նորա զԵնոք՝ ամս ութ հարեւր. եւ ծնաւ ուստերս եւ դստերս։ 20 

Եւ եղեն ամենայն աւուրք Յարեդի՝ ամք ինն հարեւր վաթսուն եւ երկուք, եւ մեռաւ։ 21 Եւ եկեաց Ենոք ամս 

հարեւր վաթսուն եւ հինգ, եւ ծնաւ զՄաթուսաղա։ 22 Եւ հաճոյ եղեւ Ենոք Աստուծոյ յետ ծնանելոյ նորա 

զՄաթուսաղա՝ ամս երկերիւր։ Եւ ծնաւ ուստերս եւ դստերս։ 23 Եւ եղեն ամենայն աւուրք Ենոքայ՝ ամք 

երեք հարեւր եւ վաթսուն եւ հինգ։ 24 Եւ հաճոյ եղեւ Ենոք Աստուծոյ եւ ոչ ուրեք գտանէր, զի փոխեաց զնա 

Աստուած։ 25 Եւ եկեաց Մաթուսաղա ամս հարիւր ութսուն եւ եւթն, եւ ծնաւ զՂամէք։ 26 Եւ եկեաց 

Մաթուսաղա յետ ծնանելոյ նորա զՂամէք՝ ամս եւթնհարեւր ութսուն եւ երկու. եւ ծնաւ ուստերս եւ 

դստերս։ 27 Եւ եղեն ամենայն աւուրք Մաթուսաղայի զորս եկեաց, ամք իննհարեւր վաթսուն եւ ինն, եւ 

մեռաւ։ 28 Եւ եկեաց Ղամէք ամս հարեւր ութսուն եւ ութ. եւ ծնաւ որդի։ 29 Եւ անուանեաց զանուն նորա 

Նոյ. ասէ՝ սա հանգուսցէ զմեզ ի գործոց մերոց եւ ի տրտմութեանց ձեռաց մերոց, եւ յերկրէ զոր անէծ Տէր 

Աստուած։ 30 Եւ եկեաց Ղամէք յետ ծնանելոյ նորա զՆոյ՝ ամս հինգհարեւր եւ վաթսուն եւ հինգ, եւ ծնաւ 

ուստերս եւ դստերս։ 31 Եւ եղեն ամենայն աւուրք Ղամեքայ՝ ամք եւթն հարիւր յիսուն եւ երեք, եւ մեռաւ։ 32 

Եւ էր Նոյ ամաց հինգ հարիւրից, եւ ծնաւ Նոյ երիս որդիս. զՍէմ, զՔամ եւ զՅաբէթ։ 

 

ԾՆՈՒՆԴՔ  

ԳԼՈՒԽ Զ 

 

1 Եւ եղեւ իբրեւ սկսաւ մարդիկն բազմանալ ի վերայ երկրի. եւ դստերք ծնան նոցա։ 2 Տեսեալ որդւոցն 

Աստուծոյ զդստերս մարդկան զի գեղեցիկ էին, առին իւրեանց կանայս յամենեցունց զոր ընտրեցին։ 3 Եւ 

ասէ Տէր Աստուած. Մի մնասցէ ոգի իմ ի մարդկանդ, յայդմիկ յաւիտեան. վասն լինելոյ դոցա մարմին։ Եւ 

եղիցին աւուրք դոցա ամք հարիւր քսան։ 4 Եւ սկայք էին ի վերայ երկրի յաւուրս յայնոսիկ։ Եւ յետ այնորիկ 

իբրեւ մտանէին որդիքն Աստուծոյ առ դստերսն մարդկան, եւ ծնան իւրեանց որդիս. նոքա էին սկայքն, որ 

յաւիտենից արք անուանիք։ 5 Եւ իբրեւ ետես Տէր Աստուած, եթէ բազմացան չարիք մարդկան ի վերայ 

երկրի. եւ ամենայն ոք խորհէր ի սրտի իւրում խնամով ի չարիս զամենայն աւուրս։ 6 Եւ ստրջացաւ 

Աստուած զի արար զմարդն ի վերայ երկրի. եւ մտախոհ եղեւ ի սրտի իւրում։ 7 Եւ ասէ Տէր Աստուած. 

æնջեցից զամենայն մարմին զոր արարի յերեսաց երկրի, ի մարդոյ մինչեւ յանասուն. եւ ի սողնոց մինչեւ ի 

թռչունս երկնի. զի բարկացայ զի արարի զնոսա։ 8 Բայց Նոյ եգիտ շնորս առաջի Տեառն Աստուծոյ։ 

Ե 9 Եւ այս են ծնունդք Նոյի։ Նոյ՝ այր արդար կատարեալ էր յազգի անդ իւրում. եւ հաճոյ եղեւ Նոյ 

Աստուծոյ։ 10 Եւ ծնաւ Նոյ երիս որդիս. զՍէմ, զՔամ, զՅաբեթ։ 11 Եւ ապականացաւ երկիր առաջի 

Աստուծոյ, եւ լցաւ երկիր անիրաւութեամբք։ 12 Եւ ետես Տէր Աստուած զերկիր, եւ էր ապականեալ. զի 

ապականեաց ամենայն մարմին զճանապարհս իւր ի վերայ երկրի։ 13 Եւ ասէ Տէր Աստուած ցՆոյ. 

Ժամանակ ամենայն մարդոյ հասեալ է առաջի իմ. զի լցաւ երկիր անիրաւութեամբ ի նոցանէ. եւ ահա ես 

ապականեցից զնոսա՝ եւ զերկիր։ 14 Արդ՝ արա դու քեզ տապան ի չորեքկուսի փայտից, խորշս խորշս 

գործեսցես զտապանն. եւ նաւթիւ ծեփեսցես զնա ներքոյ եւ արտաքոյ։ 15 Եւ այսպէս արասցես զտապանն։ 

Յերեքհարեւր կանգնոյ զերկայնութիւն տապանին, եւ ի յիսուն կանգնոյ զլայնութիւնն, եւ յերեսուն 

կանգնոյ զբարձրութիւնն։ 16 Քաղելով գործեսցես զտապանն, եւ ի մի կանգուն կատարեսցես զնա ի 

վերուստ. եւ զդուրս տապանին ի կողմանէ արասցես։ Ներքնատունս եւ միջնատունս եւ վերնատունս 

գործեսցես ի նմա։ 17 Եւ ահա ես ածից ջրհեղեղ ջրոյ ի վերայ երկրի, ապականել զամենայն մարմին յորում 

է շունչ կենդանի ի ներքոյ երկնից. եւ ինչ որ իցէ ի վերայ երկրի՝ սատակեսցի։ 18 Եւ եդից զուխտ իմ ընդ 

քեզ. եւ մտցես ի տապանն. դու եւ որդիք քո, եւ կին քո, եւ կանայք որդւոց քոց ընդ քեզ։ 19 Եւ յամենայն 

անասնոց եւ յամենայն գազանաց եւ յամենայն մարմնոյ. երկու երկու յամենայնէ մուծցես ի տապանն 

բուծանել ընդ քեզ. արու եւ էգ լինիցին։ 20 Յամենայն հաւուց թռչնոց ըստ ազգի, եւ յամենայն անասնոց 

ըստ ազգի. եւ յամենայն սողնոց երկրի ըստ ազգի իւրեանց. երկու երկու յամենայնէ մտանիցեն առ քեզ 

կերակրել ընդ քեզ արու եւ էգ։ 21 Եւ դու առնուցուս քեզ յամենայն կերակրոց զոր ուտիցէք, եւ ժողովեսցես 

դու առ քեզ. եւ եղիցի քեզ եւ նոցա կերակուր։ 22 Եւ արար Նոյ զամենայն զոր պատուիրեաց նմա Տէր 

Աստուած. նոյնպէս եւ արար։ 

 

ԾՆՈՒՆԴՔ  

ԳԼՈՒԽ Է 

 

1 Եւ ասէ Տէր Աստուած ցՆոյ. Մուտ դու եւ ամենայն տուն քո ի տապանդ, զի զքեզ տեսի արդար առաջի իմ 

յազգիդ յայդմիկ։ 2 Եւ յամենայն անասնոց սրբոց մոյծ ընդ քեզ եւթն եւթն արու եւ էգ, եւ յամենայն անասնոց 

որ ոչ են սուրբ, երկուս երկուս արու եւ էգ։ 3 Եւ ի թռչնոց երկնից սրբոց՝ եւթն եւթն արու եւ էգ. եւ ի թռչնոց 

որ ոչ սուրբ են՝ երկու երկու արու եւ էգ, բուծանել զաւակ ի վերայ ամենայն երկրի։ 4 Եւ այլ եւս եւթն աւր, 

եւ ածից ես անձրեւ ի վերայ երկրի զքառասուն տիւ եւ զքառասուն գիշեր, եւ ջնջեցից զամենայն հասակ 

զոր արարի յերեսաց երկրի։ 5 Եւ արար Նոյ զամենայն, զոր միանգամ պատուիրեաց նմա Տէր Աստուած։ 6 

Նոյ էր ամաց վեց հարիւրոց, եւ ջրհեղեղ ջուրցն եղեւ ի վերայ երկրի։ 7 Եւ եմուտ Նոյ եւ որդիք իւր, եւ կին 

նորա, եւ կանայք որդւոց նորա ընդ նմա ի տապանն վասն ջուրցն հեղեղի։ 8 Եւ ի թռչնոց սրբոց, եւ ի 

թռչնոց որ ոչ սուրբ էին. եւ յամենայն սողնոց որ սողին ի վերայ երկրի, 9 երկու երկու մտին առ Նոյ ի 

տապան անդր՝ արու եւ էգ, որպէս պատուիրեաց նմա Տէր Աստուած։ 10 Եւ եղեւ յետ եւթն աւուր, եւ ջուր 

ջրհեղեղին եղեւ ի վերայ երկրի։ 11 Յամին վեցհարիւրորդի կենացն Նոյի. յեւթներորդում ամսեանն ի քսան 

եւ եւթն ամսոյն։ Եւ պատառեցան ամենայն աղբիւրք անդնդոց բազմաց. եւ սահմանք երկնից բացան։ 12 Եւ 

եղեւ անձրեւ ի վերայ երկրի զքառասուն տիւ, եւ զքառասուն գիշեր։ 13 Յաւուր յայնմիկ եմուտ Նոյ. Սէմ, 

Քամ, Յաբեթ. որդիք Նոյի, եւ կին Նոյի, եւ երեք կանայք որդւոց նորա ընդ նմա ի տապան անդր։ 14 Նոքա եւ 

ամենայն գազանք ըստ ազգի, եւ ամենայն անասուն ըստ ազգի իւրեանց, եւ ամենայն սողուն շարժուն ի 

վերայ երկրի ըստ ազգի իւրեանց։ Եւ ամենայն հաւ թռչուն ըստ ազգի իւրում, 15 մտին առ Նոյ ի տապան 

անդր երկու երկու յամենայն մարմնոյ, յորում է շունչ կենդանի։ 16 Եւ որ մտանէինն՝ արու եւ էջ յամենայն 

մարմնոյ մտանէին, որպէս պատուիրեաց Աստուած Նոյի։ 17 Եւ փակեաց Տէր Աստուած արտաքոյ նորա 

զտապանն։ Եւ եղեւ ջրհեղեղ զքառասուն տիւ եւ զքառասուն գիշեր ի վերայ երկրի։ Եւ բազմացաւ ջուրն եւ 

վերացոյց զտապանն. եւ բարձրացաւ յերկրէ։ 18 Եւ զաւրանայր ջուրն եւ բազմանայր յոյժ ի վերայ երկրի։ 

Եւ շրջէր տապանն ի վերայ ջրոց։ 19 Եւ սաստկանայր ջուրն յոյժ ի վերայ երկրի եւ ծածկէր զամենայն 

լերինս բարձունս որ էին ի ներքոյ երկնից։ 20 Հնգետասան կանգուն բարձրացաւ ջուրն ի վեր։ Եւ ծածկեաց 

զամենայն լերինս։ 21 Եւ մեռաւ ամենայն մարմին շարժուն ի վերայ երկրի, թռչնոց եւ անասնոց եւ 

գազանաց. եւ ամենայն սողուն զեռուն ի վերայ երկրի, եւ ամենայն մարդ։ 22 Եւ ամենայն որ ունէր շունչ 

կենդանի յըռնգունս իւր. եւ ամենայն որ ինչ էր ի վերայ ցամաքի մեռաւ։ 23 Եւ ջնջեաց զամենայն հասակ 

որ էր ի վերայ երեսաց երկրի, ի մարդոյ մինչեւ յանասուն. ի սողնոց մինչեւ ի թռչունս երկնից. եւ ջնջեցան 

յերկրէ։ Եւ մնաց միայն Նոյ եւ որ ընդ նմա էին ի տապանի անդ։ 24 Եւ բարձրացաւ ջուրն ի վերայ երկրի 

աւուրս հարիւր եւ յիսուն։ 

 

ԾՆՈՒՆԴՔ  

ԳԼՈՒԽ Ը 

 

1 Եւ յիշեաց Աստուած զՆոյ եւ զամենայն գազանս եւ զամենայն անասունս, եւ զամենայն թռչունս որ էին 

ընդ նմա ի տապանի անդ. եւ ած Աստուած հողմ ի վերայ երկրի, եւ դադարեաց ջուրն։ 2 Եւ խցան աղբիւրք 

անդընդոց, եւ սահմանք երկնից. եւ արգելաւ անձրեւ յերկնից։ 3 Եւ զիջանէր տակաւ, երթայր ջուրն եւ 

թուլանայր յերկրէ եւ նուազէր ջուրն յետ հարիւր յիսուն աւուր։ 4 Եւ նստաւ տապանն յեւթներորդում 

ամսեանն ի քսան եւ եւթն ամսոյն ի լերինս Արարատայ։ 5 Եւ ջուրն երթայր եւ նուազէր մինչեւ ի 

տասներորդ ամսին։ Իսկ յամսեանն մետասաներորդի, որ աւր առաջին էր ամսոյն՝ երեեւեցան գլուխք 

լերանց։ 6 Եւ եղեւ յետ քառասուն աւուր եբաց Նոյ զպատուհան տապանին զոր արար։ 7 Եւ արձակեաց 

զագռաւն, եւ ել. եւ անդրէն ոչ դարձաւ մինչեւ ցամաքել ջրոյն յերկրէ։ 8 Եւ արձակեաց զաղաւնին զհետ 

նորա տեսանել թէ ցածուցեա՞լ իցէ ջուրն յերեսաց երկրի։ 9 Եւ չգտեալ աղաւնւոյն հանգիստ ոտից իւրոց՝ 

դարձաւ անդրէն առ նա ի տապան անդր. զի ջուր դեռ ունէր զամենայն երեսս երկրի։ Եւ ձգեաց զձեռն եւ 

ընկալաւ զնա, եւ առ զնա անդրէն առ իւր ի տապան անդր։ 10 Եւ դադարեաց եւս աւուրս եւթն, եւ դարձաւ 

արձակեաց զաղաւնին ի տապանէ անտի։ 11 Եւ դարձաւ առ նա աղաւնին ընդ երեկս եւ ունէր տերեւ 

ձիթենւոյ շիղ ի բերան իւրում. եւ գիտաց Նոյ, թէ ցածուցեալ են ջուրքն յերկրէ։ 12 Եւ դադարեաց աւուրս 

եւթն եւս, եւ դարձեալ արձակեաց զաղաւնին։ Եւ ոչ եւս յաւել դառնալ առ նա։ 13 Եւ եղեւ ի 

վեցհարիւրերորդի եւ ի միում ամի կենաց Նոյի, յամսեանն առաջնում որ աւր մի էր ամսոյն, նուաղեաց 

ջուրն յերեսաց երկրի։ Եւ եբաց Նոյ զձեղուն տապանին զոր արար։ Եւ ետես զի նուազեալ էր ջուրն յերեսաց 

երկրի։ 14 Իսկ յամսեանն երկրորդի, որ աւր քսան եւ եւթն էր ամսոյն՝ ցամաքեցաւ երկիր։15 Եւ խաւսեցաւ 

Տէր Աստուած ընդ Նոյի եւ ասէ. 16 Ել ի տապանէ այտի, դու եւ կին քո, եւ որդիք քո, եւ կանայք որդւոց քոց 

ընդ քեզ։ 17 Եւ ամենայն գազանք որ են ընդ քեզ, եւ ամենայն մարմին ի թռչնոց մինչեւ ցանասունս։ Եւ 

զամենայն սողուն զեռուն երկրի հան ընդ քեզ, եւ զեռասցեն ի վերայ երկրի։ Եւ աճեցէք եւ բազմացարուք ի 

վերայ երկրի։ 18 Եւ ել նոյ. եւ կին նորա եւ որդիք նորա, եւ կանայք որդւոց նորա ընդ նմա։ 19 Եւ ամենայն 

գազան, եւ ամենայն սողուն շարժուն, եւ ամենայն թռչուն յերկրէ ըստ ազգի իւրեանց, ելին ի տապանէ 

անտի։ 

Զ 20 Եւ շինեաց Նոյ սեղան Աստուծոյ։ Եւ առ յամենայն անասնոց սրբոց, եւ յամենայն թռչնոց սրբոց, եւ 

եհան ողջակէզ ի վերայ սեղանոյն։ 21 Եւ հոտոտեցաւ Տէր Աստուած ի հոտ անուշից։ Եւ ասէ Տէր Աստուած, 

ածեալ զմտաւ. Ոչ եւս յաւելից անիծանել զերկիր վասն գործոց մարդկան։ Զի միտք մարդկան 

հաստատեալ են ի խնամս չարի ի մանկութենէ իւրմէ։ Արդ՝ ոչ եւս յաւելից հարկանել զամենայն մարմին 

կենդանի որպէս արարի։ 22 Այսուհետեւ զամենայն աւուրս երկրի՝ սերմն եւ հունձք, ցուրտ եւ տաւթ, 

ամառն եւ գարուն, զտիւ եւ զգիշեր մի դադարեսցեն։ 

 

ԾՆՈՒՆԴՔ  

ԳԼՈՒԽ Թ 

 

1 Եւ աւրհնեաց Աստուած զՆոյ եւ զորդիս նորա. եւ ասէ ցնոսա. Աճեցէք եւ բազմացարուք եւ լցէք զերկիր 

եւ տիրեցէք դմա։ 2 Եւ ահ եւ երկիւղ ձեր եղիցի ի վերայ ամենայն գազանաց երկրի. եւ ի վերայ ամենայն 

թռչնոց երկնից, եւ ի վերայ ամենայն զեռնոց երկրի, եւ ի վերայ ամենայն ձկանց ծովու, զորս ընդ ձեռամբ 

ձերով ետու։ 3 Եւ ամենայն զեռուն որ է կենդանի, ձեզ լիցի ի կերակուր. իբրեւ զբանջար խոտոյ ետու ձեզ 

զամենայն։ 4 Բայց զմիս արեամբ շնչոյ մի ուտիցէք։ 5 Քանզի եւ զձեր արիւն շնչոյ խնդրեցից, ի ձեռաց 

ամենայն գազանաց խնդրեցից զնա, եւ ի ձեռաց մարդոյ. ի ձեռաց առն զշունչ արեան եղբաւր իւրոյ 

խնդրեցից։ 6 Որ հեղու զարիւն մարդոյ, փոխանակ արեան նորա հեղցի արիւն նորա։ Զի ի պատկեր 

Աստուծոյ արարի ես զմարդն։ 7 Այլ դուք աճեցէք եւ բազմացարուք եւ լցէք զերկիր, եւ բազմացարուք ի 

վերայ դորա։ 8 Եւ խաւսեցաւ Տէր Աստուած ընդ Նոյի, եւ ընդ որդիս նորա որ ընդ նմա էին՝ եւ ասէ. 9 եւ 

ահաւասիկ ես հաստատեմ զուխտ իմ ընդ ձեզ, եւ ընդ զաւակի ձերում յետ ձեր։ 10 Եւ ընդ ամենայն շնչոյ 

կենդանւոյ որ ընդ ձեզ են, ի թռչնոց եւ յանասնոց եւ յամենայն գազանաց երկրի որ ընդ ձեզ. եւ 

յամենեցունց որ ելին ի տապանէ անտի, եւ ամենայն անասնոց երկրի։ 11 Եւ հաստատեցից զուխտ իմ ընդ 

ձեզ. եւ ոչ եւս մեռանիցի ամենայն մարմին ի ջրհեղեղէ. եւ ոչ եւս եղիցի ջրհեղեղ ջուրց ապականեալ 

զամենայն երկիր։ 12 Եւ ասէ Տէր Աստուած ցՆոյ. Այս է նշան ուխտին զոր ես տաց ընդ իս եւ ընդ ձեզ, եւ ի 

մէջ ամենայն շնչոյ կենդանւոյ որ է ընդ ձեզ, յազգս յաւիտենից. 13 Զաղեղն իմ եդից յամպս, եւ եղիցի ի 

նշանակ յաւիտենական ուխտին ընդ իս եւ ընդ ամենայն երկիր։ 14 Եւ եղիցի ի գումարել ինձ զամպս ի 

վերայ երկրի, երեւեսցի աղեղն իմ յամպս։ 15 Եւ յիշեցից զուխտ իմ որ ընդ իս եւ ընդ ձեզ, եւ ի մէջ ամենայն 

շնչոյ կենդանւոյ յամենայն մարմնոյ. եւ ոչ եւս եղիցի ջրհեղեղ ի սատակել զամենայն մարմին։ 16 Եւ եղիցի 

աղեղն իմ յամպս. եւ տեսից, յիշել զուխտն յաւիտենական ի մէջ իմ եւ ի մէջ ամենայն շնչոյ կենդանւոյ 

յամենայն մարմնի որ է ի վերայ երկրի։ 17 Եւ ասէ Աստուած ցՆոյ. Այս է նշան ուխտին զոր ուխտեցի ես 

ընդ իս եւ ընդ ձեզ, եւ ի մէջ ամենայն մարմնոյ որ է ի վերայ երկրի։ 18 Եւ էին որդիք Նոյի որ ելին ի 

տապանէ անտի. Սէմ, Քամ, Յաբեթ. Քամ էր հայր Քանանու։ 19 Երեք սոքա էին որդիք Նոյի, եւ ի նոցանէ 

սփռեցան ընդ ամենայն երկիր։ 

Է 20 Եւ սկսաւ Նոյ, այր հողագործ զերկիր գործել. եւ տնկեաց այգի։ 21 Եւ արբ ի գինւոյն եւ արբեցաւ. եւ 

մերկացաւ ի տան իւրում։ 22 Եւ ետես Քամ զհայր Քանանու զմերկութիւն հաւր իւրոյ, եւ ել պատմեաց 

երկուց եղբարց իւրոց արտաքոյ։ 23 Եւ առեալ Սեմայ եւ Յաբեթի հանդերձ, եդին ի վերայ թիկանց 

երկոցուն, եւ գնացին յետս յետս, եւ ծածկեցին զմերկութիւն հաւրն իւրեանց. եւ զերեսս իւրեանց յետս 

ընդդէմ ունէին, եւ զմերկութիւն հաւրն իւրեանց ոչ տեսին։ 24 Եւ սթափեցաւ Նոյ ի գինւոյ անտի իւրմէ, եւ 

գիտաց զինչ արար ընդ նա որդին իւր կրտսեր։ 25 Եւ ասէ. Անիծեալ Քանան մանուկ, եւ եղիցի ծառայ 

եղբարց իւրոց։ 26 Եւ ասէ. 0րհնեալ Տէր Աստուած, Աստուած Սեմայ, եւ եղիցի Քանան ծառայ նորա։ 27 

Ընդարձակեսցէ Աստուած Յաբեթի, եւ բնակեսցէ ի տան Սեմայ. եւ եղիցի Քանան ծառայ նոցա։ 28 Եւ 

եկեաց Նոյ յետ ջրհեղեղին՝ ամս երեքհարիւր յիսուն

 

։ 29  Եւ եղեն ամենայն աւուրք Նոյի, իննհարեւր եւ 

յիսուն. եւ մեռաւ։ 

 

ԾՆՈՒՆԴՔ  

ԳԼՈՒԽ Ժ 

 

Ը 1 Եւ այս են ծնունդք որդւոցն Նոյի. Սէմ, Քամ, Յաբեթ. եւ ծնան նոցա որդիք յետ ջրհեղեղին։ 2 Որդիք 

Յաբեթի. Գամեր, եւ Մագովգ, եւ Մադա, եւ Յաւան, եւ Եղիսա, եւ Թոբէլ, եւ Մոսոք, եւ Թիրաս։ 3 Եւ որդիք 

Գամերայ՝ Ասքանազ. եւ Րիփաթ, եւ Թորգոմա։ 4 Եւ որդիք Յաւանայ՝ Եղիսա եւ Թարթիս. Կիտացիք, եւ 

Ռոդացիք։ 5 Եւ ի սոցանէ մեկնեցան կղզիք ազգաց յերկրի իւրեանց. իւրաքանչիւր ըստ լեզուս յազգս 

իւրեանց եւ ի տոհմս իւրեանց։ 6 Եւ որդիք Քամայ՝ Քուշ, եւ Մեստրեմ, Փուդ, եւ Քանան։ 7 Եւ որդիք Քուշայ՝ 

Սաբա, եւ Եւիլա, եւ Սաբաթա, եւ Ռեգմա, եւ Սաբակաթա։ Եւ որդիք Ռեգմայ, Սաբա եւ Յուդադան։ 8 Եւ 

Քուշ ծնաւ զՆեբրովթ. նա սկսաւ լինել հսկայ ի վերայ երկրի։ 9 Եւ նա էր սկայ որսորդ առաջի Տեառն 

Աստուծոյ, վասն այնորիկ ասեն, իբրեւ զՆեբրովթ սկայ առաջի Տեառն Աստուծոյ։ 10 Եւ եղեւ սկիզբն 

թագաւորութեան նորա Բաբելովն. եւ Որեդ, եւ Աքադ. եւ Քաղանէ յերկրին Սենայար։ 11 Յերկրէն յայնմանէ 

ել Ասուր, եւ շինեաց զՆինուէ, եւ զՌոբովթ քաղաք. եւ զՔաղան. 12 եւ զԴասեման ի մէջ Նինուէի եւ ի մէջ 

Քաղանայ, այն է քաղաք մեծ։ 13 Եւ Մեստրեմ ծնաւ զԼուդիիմացիս, եւ զՍենիիմացիս եւ զՍաղբիիմացիս. 

եւ զՀեփթաղիիմացիս. 14 եւ զՊատրոսոնիիմացիս, եւ զՔաղսոնիիմացիս, ուստի ելին Փղշտացիք. եւ 

զԿափթոորիմացիս։ 15 Եւ Քանան ծնաւ զՍիդոն զանդրանիկ իւր, եւ զՔետացին։ 16 Եւ զՅեբուսացին, եւ 

զԱմովրհացին, եւ զԳերգեսացին, 17 եւ զԽեւացին, եւ զԱրուակացին, եւ զԱմինացին, 18 եւ 

զԱրագոնիացին, եւ զՍամարացին, եւ զԱմաթացին։ Եւ յետ այնորիկ սփռեցան ազգք Քանանացւոց։ 19 Եւ 

եղեն սահմանք Քանանացւոց, ի Սիդոնէ մինչեւ ի գալ ի Դերարա եւ ի Գազա. մինչեւ ի գալ ի Սոդոմ եւ ի 

Գոմոր, եւ յԱդամա եւ ի Սեբոյիմ մինչեւ ի Լասա։ 20 Սոքա են որդիք Քամայ յազգս իւրեանց, ըստ լեզուս 

իւրեանց, յաշխարհս իւրեանց, եւ ի տոհմս իւրեանց։ 21 Եւ Սեմայ ծնան որդիք եւ նորա, հաւրն ամենայն 

որդւոցն Եբերայ, եղբաւրն Յաբեթի երիցու։ 22 Որդիք Սեմայ. Էլամ եւ Ասուր, Արփաքսադ եւ Լուդ, եւ 

Արամ։ 23 Եւ որդիք Արամայ. Հուս, եւ Էմուղ, եւ Գադեր, եւ Մոսոք։ 24 Եւ Արփաքսադ ծնաւ զՍաղա. եւ 

Սաղա ծնաւ զԵբեր։ 25 Եւ Եբերայ ծնան երկու որդիք. անուն միոյն Փաղէկ. զի յաւուրս նորա բաժանեցաւ 

երկիր։ Եւ անուն եղբաւր նորա Յեկտան։ 26 Եւ Յեկտան ծնաւ զԷլմովդադ, եւ զՍաղէք, եւ զԱսարմովդ, եւ 

զՅարաք։ 27 Եւ զՅոդորամ, եւ զԵզէլ, եւ զԴէկլա, 28 եւ զԳեբաղ, եւ զԱբիմէէլ, եւ զՍաբեի, 29 եւ զՈւփիր, եւ 

զԵւիղա, եւ զՅոբաբ։ Ամենեքեան սոքա որդիք Յեկտանայ։ 30 Եւ եղեւ բնակութիւն նոցա ի Մասեաց մինչեւ 

ի գալ ի Սովփերա լեառնն արեւելեայց։ 31 Սոքա են որդիք Սեմայ յազգս իւրեանց, ըստ լեզուս իւրեանց, 

յաշխարհս իւրեանց եւ ի տոհմս իւրեանց։ 32 Այս են ազգք որդւոց Նոյի ըստ ծնունդս իւրեանց ըստ տոհմս 

իւրեանց։ Եւ ի սոցանէ սփռեցան կղզիք ազգաց ի վերայ երկրի յետ ջրհեղեղին։ 

 

ԾՆՈՒՆԴՔ  

ԳԼՈՒԽ ԺԱ 

 

Թ 1 Եւ էր ամենայն երկիր՝ լեզու մի, եւ բարբառ մի ամենեցուն։ 2 Եւ եղեւ ի խաղալն նոցա յարեւելից, գտին 

դաշտ մի յերկիրն Սէնաար, եւ բնակեցան անդ։ 3 Եւ ասեն այր ցընկեր իւր, Եկայք արկցուք աղիւս, եւ 

թրծեսցուք զայն հրով. եւ եղեւ նոցա աղիւսն ի տեղի քարի, եւ կուպր ի տեղի շաղախոյ։ 4 Եւ ասեն Եկայք 

շինեսցուք մեզ քաղաք եւ աշտարակ, որոյ լինիցի գլուխն մինչեւ յերկինս. եւ արասցուք մեզ անուն յառաջ 

քան զսփռել ի վերայ երեսաց ամենայն երկրի։ 5 Եւ էջ Տէր տեսանել զքաղաքն եւ զաշտարակն զոր շինէին 

որդիք մարդկան։ 6 Եւ ասէ Տէր. Ահա ազգ մի եւ լեզու մի ամենեցուն, եւ զայդ սկսան գործել։ Եւ արդ՝ ոչինչ 

պակասի ի նոցանէ, զամենայն զոր ինչ յաւժարեսցին գործել։ 7 Եկայք իջցուք եւ խառնակեսցուք անդ 

զլեզուս նոցա, զի մի լսիցեն իւրաքանչիւր բարբառոյ ընկերի իւրոյ։ 8 Եւ սփռեաց զնոսա Տէր Աստուած 

անտի ընդ երեսս ամենայն երկրի, եւ դադարեցին ի շինելոյ զքաղաքն եւ զաշտարակն։ 9 Վասն այնորիկ 

կոչեցաւ անուն նորա խառնակութիւն. զի անդ խառնակեաց Տէր Աստուած զլեզուս ամենայն երկրի. եւ 

անտի ցրուեաց զնոսա Տէր Աստուած ընդ երեսս ամենայն երկրի։ 

Ժ 10 Եւ այս են ծնունդք Սէմայ։ Սէմ որդի հարիւրեմեան էր յորժամ ծնաւ զԱրփաքսադ յերկրորդում ամի 

յետ ջրհեղեղին։ 11 Եւ եկեաց Սէմ յետ ծնանելոյ նորա զԱրփաքսադ՝ ամս հինգհարիւր. եւ ծնաւ ուստերս եւ 

դստերս, եւ մեռաւ։ 12 Եւ Արփաքսադ եկեաց ամս հարիւր երեսուն եւ հինգ, եւ ծնաւ զՍաղա։ 13 Եւ եկեաց 

Արփաքսադ յետ ծնանելոյ նորա զՍաղա ամս երեքհարեւր եւ երեսուն. եւ ծնաւ ուստերս եւ դստերս, եւ 

մեռաւ։ 14 Եւ եկեաց Սաղա ամս հարիւր երեսուն, եւ ծնաւ զԵբեր։ 15 Եւ եկեաց Սաղա յետ ծնանելոյ նորա 

զԵբեր ամս երեքհարիւր երեսուն. եւ ծնաւ ուստերս եւ դստերս, եւ մեռաւ։ 16 Եւ եկեաց Եբեր ամս հարիւր 

երեսուն եւ չորս, եւ ծնաւ զՓաղէկ։ 17 Եւ եկեաց Եբեր յետ ծնանելոյ նորա զՓաղէկ, ամս երկերիւր եւ 

եւթանասուն. եւ ծնաւ ուստերս եւ դստերս, եւ մեռաւ։ 18 Եւ եկեաց Փաղէկ ամս հարիւր երեսուն եւ չորս, եւ 

ծնաւ զՌագաւ։ 19 Եւ եկեաց Փաղէկ յետ ծնանելոյ նորա զՌագաւ՝ ամս երկերիւր ինն. եւ ծնաւ ուստերս եւ 

դստերս, եւ մեռաւ։ 20 Եւ եկեաց Ռագաւ ամս հարիւր երեսուն եւ երկու. եւ ծնաւ զՍերուք։ 21 Եւ եկեաց 

Ռագաւ յետ ծնանելոյ նորա զՍերուք՝ ամս երկերիւր եւթն. եւ ծնաւ ուստերս եւ դստերս, եւ մեռաւ։ 22 Եւ 

եկեաց Սերուք ամս հարիւր երեսուն, եւ ծնաւ զՆաքովր։ 23 Եւ եկեաց Սերուք յետ ծնանելոյ նորա 

զՆաքովր՝ ամս երկերիւր, եւ ծնաւ ուստերս եւ դստերս, եւ մեռաւ։ 24 Եւ եկեաց Նաքովր ամս եւթանասուն 

եւ ինն, եւ ծնաւ զԹարա։ 25 Եւ եկեաց Նաքովր յետ ծնանելոյ նորա զԹարա՝ ամս հարիւր քսան եւ երկու. եւ 

ծնաւ ուստերս եւ դստերս, եւ մեռաւ։ 26 Եւ եկեաց Թարա ամս եւթանասուն, եւ ծնաւ զԱբրամ, եւ զՆաքովր, 

եւ զԱռան։ 27 Այս են ծնունդք Թարայի։ Թարա ծնաւ զԱբրամ, եւ զՆաքովր, եւ զԱռան։ Եւ Առան ծնաւ 

զՂովտ։ 28 Եւ մեռաւ Առան առաջի Թարայի հաւր իւրոյ, յերկրին յորում ծնաւ, յաշխարհին Քաղդեացւոց։ 

29 Եւ առին Աբրամ եւ Նաքովր իւրեանց կանայս. անուն կնոջն Աբրամու՝ Սարա, եւ անուն կնոջն 

Նաքովրայ՝ Մեղքայ, դուստր Առանայ, հաւր Մեղքայ, եւ հաւր՝ Յէսքայ։ 30 Եւ էր Սարա ամուլ եւ ոչ ծնանէր։ 

ԺԱ 31 Եւ առ Թարա զԱբրամ զորդի իւր, եւ զՆաքովր զորդի իւր, եւ զՂովտ որդի Առանայ որդւոյ իւրոյ. եւ 

զՍարա զնու իւր զկին Աբրամու որդւոյ իւրոյ, եւ եհան զնոսա յաշխարհէն Քաղդեացւոց երթալ յերկիրն 

Քանանացւոց. եւ եկին մինչեւ ցԽառան, եւ բնակեցին անդ։ 32 Եւ եղեն ամենայն աւուրք Թարայի ի 

Խառան, ամք երկերեւր եւ հինգ. եւ մեռաւ Թարա ի Խառան։ 

ԾՆՈՒՆԴՔ  

ԳԼՈՒԽ ԺԲ 

 

1 Եւ ասէ Աստուած ցԱբրամ. Ել դու յերկրէ քումմէ եւ յազգէ քումմէ եւ ի տանէ հաւր քոյ, յերկիր զոր ցուցից 

քեզ։ 2 Եւ արարից զքեզ յազգ մեծ. եւ աւրհնեցից զքեզ, եւ մեծացուցից զանուն քո. եւ եղիցես աւրհնեալ։ 3 Եւ 

աւրհնեցից զաւրհնիչս քո, եւ զանիծիչս քո անիծից. եւ աւրհնեսցին ի քեզ ամենայն ազգք երկրի։ 4 Եւ գնաց 

Աբրամ որպէս խաւսեցաւ ընդ նմա Աստուած. երթայր ընդ նմա եւ Ղովտ։ Եւ Աբրամ էր ամաց եւթանասուն 

եւ հնգից յորժամ ել ի Խառանէ։ 5 Եւ առ Աբրամ զՍարա զկին իւր, եւ զՂովտ զեղբաւրորդի իւր, եւ 

զամենայն զինչս իւրեանց զոր ստացան, եւ զամենայն ոգիս զոր ստացան ի Խառան. եւ ելին գնալ յերկիրն 

Քանանացւոց. եւ եկին յերկիրն Քանանու։ 6 Եւ շրջեցաւ Աբրամ յերկիրն ընդ երկայնութիւն նորա մինչեւ ի 

տեղին ի Սիւքէմ, ի կաղնին բարձր. բայց Քանանացիք բնակեալ էին յայնժամ յերկրին։ 7 Եւ երեւեցաւ Տէր 

Աբրամու, եւ ասէ ցնա. Զաւակի քում տաց զերկիրս զայս։ Եւ շինեաց անդ Աբրամ սեղան Տեառն որ 

երեւեցաւ նմա։ 8 Եւ մեկնեցաւ անտի ի լեառն ընդ արեւելս ի Բեթէլ. եւ եհար անդ զխորան իւր ի Բեթէլ, 

յանդիման ծովուն՝ եւ անդէի ընդ արեւելս։ Եւ շինեաց անդ սեղան Տեառն, եւ կոչեաց յանուն Տեառն։ 9 

Չուեաց Աբրամ, եւ գնաց բնակեցաւ յանապատի։ 10 Եւ եղեւ սով յերկրին, եւ էջ Աբրամ յԵգիպտոս բնակել 

անդ պանդխտութեամբ, զի զաւրացաւ սով յերկրին։ 11 Եւ եղեւ իբրեւ մերձեցաւ Աբրամ մտանել 

յԵգիպտոս, եւ ասէ ցՍարա ցկին իւր. Գիտեմ զի կին գեղեցիկ ես դու։ 12 Արդ եղիցի եթէ տեսանիցեն 

Եգիպտացիքն, եւ ասիցեն թէ կին նորա է սա. եւ սպանանիցեն զիս, եւ զքեզ ապրեցուցանիցեն։ 13 

Ասասցես եթէ քոյր նորա եմ. զի բարի լիցի ինձ վասն քո, եւ կեցցէ անձն իմ յաղագս քո։ 14 Եւ եղեւ իբրեւ 

եմուտ Աբրամ յԵգիպտոս, եւ տեսեալ Եգիպտացւոցն զկինն զի գեղեցիկ էր յոյժ։ 15 Տեսին զնա եւ իշխանքն 

Փարաւոնի, եւ գովեցին զնա առաջի Փարաւոնի. եւ տարան զնա ի տուն Փարաւոնի։ 16 Եւ Աբրամու բարիս 

առնէին վասն նորա. եւ եղեն նորա խաշինք, անդեայք, եւ էշք. ծառայք եւ աղախնայք. ջորիք, եւ ուղտք։ 

ԺԲ 17 Եւ պատժեաց Աստուած զՓարաւովն պատժաւք մեծամեծաւք եւ չարաւք, եւ զտուն նորա, վասն 

Սարայի կնոջն Աբրամու։ 18 Կոչեաց Փարաւովն զԱբրամ, եւ ասէ ցնա. Զի՞նչ գործեցեր զայդ ընդ իս, զի ոչ 

պատմեցեր եթէ կին քո է։ 19 Ընդէ՞ր ասացեր թէ քոյր իմ է, եւ առի զդա ինձ կնութեան. եւ արդ աւանիկ կին 

քո առաջի քո. առ եւ գնա ի բաց։ 20 Եւ պատուէր ետ արանց վասն Աբրամու, յուղարկել զնա եւ զկին նորա, 

եւ զամենայն որ ինչ էր նորա. եւ զՂովտ ընդ նմա։ 

 

ԾՆՈՒՆԴՔ  

ԳԼՈՒԽ ԺԳ 

 

1 Եւ ել Աբրամ յԵգիպտոսէ, ինքն եւ կին իւր եւ ամենայն որ ինչ էր նորա, եւ Ղովտ ընդ նմա յանապատն։ 2 

Եւ Աբրամ էր մեծատուն յոյժ, անասնով եւ արծաթով եւ ոսկւով։ 3 Եւ գնաց անդրէն ուստի եկն յանապատն 

մինչեւ ցԲեթէլ, մինչեւ ցտեղին ուր էր խորան նորա զառաջինն, ընդ Բեթէլ եւ ընդ Անգէէ 4 ի տեղի 

սեղանոյն, զոր արար անդ զառաջինն. եւ կարդաց անդ Աբրամ զանուն Տեառն Աստուծոյ։ 

ԺԳ 5 Եւ Ղովտայ որ երթեալն էր ընդ Աբրամու, էր արջառ եւ ոչխար եւ անասուն։ 6 Եւ ոչ բաւէր նոցա 

երկիրն բնակելոյ ի միասին. զի էին նոցա ստացուածք բազումք, եւ ոչ կարէին բնակել ի միասին։ 7 Եւ եղեւ 

մարտ ի մէջ հովուաց խաշանցն Աբրամու, եւ ի մէջ հովուաց խաշանցն Ղովտայ։ Եւ Քանանացիքն եւ 

Փերեզացիքն յայնժամ բնակեալ էին յերկրին։ 8 Ասէ Աբրամ ցՂովտ. Մի լիցի կռիւ ընդ իս եւ ընդ քեզ, եւ ընդ 

հովիւս իմ եւ ընդ հովիւս քո. զի արք եղբարք եմք մեք. 9 ո՞չ աւադիկ երկիրդ ամենայն առաջի քո է, 

մեկնեաց յինէն. եթէ դու յահեակ՝ ես յաջ. եթէ դու յաջ՝ ես յահեակ։ 10 Ամբարձ Ղովտ զաչս իւր եւ ետես 

զամենայն կողմանս Յորդանանու, զի ամենայն յուռթի էր. մինչչեւ կործանեալ էր Աստուծոյ զՍոդոմ եւ 

զԳոմոր, իբրեւ զդրախտ Աստուծոյ էր, եւ իբրեւ զերկիրն Եգիպտացւոց՝ մինչեւ ի գալ ի Զոորա։ 11 Եւ 

ընտրեաց իւր Ղովտ զամենայն կողմանս Յորդանանու. եւ չուեաց Ղովտ յարեւելից, եւ մեկնեաց 

իւրաքանչիւր յեղբաւրէ իւրմէ։ 12 Եւ Աբրամ պանդխտեցաւ յերկիրն Քանանացւոց. եւ Ղովտ նստաւ ի 

քաղաքի միում կողմանցն, եւ բնակեցաւ ի Սոդոմ։ 13 Եւ մարդիկն Սոդոմացւոց չարք եւ մեղաւորք էին 

առաջի Աստուծոյ յոյժ։ 

ԺԳ 14 Եւ ասէ Աստուած ցԱբրամ յետ մեկնելոյ Ղովտայ ի նմանէ. Հայեաց աչաւք քովք եւ տես ի տեղւոջէ 

յայդմանէ յորում դու ես, ի կողմանէ հիւսիսոյ եւ հարաւոյ, յարեւելից եւ ի ծովու. 15 զի զամենայն երկիրդ 

զոր տեսանես դու, քեզ տաց զդա եւ զաւակի քում մինչեւ յաւիտեան

 

։ 16  Եւ արարից զզաւակ քո իբրեւ 

զաւազ երկրի. եթէ կարիցէ՞ ոք թուել զաւազ երկրի՝ ապա եւ քո զաւակ ընդ թիւ մտցէ։ 17 Եւ արդ՝ արի 

շրջեաց ընդ երկիրդ յերկայնութիւն դորա եւ ի լայնութիւն դորա, զի քեզ տաց զդա։ 18 Եւ չու արարեալ 

Աբրամու, եկն բնակեցաւ առ կաղնւոջն Մամբրէի, որ է ի Քեբրոն։ Եւ շինեաց անդ սեղան Տեառն Աստուծոյ։ 

 

ԾՆՈՒՆԴՔ  

ԳԼՈՒԽ ԺԴ 

 

ԺԵ 1 Եւ եղեւ ի թագաւորութեանն Ամարփաղայ արքայի Սէնարայ, արիովք արքայ Սեղղասարայ, եւ 

Քոդողագոմոր արքայ Ելամայ, եւ Թարգաղ արքայ ազգաց. 2 ետուն պատերազմ ընդ Բաղակայ արքայի 

Սոդոմացւոց, եւ ընդ Բարսայ արքայի Գոմորացւոց, եւ ընդ Սենայ արքայի Ադամաացւոց. եւ ընդ 

Սիմոբորայ արքայի Սեբոյիմացւոց. եւ ընդ թագաւորին Բաղակայ, այն ինքն է Սեգովր։ 3 Ամենեքեան 

սոքա՝ գումարեցան ի ձորն աղի, որ է ծով Աղտից։ 4 Զերկոտասան ամ ի ծառայութեան կացեալ էին 

Քոդողգոմորայ. եւ յերեքտասաներորդում ամին ապստամբեցին։ 5 Եւ յամին չորեքտասաներորդի՝ եկն 

Քոդողագոմոր եւ թագաւորքն որ ընդ նմա, եւ կոտորեցին զկայսն որ յԱստարովթ կառնայիմ էին, եւ զազգս 

հզաւրս որ ընդ նոսա. եւ զՍովմացիսն ի շաւէ քաղաքին նոցա։ 6 Եւ զՔոռացիսն որ ի լերինս Սէիրայ, 

մինչեւ ցԲեւեկնի ձորոյն որ է յանապատի անդ։ 7 Եւ դարձան եկին յաղբեւրն դատաստանի. այն ինքն է՝ 

Կադէս, եւ կոտորեցին զամենայն իշխանս Ամաղեկայ. եւ զԱմովրհացին զբնակեալն յԱսասանթամար։ 8 

Եւ ել արքայ Սոդոմացւոց եւ արքայ Գոմորացւոց, եւ արքայ Ադամաացւոց, եւ արքայ Սեբոյիմացւոց, եւ 

արքայ Բաղակայ որ է Սեգովր, եւ ճակատեցան ընդ նոսա ի պատերազմ ի ձորն աղտից։ 9 Ընդ 

Քոդողագոմորայ արքայի Ելամայ, եւ ընդ Թարգաղայ՝ արքայի ազգաց, եւ Ամարփաղայ արքայի Սենարայ, 

եւ Արիովքայ արքայի Սեղղասարայ. չորք թագաւորք՝ ընդ հնգից։ 10 Եւ ի ձորն աղտից ջրհորք, ջրհորք 

նաւթի։ Եւ փախեաւ արքայ Սոդոմացւոց եւ արքայ Գոմորացւոց, եւ անկան անդր. եւ մնացեալքն փախեան 

ի լեռնակողմնն։ 11 Եւ առին զամենայն աւար Սոդոմացւոց եւ Գոմորացւոց, եւ զամենայն համբարս նոցա՝ 

եւ գնացին։ 12 Առին եւ զՂովտ զեղբաւրորդին Աբրամու, եւ զինչս նորա, եւ երթային. քանզի բնակեալ էր ի 

Սոդոմ։ 13 Եւ եհաս ոմն ի զերծելոց անտի, եւ պատմեաց Աբրամու յայնկոյս կացելոյ. եւ նա էր բնակեալ առ 

կաղնեաւ Մաբրէի Ամովրհացւոյն՝ եղբաւրն Էսքողայ՝ եւ եղբաւրն Աւնանայ, որ էին դաշնաւորք Աբրամու։ 

14 Եւ իբրեւ լուաւ Աբրամ թէ գերի վարեցաւ եղբայրն իւր Ղովտ. համարեցաւ զընգոյծինսն իւր երեքհարիւր 

եւ ութ եւ տասն։ 15 Եւ պնդեցաւ զկնի նոցա գիշերի, ինքն եւ ծառայք իւր. եւ եհար զնոսա մինչեւ ցՔոբաղ, 

որ է ի ձախմէ Դամասկոսի։ 16 Եւ դարձոյց զամենայն աւարն Սոդոմացւոց. եւ զՂովտ զեղբայր իւր, եւ 

զամենայն ստացուածս նորա դարձոյց. եւ զկանայս եւ զժողովուրդն։ 17 Եւ ել արքայ Սոդոմացւոց ընդ 

առաջ նորա՝ յետ դառնալոյ նորա ի կոտորածէ Քոդողդոմորայ, եւ թագավորացն որ ընդ նմա էին ի ձորն 

Շաւէ՝ այն ինքն է դաշտ թագաւորաց։ 

ԺԶ 18 Եւ Մելքիսեդեկ արքայ Շաղեմայ եհան հաց եւ գինի. քանզի քահանայ էր Աստուծոյ բարձրելոյ։ 19 Եւ 

աւրհնեաց զԱբրամ եւ ասէ. 20 0րհնեալ է Աբրամ յԱստուծոյ բարձրելոյ որ արար զերկինս եւ զերկիր. 

աւրհնեալ է Աստուած բարձրեալ որ մատնեաց ի ձեռս քո զթշնամիս քո։ Եւ ետ նմա տասանորդս 

յամենայնէ։ 21 Եւ ասէ արքայ Սոդոմացւոց ցԱբրամ. Տուր ցիս զմարդիկդ, եւ զաւարդ քեզ առ։ 22 Եւ ասէ 

Աբրամ ցարքայն Սոդոմացւոց. Ձգեմ զձեռն իմ առ Աստուած բարձրեալ որ արար զերկինս եւ զերկիր, 23 

եթէ ի Շաղամաթէ միոջէ մինչեւ ի խրացս մի կաւշկաց առից ես յամենայնէ որ ինչ քո իցէ. զի մի ասիցես թէ 

ես մեծացուցի զԱբրամ։ 24 Բայց որչափ ինչ կերան մանկտիդ. եւ մասն արանցդ որ եկին ընդ իս. Աւնան եւ 

Եսքող, եւ Մամբրէ. նոքա առցեն զբաժին իւրեանց։ 

ԺԷ 1 Յետ բանիցս այսոցիկ եղեւ բան Տեառն առ Աբրամ ի տեսլեան գիշերի, եւ ասէ. Մի երկնչիր Աբրամ, ես 

վերակացու եղէց քեզ. եւ վարձք քո բազում եղիցին յոյժ։ 2 Եւ ասէ Աբրամ. Տէր, Տէր, զի՞նչ արասցես ինձ, զի 

ես կորնչիմ անորդի։ Եւ որդի մասեկայ ընտոծնի իմոյ. այն է Եղիազար Դամասկացի։ 3 Եւ ասէ Աբրամ. 

Որովհետեւ ինձ ոչ ետուր զաւակ, ընտոծինն իմ ժառանգեսցէ զիս։ 4 Եւ վաղվաղակի ձայն Աստուծոյ եղեւ 

առ նա եւ ասէ. Ոչ ժառանգեսցէ զքեզ դա, այլ որ ելանէն ի քէն՝ նա ժառանգեսցէ զքեզ։ 5 Եւ եհան զնա 

արտաքս՝ եւ ասէ ցնա. Հայեաց ընդ երկինս, եւ թուեա զաստեղս, եթէ կարիցե՞ս թուել զնոսա։ Եւ ասէ ցնա. 

Այնպէս եղիցի զաւակ քո։ 6 Եւ հաւատաց Աբրամ Աստուծոյ, եւ համարեցաւ նմա յարդարութիւն։ 7 Եւ ասէ 

ցնա. Ես եմ Տէր Աստուած քո, որ հանի զքեզ յաշխարհէն Քաղդեացւոց, տալ քեզ զերկիրդ զայդ ի 

ժառանգութիւն։ 8 Եւ ասէ Աբրամ. Տէր Տէր՝ ի՞ւ գիտացից եթէ ժառանգիցեմ զսա։ 9 Եւ ասէ ցնա. Առ դու ինձ 

երինջ երեմեան, եւ խաւշ երեմեան, եւ խոյ երեմեան, եւ տատրակ, եւ աղաւնի։ 10 Եւ առ զամենայն զայն, եւ 

յաւշեաց զնոսա ընդ մէջ, եւ եդ զնոսա դէմ ընդ դէմ միմեանց. եւ զթռչունսն ոչ յաւշեաց։ 11 Եւ իջանէին 

թռչունք ի վերայ յաւշելոյ անդամաթուին նոցա։ Եւ նստէր առ նոքաւք Աբրամ։ 12 Եւ մաւտ ընդ մուտս 

արեւուն թըմբրութիւն անկանէր ի վերայ Աբրամու. եւ ահա՝ ահ խաւարին հասանէր ի վերայ նորա։ 13 Եւ 

ասացաւ առ Աբրամ. Գիտելով գիտասջիր. զի պանդուխտ եղիցի զաւակ քո յերկիր որ ոչ իցէ. եւ 

ծառայեցուսցեն զնոսա եւ չարչարեսցեն, եւ տառապեցուսցեն զնոսա ամս չորեքհարիւր։ 14 Բայց զազգն 

որում ծառայեսցեն՝ դատեցայց ես։ Եւ յետ այնորիկ ելցեն այսր բազում ստացուածովք։ 15 Եւ դու երթիցես 

առ հարս քո խաղաղութեամբ, սնեալ ի բարւոք թերութեան։ 16 Եւ ի չորրորդում ազգի դարձցին այսրէն. 

քանզի չեւ եւս լցեալ է մեղք Ամովրհացւոցն մինչեւ ցայժմ։ 17 Եւ իբրեւ արեւն ի մուտս լինէր, բոցք 

հատանէին, եւ ահա հնոց ծխեալ. եւ ճառագայթք հրոյ անցանէին ընդ մէջ անդամոցն յաւշելոյ։ 18 Յաւուր 

յայնմիկ եդ Տէր ուխտ ընդ Աբրամու, եւ ասէ. Զաւակի քում տաց զերկիրդ զայդ, ի գետոյն Եգիպտացւոց 

մինչեւ ի գետն մեծ Եփրատ։ 19 ԶԿինեցիս, եւ զԿենեզացիս, եւ զԿեդմոնացիս, 20 եւ զՔետացիս, եւ 

զՓերեզացիս, եւ զՌափիմացիս, 21 եւ զԱմովրհացիս, եւ զՔանանացիս, եւ զԳերգեսացիս, եւ զՅեբուսացիս։ 

ԺԸ 1 Եւ Սարա կին Աբրամու ոչ ծնանէր նմա։ Եւ էր նորա աղջիկ մի Եգիպտացի որոյ անուն էր Ագար։ 2 Եւ 

ասէ Սարա ցԱբրամ յերկիրն Քանանացւոց. Որովհետեւ արգել զիս Տէր ի ծնանելոյ, արդ՝ մուտ առ աղջիկդ 

իմ զի արարից ինձ որդի ի դմանէ։ Եւ ունկնդիր եղեւ Աբրամ ձայնի Սարայի։ 3 Եւ առ Սարա կին Աբրամու 

զԱգար Եգիպտացի զաղախին իւր, յետ տասն ամի բնակելոյ Աբրամու յերկիրն Քանանացւոց, եւ ետ զնա 

Աբրամու առն իւրում կնութեան։ 4 Եւ եմուտ առ Ագար, եւ յղացաւ։ Իբրեւ ետես թէ յղի է՝ արհամարհեցաւ 

տիկինն իւր յաչս նորա։ 5 Եւ ասէ Սարա ցԱբրամ. Բուռն է ինձ ի քէն. ես ետու զաղախինն իմ ի գիրկս քո։ 

Եւ արդ՝ իբրեւ ետես թէ յղացաւ, արհամարհեցայ ես յաչս նորա. դատ արասցէ Աստուած ընդ իս եւ ընդ 

քեզ։ 6 Եւ ասէ Աբրամ ցՍարա. Ահաւասիկ աղախին քո ի ձեռս քո, արա նմա զինչ հաճոյ է առաջի աչաց 

քոց։ Եւ չարչարեաց զնա Սարա. եւ փախեաւ յերեսաց նորա։ 7 Եդիտ զնա հրեշտակ Տեառն յաղբեւր ջուրց 

յանապատի անդ. յաղբեւրն որ ի ճանապարհին սուրայ է։ 8 Եւ ասէ ցնա հրեշտակ Տեառն. Ագար՝ աղախին 

Սարայի, ուստի՞ գաս կամ յո՞ երթաս։ Եւ ասէ՝ Յերեսաց Սարայի տիկնոջ իմոյ փախուցեալ եմ ես։ 9 Ասէ 

ցնա հրեշտակն Տեառն. Դարձիր առ տիկին քո՝ եւ հնազանդ լեր ընդ ձեռամբ նորա։ 10 Եւ ասէ ցնա 

հրեշտակն Տեառն. Բազմացուցանելով բազմացուցից զզաւակ քո, եւ անթիւ լիցի ի բազմութենէ։ 11 Եւ ասէ 

ցնա հրեշտակն Տեառն. Ահաւադիկ դու յղի իսկ ես. եւ ծնցես որդի, եւ կոչեսցես զանուն նորա Իսմայէլ. զի 

լուաւ Տէր տառապանաց քոց։ 12 Եւ նա եղիցի այր վայրագ. ձեռք նորա յամենեսին, եւ ձեռք ամենեցուն ի 

նա. եւ յանդիման ամենայն եղբարց իւրոց բնակեսցէ։ 13 Եւ կարդաց Ագար զանուն Տեառն որ խաւսեցաւ 

ընդ նմա, եւ ասէ. Դու ես Աստուած որ հայեցար յիս։ Քանզի ասաց եթէ յանդիման իսկ տեսի զայն, որ 

երեւեցաւն ինձ։ 14 Վասն այնորիկ կոչեաց ջրհորն՝ ջրհոր այնորիկ զոր յանդիմանն տեսի. եւ ահա է այն 

Կադէս եւ ընդ Բարադ։ 15 Եւ ծնաւ Ագար Աբրամու որդի, եւ կոչեաց զանուն որդւոյն իւրոյ որ ծնաւ նմա 

Ագար՝ Իսմայէլ։ 16 Եւ Աբրամ էր ամաց ութսուն եւ վեցից, յորժամ ծնաւ նմա Ագար զԻսմայէլ։ 

ԳԼՈՒԽ ԺԷ 

 

ԺԹ 1 Եւ եղեւ Աբրամ ամաց իննըսուն եւ ինունց։ Եւ երեւեցաւ Տէր Աստուած Աբրամու եւ ասէ ցնա. Ես եմ 

Աստուած քո, հաճոյ լեր առաջի իմ, եւ լեր անարատ։ 2 Եւ եդից զուխտ իմ ընդ իս եւ ընդ քեզ, եւ 

բազմացուցից զքեզ յոյժ յոյժ։ 3 Եւ անկաւ Աբրամ ի վերայ երեսաց իւրոց։ Եւ խաւսեցաւ ընդ նմա Աստուած 

4 եւ ասէ, Եւ իմ ահաւադիկ ուխտ ընդ քեզ. եւ եղիցես հայր բազմութեան ազգաց։ 5 Եւ ոչ կոչեսցի 

այսուհետեւ անուն քո Աբրամ, այլ եղիցի անուն քո Աբրաամ, զի հայր ազգաց բազմաց եդի զքեզ։ 6 Եւ 

աճեցուցից զքեզ յոյժ, եւ եդից զքեզ յազգս. եւ թագաւորք ի քէն ելցեն։ 7 Եւ հաստատեցից զուխտ իմ ընդ իս 

եւ ընդ քեզ, եւ ի մէջ զաւակի քոյ յետ քո յազգս իւրեանց յուխտ յաւիտենական. լինել քեզ Աստուած եւ 

զաւակի քում յետ քո։ 8 Եւ տաց քեզ եւ զաւակի քում զերկիրս զայս, յորում բնակես պանդխտութեամբ. 

զամենայն երկիրդ Քանանացւոց ի ժառանգութիւն յաւիտենական. եւ եղէց նոցա Աստուած։ 9 Բայց դու 

զուխտ իմ պահեսցես, եւ զաւակ քո յետ քո յազգս իւրեանց։ 10 Եւ այս է ուխտ իմ, զոր պահեսցես ընդ իս եւ 

ընդ քեզ, եւ ի մէջ զաւակի քո յետ քո յազգս իւրեանց։ 11 Թլփատեսցի ձեր ամենայն արու, եւ թլփատեսջիք 

զմարմին անթլփատութեան ձերոյ. եւ եղիցի նշանակ ուխտին ընդ իս եւ ընդ ձեզ։ 12 Եւ մանուկ՝ ութաւրեայ 

թլփատեսցի ձեր, ամենայն արու յազգս ձեր. ընտոծինն եւ արծաթագինն, եւ ամենայն աւտարածնէ որ ոչ 

իցէ ի զաւակէ քումմէ, թլփատելով թլփատեսցի ընտոծին տան քոյ եւ արծաթագին քո։ 13 Եւ եղիցի ուխտ 

իմ ի վերայ մարմնոյ ձերոյ յուխտ յաւիտենական։ 14 Արուն անթլփատ՝ որ ոչ թլփատեսցէ զմարմին 

անթլփատութեան իւրոյ յաւուր ութերորդի, սատակեսցի անձնն այն յազգէ իւրմէ. զի ցրեաց զուխտ իմ։ 15 

Եւ ասէ Աստուած ցԱբրաամ. Եւ Սարայի կնոջ քո ոչ կոչեսցի անուն նորա Սարա, այլ Սարրա եղիցի 

անուն նորա։ 16 Եւ աւրհնեցից զնա. եւ տաց քեզ ի նմանէ որդի, եւ աւրհնեցից զնա, եւ եղիցի յազգս, եւ 

թագաւորք ազգաց ի նմանէ եղիցին։ 17 Անկաւ Աբրաամ ի վերայ երեսաց իւրոց եւ ծիծաղեցաւ. եւ 

խաւսեցաւ ի սրտի իւրում եւ ասէ. Թէ հարիւրամենի՝ որդի՞ լինիցի. եւ Սարրա՝ իննըսնամեայ ծնանիցի՞։ 

18 Եւ ասէ Աբրաամ ցԱստուած. Իսմայէլս այս կեցցէ առաջի քո։ 19 Եւ ասէ Աստուած ցԱբրաամ. Այո։ Ահա 

Սարրա կին քո ծնցի քեզ որդի եւ հաստատեցից զուխտ իմ ընդ նմա ուխտ յաւիտենական, եւ ընդ զաւակի 

նորա յետ նորա։ 20 Եւ վասն Իսմայէլի ահա լուայ քեզ. եւ աւրհնեցից զնա, եւ աճեցուցից զնա եւ 

բազմացուցից զնա յոյժ. եւ երկոտասան ազգ ծնցի, եւ տաց զնա յազգ մեծ։ 21 Բայց զուխտ իմ հաստատեցից 

ընդ Սահակայ, զոր ծնցի քեզ Սարրա ի ժամանակի յայսմիկ ի միւսում տարւոջ։ 22 Եւ վախճանեաց 

զխաւսելն ընդ նմա. եւ վերացաւ Աստուած յԱբրաամէ։ 23 Եւ առ Աբրաամ զԻսմայէլ զորդի իւր, եւ 

զամենայն ընտոծինս իւր, եւ զամենայն զարծաթագինս իւր, եւ զամենայն արու արանց որ էին ի տան 

Աբրաամու. եւ թլպատեաց զմարմին անթլպատութեան նոցա ի ժամանակի աւուրն այնորիկ, որպէս 

խաւսեցաւ ընդ նմա Աստուած։ 24 Եւ Աբրաամ էր ամաց իննըսուն եւ ինունց ի ժամանակի յորում 

թլփատեաց ըզմարմին անթլփատութեան իւրոյ։ 25 Եւ Իսմայէլ որդի նորա երեքտասանամեայ էր՝ յորժամ 

թլփատեաց զմարմին անթլփատութեան իւրոյ։ 26 Ի ժամանակի աւուրն այնորիկ թլփատեցաւ Աբրաամ եւ 

Իսմայէլ որդի նորա. 27 եւ ամենայն արք տան նորա։ Եւ ընտոծինք եւ արծաթագինք որ էին յազգաց 

աւտարաց՝ թլփատեաց զնոսա։ 

 

ԾՆՈՒՆԴՔ  

ԳԼՈՒԽ ԺԸ 

 

Ի 1 Եւ երեւեցաւ նմա Աստուած առ կաղնեաւն Մամբրէի, մինչդեռ նստէր առ դուրս խորանի իւրոյ ի 

մէջաւրէի։ 2 Ամբարձեալ զաչս իւր եւ ետես. եւ ահա արք երեք կային ի վերոյ քան զնա։ Եւ իբրեւ ետես՝ 

ընթացաւ ընդ առաջ նոցա ի դրանէ խորանին իւրոյ. եւ երկիր եպագ ի վերայ երկրի եւ ասէ. 3 Տէր՝ եթէ գտի 

շնորհս առաջի քո՝ մի զանց առներ ի ծառայէ քումմէ։ 4 Այլ առից սակաւ մի ջուր, եւ լուասցեն զոտս ձեր, եւ 

զովասջիք ընդ ծառովս։ 5 Եւ առից հաց՝ եւ կերիջիք, եւ ապա երթիջիք զճանապարհս ձեր. փոխանակ զի 

դարձարուք առ ծառայ ձեր։ Եւ ասէ՝ Այդպէս արա, որպէս ասացերդ։ 6 Եւ պնդեցաւ Աբրաամ ի խորանն առ 

Սարրա, եւ ասէ ցնա. Փութա թրեա գրիւս երիս ալեր նաշհոյ, եւ արա նկանս։ 7 Եւ յանդեայ ընթացաւ 

Աբրաամ, եւ առ որթ մի մատաղ եւ բարի, եւ ետ ցպատանին, եւ փութացոյց վաղվաղակի հասուցանել։ 8 Եւ 

առ կոդի եւ կաթն, եւ զորթն զոր հասոյց, եւ եդ առաջի նոցա, եւ կերան. եւ նա կայր առաջի նոցա ընդ 

ծառովն։ 9 Եւ ասէ ցնա. Ու՞ր է Սառա կին քո։ Նա պատասխանի ետ եւ ասէ. Ահաւանիկ ի խորանի անդ է։ 

10 Եւ ասէ. Դարձեալ եկից առ քեզ ի ժամանակի յայսմիկ ի սոյն աւուրս, եւ ունիցի որդի Սառա կին քո։ Եւ 

Սարրա՝ ունկն դնէր առ դրան խորանին. քանզի յետոյ նորա կայր։ 11 Եւ Աբրաամ եւ Սարրա ծերացեալք 

էին եւ անցեալք ցաւուրբք։ Եւ պակասեալ էր ի Սառայէ լինել ի կանանց աւրինի։ 12 Ծիծաղեցաւ Սառա 

ընդ միտս՝ եւ ասէ. Որ ինչ ցայժմ ոչ եղեւ ինձ, ա՞րդ լինիցի. եւ տէր իմ ծերացեալ է։ 13 Եւ ասէ Տէր 

ցԱբրաամ. Զի՞ է զի ծիծաղեցաւ Սառա ընդ միտս իւր՝ եւ ասէ, Թէ արդարեւ ծնանիցի՞մ. զի ահա ես 

պառաւեալ եմ։ 14 Միթէ տկարանայցէ առ ի յԱստուծոյ բան։ Ի ժամանակի յայսմիկ դարձայց առ քեզ ի սոյն 

աւուրս, եւ եղիցի Սառայի որդի։ 15 Ժխտեաց Սառա եւ ասէ, թէ Ոչ ծիծաղեցայ. քանզի երկեաւ։ Եւ ասէ, Ոչ 

այդպէս. այլ ծիծաղեցար։ 16 Եւ յարուցեալ անտի արանցն հայեցան ընդ երեսս Սոդոմացւոց եւ 

Գոմորացւոց։ Եւ Աբրաամ երթայր ընդ նոսա յուղարկել զնոսա։ 17 Եւ ասէ Տէր. Միթէ թաքու՞ստ ինչ իցէ 

յԱբրաամէ ծառայէ իմմէ զոր ինչ գործելոց եմ։ 18 Այլ Աբրաամ լինելով լինիցի յազդ մեծ եւ ի բազում. եւ 

աւրհնեսցին ի նա ամենայն ազգք երկրի։ 19 Քանզի գիտէի եթէ պատուիրեսցէ որդւոց իւրոց եւ տան իւրոյ 

յետ իւր, պահել զճանապարհս Տեառն, եւ առնել զարդարութիւն եւ զիրաւունս։ Եւ ածցէ Տէր Աստուած ի 

վերայ Աբրաամու զամենայն զոր խաւսեցաւ ընդ նմա։ 

ԻԱ 20 Եւ ասէ Տէր. Աղաղակ Սոդոմադւոց եւ Գոմորացւոց յաճախեաց, եւ մեղք նոցա մեծացան յոյժ։ 21 Արդ 

իջեալ տեսից եթէ ըստ աղաղակին նոցա որ յիսն հասանէ՝ վճարիցե՞ն. ապա թէ ոչ զի գիտացից։ 22 Եւ 

դարձեալ անտի արանցն եկին ի Սոդոմ։ Եւ Աբրաամ կայր առաջի Տեառն։ 23 Եւ մատուցեալ Աբրաամ 

ասէր. Միթէ կորուսանիցե՞ս զարդարն ընդ ամպարշտին, եւ լինիցի արդարն իբրեւ զամպարիշտն։ 24 Եթէ 

իցեն յիսուն արդար ի քաղաքի, կորուսանիցե՞ս զնոսա. եւ ո՞չ ներեսցես ամենայն տեղեացն վասն 

արդարոյն եթէ իցեն ի նմա։ 25 Քաւ լիցի քեզ առնել զայն բան, սպանանել զարդարն ընդ ամպարշտի, եւ 

լինիցի արդարն իբրեւ զամպարիշտն։ Քաւ լիցի քեզ որ դատիս զամենայն երկիր, մի արասցես զայն 

դատաստան։ 26 Եւ ասէ Տէր, Եթէ գտցի ի Սոդոմ յիսուն արդար ի քաղաքի անդ, թողացուցից ամենայն 

տեղեացն վասն նոցա։ 27 Պատասխանի ետ Աբրաամ եւ ասէ. Այժմ սկսայ խաւսել ընդ Տեառն. բայց ես հող 

եմ եւ մոխիր։ 28 Եթէ պակաս իցեն քան զյիսուն արդար հնգիւ չափ, կորուսանիցե՞ս վասն հնգիցն 

զամենայն քաղաքն։ Եւ ասէ՝ Ոչ կորուսից՝ եթէ գտցի անդ քառասուն եւ հինգ։ 29 Եւ յաւել եւս խաւսել ընդ 

նմա՝ եւ ասէ. Իսկ եթէ գտցի անդ քառասուն։ Եւ ասէ՝ Ոչ կորուսից վասն քառասնիցն։ 30 Եւ ասէ՝ Միթէ իցէ՞ 

ինչ Տէր եթէ խաւսիցիմ. իսկ եթէ գտցի անդ երեսու՞ն։ Եւ ասէ, Ոչ կորուսից՝ եթէ գտցի անդ երեսուն։ 31 Եւ 

ասէ. Որովհետեւ կալայ խաւսել ընդ Տեառն, թէ գտցի անդ՝ քսա՞ն. եւ ասէ՝ Ոչ կորուսից վասն քսանիցն։ 32 

Եւ ասէ, Միթէ իցէ՞ ինչ Տէր եթէ խաւսեցայց եւս միւս անգամ։ Եթէ գտցի անդ՝ տա՞սն եւ ասէ, Ոչ կորուսից 

վասն տասանցն։ 33 Եւ գնաց Տէր իբրեւ լռեաց ի խաւսելոյ անտի ընդ Աբրաամու. եւ Աբրաամ դարձաւ ի 

տեղի իւր։ 

 

ԾՆՈՒՆԴՔ  

ԳԼՈՒԽ ԺԹ 

 

1 Եւ եկին երկու հրեշտակքն ի Սոդոմ ընդ երեկս. եւ Ղովտ նստէր առ դրան Սոդոմացւոցն։ Իբրեւ ետես 

Ղովտ՝ յարեաւ ընդ առաջ նոցա, եւ երկիր եպագ ի վերայ երեսաց իւրոց յերկիր՝ եւ ասէ. 2 Ահաւասիկ ես՝ 

տեարք, եկայք ի տուն ծառայի ձերոյ, հանգերուք, եւ լուացից զոտս ձեր, եւ կանխեալ ընդ առաւաւտս 

երթիջիք զճանապարհ ձեր։ Եւ ասեն, Ոչ. այլ ի քաղաքամիջի աստ ագցուք։ 3 Եւ բռնադատեաց զնոսա յոյժ. 

եւ խոտորեցան առ նա, եւ մտին ի տուն նորա. եւ արար նոցա ընթրիս։ Եւ բաղարջ եփեաց նոցա՝ եւ կերան։ 

4 Մինչ չեւ ի քուն մտեալ նոցա, եւ արք քաղաքին Սոդոմացւոց պատեցին զտունն յերիտասարդաց մինչեւ 

ցծերս, ամենայն ժողովուրդն ի միասին։ 5 Եւ կոչէին արտաքս զՂովտ, եւ ասեն ցնա. Ու՞ր են արքն որ 

մտին առ քեզ գիշերի. Ած զնոսա առ մեզ զի գիտասցուք զնոսա։ 6 Եւ ել առ նոսա Ղովտ՝ արտաքոյ դրանն, 

եւ զդուռն ձգեաց զկնի իւր։ 7 Եւ ասէ ցնոսա. Քաւ լիցի ձեզ եղբարք, մի գործէք զայդ չարիս։ 8 Են իմ երկու 

դստերք որ զայր ոչ գիտեն, հանից զնոսա առ ձեզ, եւ արարէք ընդ նոսա որպէս հաճոյ իցէ ձեզ, բայց միայն 

արանցդ այդոցիկ մի ինչ մեզ առնիցէք. որովհետեւ մտին ընդ յարկաւ գերանաց իմոց։ 9 Եւ ասեն, Ի բաց 

կաց. մտեր բնակել պանդխտութեամբ. միթէ եւ դատաստա՞ն եւս դատել։ Այժմ եւ զքեզ եւս չարչարեսցուք 

առաւել քան զնոսա։ Եւ բռնադատէին զայրն զՂովտ յոյժ, եւ մերձ էին զդուռն խորտակել։ 10 Եւ ձգեալ 

արանցն զձեռս իւրեանց կորզեցին յինքեանց զՂովտ ի տուն անդր, եւ զդուրս տանն փակեցին։ 11 Եւ 

զարսն որ առ դուրս տանն կային հարին կուրութեամբ ի փոքուէ մինչեւ ցմեծն. եւ լքան խնդրել զդուրսն։ 12 

Եւ ասեն արքն ցՂովտ. Է՞ ոք քո աստ փեսայ կամ որդիք կամ դստերք, կամ այլ ոք քո՝ իցէ՞ ի քաղաքի աստ. 

հան զնոսա ի տեղոջէ յայսմանէ։ 13 Զի կործանելոց եմք զքաղաքս զայս. զի բարձրացաւ աղաղակ սոցա 

առաջի Տեառն, եւ առաքեաց զմեզ Տէր սատակել զսա։ 14 Ել Ղովտ եւ խաւսեցաւ ընդ փեսայս իւր որ 

առնլոց էին զդստերս նորա. եւ ասէ. Արիք՝ ելէք ի տեղւոջէ աստի յայսմանէ, զի սատակէ Տէր զքաղաքս։ Եւ 

թուէր ծաղր առնել յաչս փեսայից իւրոց։ 15 Եւ իբրեւ եղեւ առաւաւտ, փութացուցանէին հրեշտակքն 

զՂովտ՝ եւ ասէին. Արի առ ըզկին քո եւ զերկուս դստերս քո զոր ունիս, եւ ել աստի, զի մի եւ դու կորնչիցիս 

ընդ անաւրէնութիւն քաղաքիդ։ 16 Եւ նոքա խռովեցան։ Եւ կալան հրեշտակքն զձեռանէ նորա, եւ զձեռանէ 

կնոջ նորա, եւ զձեռանէ երկուց դստերաց նորա. զի խնայեաց Տէր ի նա։ Եւ հանին զնա, եւ եդին արտաքոյ 

քաղաքին։ 17 Եւ եղեւ իբրեւ հանին զնոսա արտաքս, ասեն՝ Ապրեցո զանձն քո, մի դառնայցես յետս, եւ մի 

կայցես յամենայն կողմանս աշխարհիդ. զերծիր ի լեառն, գուցէ՝ ընդ նոսա ըմբռնիցիս։ 18 Եւ ասէ Ղովտ 

ցնոսա. Աղաչեմ Տէր, 19 որովհետեւ եգիտ ծառայ քո ողորմութիւն առաջի քո, եւ մեծ արարեր 

զարդարութիւն քո, զոր առնես յիս ապրել անձին իմոյ. եւ արդ ես ոչ կարեմ զերծանել ի լեառն, գուցէ 

հասանիցեն ինձ չարիքն, եւ մեռանիցիմ։ 20 Ահա քաղաքս այս մերձ է անկանել ի նա, որ է փոքրիկ, անդ 

ապրեցայց, եւ չէ փոքր, եւ կեցցէ անձն իմ վասն քո։ 21 Եւ ասէ ցնա՝ Ահաւասիկ արարի մեծարանս երեսաց 

քոց. եւ ի բանիդ յայդմիկ չկործանել զքաղաքն վասն որոյ խաւսեցար։ 22 Եւ արդ՝ փութա զերծանել ի նա. 

զի ոչ կարեմ առնել իրս ինչ մինչեւ անկանիցիս անդր. վասն այնորիկ կոչեաց զանուն քաղաքին այնորիկ 

Սեգովր։ 23 Արեգակն ծագեաց յերկիր, եւ Ղովտ եմուտ ի Սեգովր։ 24 Եւ Տէր տեղաց ի Սոդոմ եւ ի Գոմոր 

ծըծումբ եւ հուր ի Տեառնէ յերկնից. 25 եւ կործանեաց զքաղաքսն զայնոսիկ, եւ զամենայն կողմանսն, եւ 

զամենայն բնակիչս քաղաքացն, եւ զամենայն բոյս երկրին։ 26 Եւ դարձաւ կինն Ղովտայ յետս, եւ եղեւ 

արձան աղի։ 27 Եւ կանխեալ Աբրաամ ընդ առաւաւտն ի տեղին ուր կայր առաջի Տեառն. 28 եւ հայեցաւ 

յերեսս Սոդոմացւոց եւ Գոմորացւոց, եւ յամենայն երեսս երկրի գաւառին. եւ ետես եւ ահա ելանէր բոց 

երկրին իբրեւ մրրիկ հնոցի։ 29 Եւ եղեւ ի սատակել Տեառն զամենայն զքաղաքսն զայնոսիկ շուրջ 

զբնակութեամբն, յիշեաց Աստուած զԱբրաամ, եւ եհան արձակեաց զՂովտ ի միջոյ կործանմանն, ի 

կործանել Տեառն զքաղաքսն յորս բնակեալ էր ի նոսա Ղովտ։ 30 Եւ ել Ղովտ ի Սեգովրայ, եւ նստէր ի 

լերինն, եւ երկոքին դստերք նորա ընդ նմա. քանզի երկեաւ բնակել ի Սեգովր. եւ բնակեաց յայրի անդ, 

ինքն եւ երկոքին դստերք նորա ընդ նմա։ 31 Եւ ասէ երէցն ցկրցերն. Հայր մեր ծերացեալ է, եւ չիք ոք յերկրի 

որ մտանիցէ առ մեզ, որպէս աւրէն է ամենայն երկրի։ 32 Եկ արբուսցուք հաւր մերում գինի, եւ ննջեսցուք 

ընդ նմա, եւ յարուսցուք ի հաւրէ մերմէ զաւակ։ 33 Եւ արբուցին հաւրն իւրեանց գինի ի գիշերին յայնմիկ. 

եւ եմուտ երէցն ննջեաց ընդ հաւրն իւրում զգիշերն զայն. եւ ոչ գիտէր ի ննջելն նորա եւ ի յառնել։ 34 Եւ 

եղեւ ի վաղիւ անդր, եւ ասէ երէցն ցկրտսերն. Ահա ննջեցի ես երեկ ընդ հաւր իմում, արբուսցուք նմա գինի 

եւ ի գիշերիս յայսմիկ. եւ մուտ ննջեա ընդ նմա. եւ յարուսցուք զաւակ ի հաւրէ մերմէ։ 35 Եւ արբուցին՝ եւ 

յայնմ գիշերի գինի հաւրն իւրեանց. եւ եմուտ կրտսերն եւ ննջեաց ընդ հաւրն իւրում. եւ ոչ գիտէր ի ննջելն 

նորա եւ ի յառնել։ 36 Եւ յղացան երկոքին դստերքն Ղովտայ ի հաւրէն իւրեանց։ 37 Եւ ծնաւ երէցն որդի, եւ 

կոչեաց զանուն զորա Մովաբ. ասէ. Ի հաւրէ իմմէ. նա է հայր Մովաբացւոց մինչեւ ցայս աւր ժամանակի։ 

38 Ծնաւ եւ կրցերն որդի՝ եւ կոչեաց զանուն նորա Ամման. ասէ, Որդի ազգի իմոյ. նա է հայր Ամոնացւոց 

մինչեւ ցայս աւր ժամանակի։ 

 

ԾՆՈՒՆԴՔ  

ԳԼՈՒԽ Ի 

 

ԻԲ 1 Եւ չուեաց անտի Աբրաամ յերկիրն հարաւոյ, եւ բնակեցաւ ընդ Կադէս եւ ընդ Սուր. եւ պանդխտեցաւ 

ի Գերարայ։ 2 Եւ ասաց Աբրաամ վասն Սառայի կնոջ իւրոյ թէ քոյր իմ է։ Եւ առաքեաց Աբիմելէք արքայ 

Գերեարացւոց, եւ առ զՍարրա։ 3 Եւ եկն Աստուած առ Աբիմելէք ի տեսլեան գիշերոյ եւ ասէ. Ահա 

մեռանիս վասն կնոջդ զոր առեր, զի կին՝ Առնակին է։ 4 Բայց Աբիմելէք ոչ մերձեցաւ ի նա։ Եւ ասէ՝ Տէր, 

զազգ մի զանգէտ եւ զարդար՝ կորուսանիցես։ 5 Ոչ ապաքէն նա ասաց ցիս քոյր իմ է, եւ սա՝ ասաց ցիս 

Եղբայր իմ է, եւ ես սրբութեամբ սրտի՝ եւ արդարութեամբ ձեռաց արարի զայս։ 6 Եւ ասէ ցնա Աստուած ի 

տեսլեանն. Ես գիտացի զի սրբութեամբ սրտի արարեր դու զայդ, եւ խնայեցի ես ի քեզ չմեղանչել քեզ յիս. 

վասն այնորիկ ոչ ետու թոյլ քեզ մերձենալ ի դա։ 7 Բայց արձակեա զկինդ յայր իւր. զի այր մարգարէ է, եւ 

արասցէ աղաւթս վասն քո եւ կեցցես։ Ապա թէ ոչ տացես, գիտեա զի մեռանիս դու եւ ամենայն որ ինչ քո է։ 

8 Եւ կանխեաց Աբիմելէք ընդ առաւաւտն՝ եւ կոչեաց զամենայն զծառայս իւր, եւ խաւսեցաւ զամենայն 

բանս զայսոսիկ յականջս նոցա։ Եւ զահի հարան ամենայն մարդիկն յոյժ։ 9 Եւ կոչեաց Աբիմելէք զԱբրաամ 

եւ ասէ ցնա. Զի՞նչ գործեցեր դու զայդ ընդ մեզ. միթէ մեղա՞ք ինչ քեզ՝ զի ածեր ի վերայ իմ եւ ի վերայ 

թագաւորութեան իմոյ մեղս մեծամեծս. գործ զոր ոչ ոք գործէ՝ գործեցեր ընդ իս։ 10 Եւ ասէ Աբիմելէք 

ցԱբրաամ. Զի՞նչ տեսեալ արարեր զբանդ զայդ։ 11 Եւ ասէ Աբրաամ. Զի ասացի՝ թէ գուցէ ոչ գուցէ 

աստուածպաշտութիւն ի տեղւոջս յայսմիկ. եւ զիս սպանանիցեն վասն կնոջդ իմոյ։ 12 Բայց արդարեւ՝ քոյր 

իմ է ի հաւրէ եւ ոչ ի մաւրէ. եւ եղեւ ինձ կին։ 13 Եւ եղեւ յորժամ եհան զիս Աստուած ի տանէ հաւր իմոյ, եւ 

ես ասացի ցդա. Զայս արդարութիւն արասցես ընդ իս. յամենայն տեղիս ուր եւ երթիցուք, ասասջիր զինէն 

թէ եղբայր իմ է։ 14 Եւ առ Աբիմելէք հազար սատեր, եւ արջառ եւ ոչխար, ծառայս եւ աղախնայս, եւ ետ 

Աբրաամու. եւ ետ ցնա զՍառա զկին իւր։ 15 Եւ ասէ Աբիմելէք ցԱբրաամ. Ահաւասիկ երկիրդ առաջի քո, 

ուր հաճոյ իցէ քեզ բնակեաց։ 16 Եւ ցՍառա ասէ. Ահա ետու հազար սատեր եղբաւր քում, այն եղիցի քեզ ի 

պատիւ երեսաց քոց, եւ ամենայն կանանց որ ընդ քեզ են. եւ զամենայն արդար խաւսեսցիս։ 17 Եւ եկաց 

յաղաւթս Աբրաամ առ Աստուած. եւ բժշկեաց զԱբիմելէք եւ ըզկին նորա, եւ զաղախնայս նորա, եւ 

ծնանէին։ 18 Զի փակելով փակեաց Տէր արտաքուստ զամենայն արգանդ ի տան Աբիմելիքայ վասն 

Սառայի կնոջ Աբրաամու։ 

 

ԾՆՈՒՆԴՔ  

ԳԼՈՒԽ ԻԱ 

 

ԻԳ 1 Եւ Տէր յայցել Սառայի որպէս եւ ասաց. Եւ արար Տէր Սառայի՝ որպէս եւ խաւսեցաւ։ 2 Եւ յղեցաւ եւ 

ծնաւ Սառա Աբրաամու որդի ծերութեան. ըստ ժամանակին որպէս եւ խաւսեցաւ ընդ նմա Աստուած։ 3 Եւ 

կոչեաց Աբրաամ զանուն որդւոյ իւրոյ զոր ծնաւ նմա Սառա՝ Իսահակ։ 4 Եւ թլփապեաց Աբրաամ 

զԻսահակ զորդի իւր յաւուր ութերորդի, որպէս եւ պատուիրեաց նմա Տէր Աստուած։ 5 Եւ Աբրաամ 

հարեւրամեան էր յորժամ եղեւ նմա Իսահակ որդի իւր։ 6 Եւ ասէ Սառա, Ծաղր արար զիս Աստուած. զի որ 

եւ լսիցէ՝ ուրախ լինիցի ընդ իս։ 7 Եւ ասէ. Ով պատմեսցէ Աբրաամու եթէ սնուցանիցէ մանուկ՝ Սառա. զի 

ծնայ որդի ի ծերութեան իմում։ 8 Եւ աճեաց մանուկն, եւ հատուցաւ ի ստենէ. եւ արար Աբրաամ 

ուրախութիւն մեծ յաւուր յորում հատուցաւ ի ստենէ Իսահակ որդի իւր։ 

ԻԳ 9 Եւ տեսեալ Սառայ զորդին Ագարայ Եգիպտացւոյ՝ որ եղեւ Աբրաամու, զի խաղայր ընդ Իսահակայ 

որդւոյ իւրում, եւ ասէ ցԱբրաամ. 10 Ի բաց հան զաղախինդ եւ զորդի դորա. զի մի ժառանգեսցէ որդի 

աղախնոյդ ընդ որդւոյ իմում Իսահակայ։ 11 Եւ խիստ թուեցաւ բանն առաջի Աբրաամու վասն որդւոյ 

նորա։ 12 Եւ ասէ Աստուած ցԱբրաամ. Մի ինչ խիստ թուեսցի առաջի քո վասն մանկանն եւ վասն 

աղախնոյն։ Զամենայն զոր զինչ ասիցէ քեզ Սառա՝ լուր ձայնի նորա. զի Սահակաւ կոչեսցի քեզ զաւակ։ 13 

Բայց զորդի աղախնոյդ արարից յազգ մեծ, զի սերմն քո է։ 14 Յարեաւ Աբրաամ ընդ առաւաւտն՝ եւ առ հաց 

եւ տիկ ջրոյ եւ ետ ցԱգար, եւ եդ յուս նորա զմանուկն, եւ արձակեաց զնա։ Եւ երթեալ մոլորեալ շրջէր 

յանապատի անդ առ ջրհորովն երդման։ 15 Եւ նուազեաց ջուր ի տկէ անտի. եւ ընկէց զմանուկն ի ներքոյ 

միոյ եղեւին ծառոյ։ 16 Եւ երթեալ նստաւ յանդիման նորա ի բացեայ իբրեւ վտաւանաւ. զի ասէր՝ թէ ոչ 

տեսից զմահ որդւոյն իմոյ. եւ նստէր յանդիման նորա։ Ձայն բարձեալ մանկանն լայր։ 17 Եւ լուաւ 

Աստուած ձայնի մանկանն ի տեղւոջէն ուր էր։ Եւ կոչեաց Աստուած զԱգար յերկնից՝ եւ ասէ ցնա. Զի՞նչ է 

այդ Ագար, մի երկնչիր. զի լուաւ Աստուած ձայնի որդւոյ քոյ ի տեղւոջէ այտի ուր է։ 18 Արի առ զմանուկն 

քո, եւ զաւրացո զնա ձեռամբ. զի յազգ մեծ արարից զնա։ 19 Եւ եբաց Աստուած զաչս նորա, եւ ետես ջրհոր 

ջրոյ կենդանւոյ. եւ չոգաւ ելից զտիկն ջրով եւ արբոյց մանկանն։ Եւ էր Աստուած ընդ մանկանն։ 20 Եւ 

աճեաց, եւ եղեւ աղեղնաւոր։ 21 Եւ բնակէր յանապատին Փառանու. եւ առ նմա մայր նորա կին յերկրէն 

Եգիպտացւոց։ 

ԻԵ 22 Եւ եղեւ ի ժամանակին յայնմիկ խաւսեցաւ Աբիմելէք, եւ Ոքոզաթ տաճարապետ նորա, եւ Փիքաւղ 

սպարապետ զաւրաց նորա. եւ ասեն ցԱբրաամ. Աստուած ընդ քեզ է յամենայնի զինչ եւ գործես։ 23 Արդ՝ 

երդուիր ինձ յԱստուած չմեղանչել ինձ, եւ մի զաւակի իմում, եւ անուն իմոյ. այլ ըստ արդարութեան զոր 

արարի ընդ քեզ՝ արասցես ընդ իս, եւ երկրիս յորում բնակեալ ես ի սմա։ 24 Եւ ասէ Աբրաամ. Ես երդնում։ 

25 Եւ յանդիմանեաց Աբրաամ զԱբիմելէք՝ վասն ջրհորոյն ջրոց զորս հանին ծառայքն Աբիմելեքայ։ 26 Եւ 

ասէ ցնա Աբիմելէք. Ոչ գիտացի ո արար զայն իրս, եւ դու ոչ պատմեցեր ինձ. եւ իմ ոչ էր լուեալ՝ բայց 

այսաւր։ 27 Եւ առ Աբրաամ արջառս եւ ոչխարս՝ եւ ետ Աբիմելէքայ. եւ եդին երկոքին ուխտ ընդ միմեանս. 

28 եւ կացոյց Աբրաամ եւթն որոջ ոչխարաց միայն. 29 Եւ ասէ Աբիմելէք ցԱբրաամ. Զի՞նչ են այս եւթն 

որոջք ոչխարաց զորս կացուցեր միայն։ 30 Եւ ասէ՝ Զայդ եւթն որոջս առցես յինէն, զի եղիցի ինձ ի 

վկայութիւն, թէ ես փորեցի զջրհորդ զայդ։ 31 Վասն այնորիկ անուանեաց զանուն տեղւոյն այնորիկ æրհոր 

երդման. 32 զի անդ երդուան երկոքին միմեանց, եւ անդ եդին ուխտ առ ջրհորին երդման։ Յարեաւ 

Աբիմելէք եւ Ոքոզաթ տաճարապետ նորա, եւ Փիգաւզ սպարապետ զաւրաց նորա. եւ դարձան անդրէն 

յերկիրն Փղշտացւոց։ 33 Եւ տնկեաց Աբրաամ տունկ առ ջրհորովն երդման. եւ կարդաց զանուն Տեառն, 

Աստուած յաւիտենական։ 34 Եւ պանդխտեցաւ Աբրաամ յերկրին Փղշտացւոց աւուրս բազումս։ 

 

ԾՆՈՒՆԴՔ  

ԳԼՈՒԽ ԻԲ 

 

ԻԶ 1 Եւ եղեւ յետ բանիցս այսոցիկ, փորձեաց Աստուած զԱբրաամ՝ եւ ասէ ցնա. Աբրաամ Աբրաամ. եւ նա 

ասէ. Աւասիկ եմ։ 2 Եւ ասէ ցնա. Առ դու զորդիդ քո սիրելի զոր սիրեցեր զԻսահակ, եւ գնա դու յերկիր 

բարձր, եւ հանցես զդա անդ յողջակէզ ի վերայ միոյ լերանց յորոց ասացից քեզ։ 3 Եւ յարեաւ Աբրաամ ընդ 

առաւաւտն, համետեաց զէշ իւր. եւ առ ընդ իւր երկուս ծառայս. եւ զԻսահակ զորդի իւր. եւ պատառեաց 

փայտ յողջակէզ՝ եւ յարեաւ գնաց. եւ եկն ի տեղին զոր ասաց նմա Աստուած։ 4 Եւ յաւուրն երրորդի 

համբարձ Աբրաամ զաչս իւր եւ ետես զտեղին ի հեռաստանէ։ 5 Եւ ասէ Աբրաամ ցպատանիս իւր. 

Նստարուք դուք այդր հանդերձ իշովդ. եւ ես եւ պատանեակդ երթիցուք մինչեւ ցանդր, եւ երկիր պագցուք 

եւ դարձցուք առ ձեզ։ 6 Եւ առ Աբրաամ զփայտ ողջակիզին, եւ եդ ի վերայ Իսահակայ որդւոյ իւրոյ. եւ առ ի 

ձեռն զսուրն եւ զհուրն. եւ գնացին երկոքեան ի միասին։ 7 Եւ ասէ Իսահակ ցԱբրաամ հայր իւր. Հայր. եւ 

նա ասէ. Զի՞ է որդեակ։ Եւ նա ասէ. Ահա հուր՝ եւ ահա փայտ. ու՞ր է ոչխար յողջակէզ։ 8 Եւ նա ասէ. 

Աստուած տեսցէ իւր ոչխար յողջակէզ որդեակ։ Գնացին երկոքեան ի միասին, 9 եւ եկին ի տեղին զոր 

ասաց նմա Աստուած։ Անդ շինեաց սեղան Աբրաամ. եւ եդ ի վերայ զփայտն։ Եւ կապեաց զԻսահակ զորդի 

իւր, եւ եդ զնա ի սեղան ի վերայ փայտին։ 10 Եւ ձգեաց Աբրաամ զձեռն առնուլ զսուրն եւ զենուլ զորդին 

իւր։ 11 Եւ կոչեաց զնա հրեշտակ Տեառն յերկնից՝ եւ ասէ. Աբրաամ, Աբրաամ։ Եւ նա ասէ ցնա. Աւասիկ եմ։ 

12 Եւ ասէ. Մի մխեր զձեռն քո ի պատանեակդ, եւ մի ինչ առներ դմա. զի այժմ գիտացի թէ երկիւղած ես դու 

յԱստուծոյ, եւ ոչ խնայեցեր յորդիդ քո սիրելի վասն իմ։ 13 Համբարձ Աբրաամ զաչս իւր եւ ետես, եւ ահա 

խոյ մի կախեալ կայր զծառոյն սաբեկայ զեղջերաց։ Եւ գնաց Աբրաամ առ զխոյն, եւ եհան զնա յողջակէզ 

փոխանակ Իսահակայ որդւոյ իւրոյ։ 14 Եւ կոչեաց Աբրաամ զանուն տեղւոյն այնորիկ Տէր ետես. զի 

ասիցեն ցայսաւր ի լերինս յայսմիկ Տէր երեւեցաւ։ 15 Եւ կոչեաց հրեշտակ Տեառն զԱբրաամ երկիցս 

անգամ յերկնից՝ եւ ասէ. 16 Յանձն իմ երդուայ՝ ասէ Տէր. Փոխանակ զի արարեր դու զբանդ զայդ, եւ ոչ 

խնայեցեր յորդիդ քո սիրելի վասն իմ. 17 այո աւրհնելով աւրհնեցից զքեզ, եւ բազմացուցանելով 

բազմացուցից զզաւակ քո որպէս զաստեղս երկնից բազմութեամբ. եւ որպէս զաւազ առ ափն ծովու. եւ 

ժառանգեսցէ զաւակ քո զքաղաքս հակառակորդաց իւրոց։ 18 Եւ աւրհնեսցին ի զաւակի քում ամենայն 

ազգք երկրի. փոխանակ զի լուար ձայնի իմում։ 19 Դարձաւ Աբրաամ առ պատանիսն իւր, եւ յարուցեալ 

գնացին ի միասին ի ջրհորն երդման. եւ բնակեցաւ Աբրաամ առ ջրհորովն երդման։ 

ԻԷ 20 Եւ եղեւ յետ բանիցս այսոցիկ, պատմեցաւ Աբրաամու, թէ ահա ծնաւ Մեղքա եւ նա որդիս Նաքովրայ 

եղբաւր քում։ 21 Զովք զանդրանիկն նորա, եւ զԲաւ զեղբայր նորա, եւ զԿամուէլ հայր Ասորւոց, 22 եւ 

զՔասադ, եւ զԱզաւ, եւ զՓաղդաս, եւ զՅետդափ, եւ զԲաթուէլ. 23 եւ Բաթուէլ ծնաւ զՌէբեկա։ Ութ սոքա 

որդիք՝ զորս ծնաւ Մեղքա Նաքովրայ եղբաւր Աբրաամու։ 24 Եւ հարճն նորին որոյ անուն էր Ռեմա, ծնաւ 

եւ նա զՏաբեկ, եւ զԴաամ, եւ զՏոքոս, եւ զՄովքա։ 

ԳԼՈՒԽ ԻԳ 

 

ԻԸ 1 Եւ եղեն կեանք Սառայի հարիւր եւ քսան եւ եւթն ամ։ 2 Եւ մեռաւ Սառա ի քաղաքի Արբոկա ի ձորն, 

այն ինքն է Քեբրոն յերկրին Քանանացւոց։ Եւ եկն Աբրաամ կոծել զՍառա եւ սուգ առնուլ։ 3 Եւ յարեաւ 

Աբրաամ ի մեռելոյն իւրմէ, եւ խաւսեցաւ ընդ որդիսն Քետեայ՝ եւ ասէ. 4 Պանդուխտ եւ նժդեհ եմ ես ի միջի 

ձերում. արդ՝ տուք ինձ ստացուած գերեզմանի ընդ ձեզ եւ թաղեցից զմեռեալս իմ։ 5 Պատասխանի ետուն 

որդիքն Քետայ Աբրաամու՝ եւ ասեն. 6 Ունկն դեր մեզ տէր, թագաւոր յԱստուծոյ ես ի միջի մերում, յընտիր 

շիրմաց մերոց թաղեա զմեռեալն. զի ոչ ոք ի մէնջ արգելու ի քէն զշիրիմս։ 7 Յարեաւ Աբրաամ երկիր եպագ 

ժողովրդեան երկրին որդւոցն Քետայ։ 8 Եւ խաւսեցաւ ընդ նոսա Աբրաամ՝ եւ ասէ. Եթէ յաւժար իցէք ի մտի 

ձերում թաղել զմեռեալդ իմ յերեսաց իմոց, ունկն դիք ինձ, եւ խաւսեցարուք վասն իմ ընդ Եփրոնի որդւոյ 

Սահառայ, 9 եւ տացէ ինձ զայրն կրկին, որ է ի վիճակի ագարակի իւրոյ, արծաթոյ՝ որչափ եւ արժան իցէ. 

տացէ զնա ինձ ի միջի ձերում ի ստացուած բնակաց։ 10 Եւ Եփրոն նստէր ի մէջ որդւոցն Քետայ։ 

Պատասխանի ետ Եփրոն Քետացի Աբրաամու՝ եւ ասէ. Լու ի լու որդւոցն Քետայ, եւ ամենեցուն որ 

մտանէին ընդ դուռն քաղաքի նորա։ 11 Եւ ասէ. Յիս դարձ Տէր. եւ ունկն դիր ինձ. զագարակն ետու քեզ, եւ 

զայրն որ ի նմա տաց քեզ առաջի ամենայն քաղաքակցաց իմոց ետու քեզ թաղել զմեռեալն քո։ 12 Եւ երկիր 

եպագ Աբրաամ առաջի ամենայն ժողովրդեան երկրին։ 13 Եւ խաւսեցաւ ընդ Եփրոնի յականջս 

ժողովրդեան երկրին, եւ ասէ. Որովհետեւ անսացեր ինձ, ունկն դիր ինձ. տաց քեզ արծաթ ընդ ագարակին, 

առ յինէն եւ թաղեցից անդ զմեռեալս։ 14 Պատասխանի ետ Եփրոն Աբրաամու՝ եւ ասէ ցնա. 15 Ոչ Տէր իմ. 

լուայ թէ գետինն չորեքհարեւր սատեր արծաթոյ է, ընդ իս եւ ընդ քեզ զի՞նչ է այն. բայց դու թաղեա 

զմեռեալն քո։ 16 Եւ իբրեւ լուաւ ԱբրաամյԵփրոնէ, կշռեաց զարծաթն Եփրոնի, զոր խաւսեցաւ յականջս 

որդւոցն Քետայ, չորեքհարիւր սատեր արծաթոյ ընտրոյ վաճառականաց։ 17 Եւ հաստատեցաւ ագարակն 

Եփրոնի, որ է առ կրկնով այրիւն յանդիման Մամբրէի, ագարակն եւ այրն որ է ի նմա. եւ ամենայն 

ծառատունկ որ է յագարակի անդ, շուրջ յամենայն սահմանս նորա, 18 ի ստացուածս Աբրաամու առաջի 

որդւոցն Քետայ, եւ որ մտանէին ընդ դուռն քաղաքի նորա։ 19 Եւ յետ այնորիկ թաղեաց Աբրաամ զՍառա 

զկին իւր ի կրկնումն այրի ագարակին, որ է յանդիման Մամբրէի. այն է Քեբրոն յերկրին Քանանացւոց։ 20 

Եւ հաստատեցաւ ագարակն եւ այրն որ է ի նմա՝ Աբրաամու, ի ստացուածս շիրմաց յորդւոցն Քետայ։ 

ԳԼՈՒԽ ԻԴ 

 

1 Եւ Աբրաամ ծերացեալ էր եւ անցեալ զաւուրք. եւ Տէր աւրհնեաց զԱբրաամ ամենայնիւ։ 

ԻԹ 2 Եւ ասէ Աբրաամ ցծառայն իւր ցերէց տան իւրոյ, ցիշխան ամենայն ընչից նորա. Դիր զձեռն քո ընդ 

երանաւք իմովք։ 3 Եւ երդմնեցուցից զքեզ ի Տէր, յԱստուած երկնից, եւ յԱստուած երկրի, զի մի առցես կին 

որդւոյ իմում Իսահակայ ի դստերաց Քանանացւոց յորոց միջի ես բնակեմ։ 4 Այլ յերկիրն իմ ուստի ելեալ 

եմ երթիցես, եւ ի տուն իմ. եւ առցես դու անտի կին որդւոյ իմում Իսահակայ։ 5 Ասէ ցնա ծառայն. Գուցէ՝ 

կինն ոչ կամիցի գալ ընդ իս յերկիրս յայս, դարձուցանելով դարձուցի՞ց զորդի քո յերկիրն ուստի ելեր։ 6 Եւ 

ասէ Աբրաամ. Զգոյշ լեր, մի դարձուցանիցես զորդի իմ անդր։ 7 Տէր Աստուած երկնից, եւ Աստուած երկրի, 

որ առ զիս ի տանէ հաւր իմոյ, եւ յերկրէն ուստի ծնեալ էի, որ խաւսեցաւն ընդ իս՝ եւ երդուաւ ինձ եւ ասէ. 

Զաւակի քում տաց զերկիրդ զայդ. նա առաքեսցէ զհրեշտակ իւր առաջի քո. եւ առցես անտի կին որդւոյ 

իմում Իսահակայ։ 8 Ապա թէ ոչ կամիցի կինն գալ ընդ քեզ յերկիրս յայս, քաւեալ լիջիր դու յերդմանէդ 

յայդմանէ։ Բայց միայն զորդեակդ իմ մի դարձուցանիցես անդր։ 9 Եւ եդ ծառայն Աբրաամու զձեռն իւր ընդ 

երանաւք Տեառն իւրոյ՝ եւ երդուաւ նմա վասն բանիս այսորիկ։ 10 Եւ առ ծառայն տասն ուղտ յուղտուց 

տեառն իւրոյ՝ եւ գնաց։ Եւ յամենայն բարութեանց տեառն իւրոյ ընդ իւր։ Եւ յարեաւ գնաց ի Միջագետս ի 

քաղաքն Նաքովրայ։ 11 Եւ նստոյց զուղտսն արտաքոյ քաղաքին առ ջրհորոյ ջրոցն ընդ երեկս յորժամ 

ջրուորն ելանէր։ Եւ ասէ. 12 Տէր Աստուած տեառն իմոյ Աբրաամու՝ յաջողեա առաջի իմ այսաւր. եւ արա 

ողորմութիւն ընդ տեառն իմում Աբրաամու։ 13 Աւասիկ ես կամ ի վերայ աղբեր ջրոյս, եւ դստերք բնակչաց 

քաղաքիս ելանեն հանել ջուր։ 14 Եւ եղիցի կոյս մի որում ես ասացից, թէ Խոնարհեցո զսափորդ քո զի 

արբից, եւ ասէ ցիս՝ Արբ, եւ ուղտուցդ քոց եւս արբուցից մինչեւ դադարեսցին յըմպելոյ, զայն 

պատրաստեցեր ծառային քում Իսահակայ. եւ այնու գիտացից թէ արարեր ողորմութիւն տեառն իմում 

Աբրաամու։ 15 Եւ եղեւ մինչչեւ կատարեալ էր նորա զխաւսսն ի մտի իւրում, եւ ահա Ռեբեկա եկն ել, որ 

ծնեալ էր Բաթուելի որդւոյ Մեղքեայ կնոջ Նաքովրայ եղբաւր Աբրաամու. եւ ունէր սափոր յուս իւր։ 16 Եւ 

էր կոյսն գեղեցիկ երեսաւք յոյժ։ Կոյս՝ զոր այր ոչ գիտէր։ Էջ յաղբեւրն, եւ ելից զսափորն իւր եւ ել։ 17 

Ընթացաւ ծառայն ընդ առաջ նորա եւ ասէ. Արբո ինձ սակաւ մի ջուր ի սափորոյ այտի։ 18 Եւ նա ասէ. Արբ 

տէր։ Եւ փութացաւ իջոյց զսափորն ի վերայ բազկաց իւրոց. եւ արբոյց նմա՝ 19 մինչեւ դադարեաց 

յըմպելոյ։ Եւ ասէ՝ Եւ ուղտուց քոց հանից ջուր մինչեւ ամենեքեան արբցեն։ 20 Եւ փութացաւ թափեաց 

զսափորն յաւազանն, եւ ընթացաւ դարձեալ ի ջրհորն հանել. եւ եհան ջուր ամենայն ուղտուց նորա։ 21 Եւ 

այրն միտ դնէր նմա, եւ լուռ կայր ի միտ առնուլ. եթէ աջողեա՞ց Տէր զճանապարհ նորա եւ թէ ոչ։ 22 Եւ եղեւ 

իբրեւ դադարեցին ամենայն ուղտքն յըմպելոյ, եւ առ այրն գինդս ոսկիս մի մի ըստ դահեկանի ձուղոյ, եւ 

երկուս ապարանջանս ի ձեռս նորա. ի տասն դահեկեանէ ձոյլ նոցա։ 23 Եւ եհարց զնա՝ եւ ասէ. Ո՞յր 

դուստր ես դու, պատմեա ինձ թէ իցէ՞ ի տան քում մեզ տեղի յիջավանաց։ 24 Եւ ասէ ցնա. Դուստր 

Բաթուելի եմ ես որդւոյ Մեղքեայ զոր ծնաւ Նաքովրայ։ 25 Եւ ասէ ցնա. Եւ յարդ եւ խոտ շատ է մեր, եւ տեղի 

իջավանաց։ 26 Խնդաց այրն, եւ երկիր ետագ Աստուծոյ, 27 եւ ասէ. 0րհնեալ Տէր Աստուած տեառն իմոյ 

Աբրաամու. որ ոչ վրիպեցոյց զարդարութիւն իւր եւ զճշմարտութիւն ի տեառնէ իմմէ. եւ ինձ յաջողեաց Տէր 

ի տան եղբաւր տեառն իմոյ։ 28 Եւ ընթացաւ աղջիկն պատմեաց ի տան մաւր իւրոյ ըստ բանիցն այնոցիկ։ 

29 Եւ Ռեբեկայ՝ էր եղբայր որում անուն էր Ղաբան։ Եւ ընթացաւ Ղաբան առ այրն արտաքս յաղբեւրն, 30 

իբրեւ ետես զգինդսն եւ զապարանջանսն ի ձեռսն քեռ իւրոյ. եւ զի լուաւ զբանսն յՌեբեկայ քեռէ իւրմէ՝ որ 

ասէր, թէ Այսպէս ինչ խաւսեցաւ ընդ իս այրն։ Եւ եկն առ այրն, մինչ կայր ի վերայ ուղտուց իւրոց առ 

աղբերն. 31 եւ ասէ ցնա. Եկ մուտ ի տուն աւրհնեալ Տեառն. զի՞ կաս արտաքոյ, զի ես պատրաստեցի տուն 

եւ տեղի ուղտուցդ։ 32 Եմուտ այրն ի տուն անդր, եւ իջոյց ուղտուցն։ Եւ ետուն յարդ եւ խոտ ուղտուցն, եւ 

ջուր լուանալոյ ոտից նորա, եւ ոտից նոցա որ ընդ նմայն էին։ 33 Եւ եդին հաց առաջի նոցա ուտել։ Եւ նա 

ասէ. Ոչ կերայց մինչեւ խաւսեցայց զբանս իմ։ Եւ ասեն՝ Խաւսեաց։ 34 Եւ ասէ. Ծառայ Աբրաամու եմ ես. 35 

եւ Տէր աւրհնեաց ըզտէր իմ յոյժ, եւ բարձրացաւ. եւ ետ նմա արջառ եւ ոչխար, եւ արծաթ եւ ոսկի, ծառայս 

եւ աղախնոյս, ուղտս եւ էշս։ 36 Եւ ծնաւ Սառա՝ կին տեառն իմոյ որդի մի տեառն իմում յետ ծերութեան 

իւրոյ. եւ նմա ետ զամենայն ինչ որ էր նորա։ 37 Եւ երդմնեցոյց զիս տէր իմ՝ եւ ասէ. Ոչ առցես կին որդւոյ 

իմում Իսահակայ ի դստերաց աստի Քանանացւոց, յորոց միջի ես պանդխտեալս եմ յերկրի սոցա։ 38 Այլ ի 

տուն հաւր իմոյ երթիցես եւ ի տոհմ իմ, եւ առցես անտի կին որդւոյ իմում։ 39 Եւ ես ասացի ցտէրն իմ. 

Գուցէ՝ ոչ գայցէ կինն ընդ իս։ 40 Եւ ասէ ցիս. Տէր Աստուած իմ որում հաճոյ եղէ առաջի նորա, նա 

առաքեսցէ զհրեշտակ իւր ընդ քեզ, եւ յաջողեսցէ զճանապարհս քո. եւ առցես կին որւոյ իմում յազգէ իմմէ, 

եւ ի տանէ հաւր իմոյ։ 41 Եւ յայնժամ քաւեալ լիցիս ի նզովից աստի իմոց. յորժամ երթիցես ի տոհմ իմ՝ եւ 

ոչ տացեն, քաւեալ լիցես յերդմանէ աստի իմմէ։ 42 Եւ իբրեւ եկի այսաւր յաղբեւրն՝ ասեմ. Տէր Աստուած 

տեառն իմոյ Աբրաամու, եթէ յաջողեցեր ինձ զճանապարհս իմ, զոր ես այժմիկ եկեալ եմ. 43 ահաւասիկ ես 

հասեալ կամ ի վերայ աղբեր ջրոյս, եւ դստերք մարդկան քաղաքիս ելանեն տանել ջուր. եւ եղիցի կոյս զոր 

ես ասացից՝ թէ արբո ինձ սակաւ մի ջուր ի սափորոյդ քումմէ, 44 եւ ասասցէ ցիս՝ թէ արբ, եւ ուղտուցդ եւս 

քոց հանից ջուր, այն է կին զոր պատրաստեաց Տէր ծառայի իւրում Իսահակայ. եւ այնու գիտացից թէ 

արարեր զողորմութիւն ընդ տեառն իմում Աբրաամու։ 45 Եւ եղեւ մինչչեւ իմ կատարեալ էր զխաւսս ի մտի 

իմում, անդէն վաղվաղակի ելանէր Ռեբեկա՝ եւ ունէր սափոր յուս իւր. էջ յաղբեւրն՝ եւ եհան ջուր։ Եւ ասեմ 

ցնա. Արբո ինձ։ 46 Եւ փութացեալ իջոյց զսափորն յինքենէ՝ եւ ասէ. Արբ դու, եւ ուղտուցդ եւս քոց 

արբուցից։ Եւ արբի. եւ ուղտուցն իմոց արբոյց։ 47 Եւ հարցի ցնա՝ եւ ասեմ, Ո՞յր դուստր ես դու՝ պատմեա 

ինձ. եւ նա ասէ, Դուստր Բաթուելի եմ ես՝ որդւոյ Նաքովրայ զոր ծնաւ նմա Մեղքա։ Եւ եդի գինդս յականջս 

նորա, եւ ապարանջանս ի ձեռս նորա. եւ խնդացի. 48 Եւ երկիր պագի Տեառն. եւ աւրհնեցի զՏէր Աստուած 

տեառն իմոյ Աբրաամու, որ յաջողեաց ինձ ի ճանապարհի աստ ճշմարտութեան. առնուլ զդուստր եղբաւր 

տեառն իմոյ որդւոյ նորա։ 49 Արդ՝ եթէ առնէք դուք շնորհս եւ արդարութիւն առ Տէրն իմ, պատմեցէք ինձ. 

ապա թէ ոչ՝ ցուցէք ինձ զի դարձայց յաջ կամ յահեակ։ 50 Պատասխանի ետուն Ղաբան եւ Բաթուէլ՝ եւ 

ասեն. Ի Տեառնէ ել իրդ այդ. եւ մեք ոչ կարեմք հակառակ ինչ չար ասել բարւոյ. 51 Ահաւադիկ Ռեբեկա 

առաջի քոյ, առ եւ գնա. եւ եղիցի կին որդւոյ տեառն քոյ՝ որպէս եւ խաւսեցաւ Տէր։ 52 Եւ եղեւ իբրեւ լուաւ 

ծառայն Աբրաամու զբանս նոցա, երկիր եպագ Տեառն։ 53 Եւ եհան ծառայն անաւթս ոսկւոյ եւ անաւթս 

արծաթոյ, եւ հանդերձս, եւ ետ Ռեբեկայ. եւ ետ ընծայս եղբարց նորա եւ մաւրն։ 54 Կերան եւ արբին նա, եւ 

արքն որ ընդ նմա էին. եւ ննջեցին։ Եւ յարուցեալ ի վաղորդայն անդր՝ ասէ. Արձակեցէք զիս զի երթայց առ 

Տէր իմ։ 55 Եւ ասեն եղբարք նորա եւ մայրն. Կացցէ կոյսն առ մեզ իբրեւ աւուրս տասն, եւ ապա երթիցէ։ 56 

Եւ նա ասէ ցնոսա. Մի խափանէք ցիս. զի Տէր աջողեաց զճանապարհս իմ. արձակեցէք զիս զի երթայց առ 

տէրն իմ։ 57 Եւ ասեն եղբարք նորա. Կոչեսցուք զաղջիկն, եւ հարցցուք ի բերանոյ նորա։ 58 Կոչեցին 

զՌեբեկա՝ եւ ասեն ցնա. Երթա՞ս ընդ առնս ընդ այսմիկ. եւ նա ասէ՝ Երթամ։ 59 Եւ յուղարկեցին զՌեբեկա 

զքոյրն իւրեանց, եւ զինչս նորա. եւ զծառայն Աբրաամու, եւ որ ընդ նմայն էին։ 60 Եւ աւրհնեցին զՌեբեկա՝ 

եւ ասեն ցնա. Քոյր մեր եղիցես ի հազարս եւ ի բեւրս. եւ ժառանգեսցէ զաւակ քո զքաղաքս թշնամեաց քոց։ 

61 Յարուցեալ Ռեբեկա եւ նաժիշտք իւր, ելին յուղտսն եւ գնացին ընդ առն։ Եւ առեալ ծառային զՌեբեկա՝ 

գնաց։ 62 Եւ Իսահակ յանապատի անդ առ ջրհորովն տեսլեան բնակէր յերկրին ի կողմ հարաւոյ։ 63 Եւ ել 

Իսահակ զբաւսնել ի դաշտին ընդ երեկս. ամբարձ զաչս իւր՝ եւ ետես՝ զի գային ուղտք տասն։ 64 

Ամբարձեալ զաչս իւր եւ Ռեբեկա ետես զԻսահակ, էջ վաղվաղակի յուղտուէ անտի. 65 Եւ ասէ ցծառայն. 

Ո՞վ է այրն որ գայ ի դաշտին ընդ առաջ մեր։ Եւ ասէ ծառայն. Նա է տէրն իմ։ Եւ նորա առեալ ձորձս արկաւ 

զիւրեւ։ 66 Եւ պատմեաց ծառայն Իսահակայ զամենայն զխաւսսն զոր արար։ 67 Եւ եմուտ Իսահակ ի տուն 

Սառայի մաւր իւրոյ, եւ առ զՌեբեկա, եւ եղեւ նորա կին. եւ սիրեաց զնա. եւ մխիթարեցաւ Իսահակ վասն 

Սառայի մաւր իւրոյ։ 

Լ 1 Եւ յաւել Աբրաամ առնուլ կին որում անուն էր Քետտուրա։ 2 Եւ ծնաւ նմա Զէմրան, եւ զՅեկտան, եւ 

զՄադան, եւ զՄադիան, եւ զԵսբոկ, եւ զՍովիւէ։ 3 Եւ Յեկտան ծնաւ զՍաբա, եւ զԹեման, եւ զԴադան։ Եւ 

եղեն որդիք Դադանայ, Ռադուէլ, եւ Նաբդեէլ, եւ Ասուրիիմ, եւ Ղատուսիիմ, եւ Ղովոմիմ։ 4 Եւ որդիք 

Մադիամու, Գեփար, եւ Ափեր, եւ Ենոք, եւ Աբիդա, եւ Եդրագա։ Ամենեքեան սոքա էին որդիք Քետտուրայ։ 

5 Եւ ետ Աբրաամ զամենայն ինչս իւր Իսահակայ որդւոյ իւրում։ 6 Եւ որդւոց հարճիցն իւրոց որ էին 

Աբրաամու, ետ Աբրաամ պարգեւս. եւ արձակեաց զնոսա յԻսահակայ որդւոյ իւրոյ մինչդեռ ինքն կենդանի 

էր՝ ընդ արեւելս յերկիրն արեւելից։ 7 Եւ այս են ամք աւուրց կենացն Աբրաամու զորս եկեաց, հարիւր 

եւթանասուն եւ հինգ ամ։ 8 Եւ պակասեալ Աբրաամու մեռաւ ի բարւոք ծերութեան, ալեւորեալ եւ լի 

աւուրբք. եւ յաւելաւ առ ժողովուրդ իւր։ 9 Եւ թաղեցին զնա Իսահակ եւ Իսմայէլ որդիք նորա, յայրի անդ ի 

կրկնում յագարակին Եփրոնի որդւոյ Սահառայ Քետացւոյ. որ է յանդիման Մամբրէի. 10 ագարակն եւ 

այրն զոր ստացաւ Աբրաամ յորդւոցն Քետայ։ Անդ թաղեցին զԱբրաամ եւ զՍառա կին նորա։ 11 Եւ եղեւ 

յետ մահուանն Աբրաամու, աւրհնեաց Աստուած զԻսահակ զորդի նորա։ Եւ բնակեցաւ Իսահակ առ 

æրհորի տեսլեանն։ 

ԼԱ 12 Եւ այս են ծնունդք Իսմայելի որդւոյ Աբրաամու, զոր ծնաւ Ագար Եգիպտացի Աբրաամու՝ աղախինն 

Սառայի։ 13 Եւ այս են անուանք որդւոցն Իսմայելի. ըստ անուանց ազգացն նորա։ Անդրանիկն Իսմայելի 

Նաբեովթ եւ Կեդար, եւ Աբդեէլ, եւ Մաբսամ, 14 եւ Մասմա, եւ Իդումա, եւ Մասէ, 15 եւ Քողդադ, եւ Թեմա, 

եւ Յետուր, եւ Նափես, եւ Կեդմա։ 16 Սոքա են որդիք Իսմայելի, եւ այս են անուանք նոցա ի հանգրուանս 

իւրեանց, եւ ի խորանս իւրեանց, երկոտասան իշխանք նոցա ըստ ազգաց իւրեանց։ 17 Եւ այս են ամք 

կենաց Իսմայելի, հարիւր երեսուն եւ եւթն ամ. եւ պակասեալ մեռաւ, եւ յաւելաւ յազգ իւր։ 18 Եւ բնակեցաւ 

յԵւիլայ մինչեւ ցՍուր որ է յանդիման Եգիպտոսի, մինչեւ ի գալ յԱսորեստանեայս. յանդիման ամենայն 

եղբարց իւրոց բնակեցաւ։ 

ԼԲ 19 Եւ այս են ծնունդք Իսահակայ որդւոյ Աբրաամու. Աբրաամ ծնաւ զԻսահակ. 20 Եւ էր Իսահակ ամաց 

քառասնից յորժամ առ զՌեբեկա զդուստր Բաթուելի Ասորւոյ, որ էր ի Միջագետաց Ասորւոց, զքոյր 

Լաբանու Ասորւոյ իւր ի կնութեան։ 21 Եւ աղաչէր Իսահակ զտէր վասն Ռեբեկայ կնոջ իւրոյ՝ զի ամուլ էր։ 

Եւ լուաւ նմա Աստուած. եւ յղեցաւ Ռեբեկա կին նորա։ 22 Եւ խաղային մանկունք ի նմա։ Եւ ասէ՝ Եթէ 

այսպէս լինիցի ինձ, ընդ է՞ր իցէ ինձ այս։ Եւ գնաց հարցանել ի Տեառնէ։ 23 Եւ ասէ ցնա Տէր. Երկու ազգք են 

յարգանդի քում, եւ երկու ժողովուրդք յորովայնէ քումմէ զատցին. եւ ժողովուրդ զժողովրդեամբ ելեւել 

առնիցէ, եւ երէցն կրտսերոյն ծառայեսցէ։ 24 Եւ իբրեւ լցան նորա աւուրք ծնանելոյ. եւ էին երկու որդիք 

յորովայնի նորա։ 25 Եւ եկն ել որդին անդրանիկ շառագոյն ամենեւին՝ իբրեւ զմորթ թաւ, եւ անուանեաց 

զանուն զորա Եսաւ. եւ ապա ել եղբայր նորա, եւ ձեռն նորա ունէր զգարշապարէ Եսաւայ. եւ կոչեաց 

զանուն նորա Յակոբ։ 26 Եւ Իսահակ էր ամաց վաթսնից՝ յորժամ ծնաւ զնոսա Ռեբեկա։ Եւ աճեցին 

մանկունքն։ 27 Եւ էր Եսաւ՝ այր հմուտ որսոյ վայրագ։ Եւ Յակոբ՝ այր առանց պաճուճանաց ընտասուն։ 28 

Եւ սիրեաց Իսահակ զԵսաւ, զի որս նորա կերակուր էր նմա. եւ Ռեբեկա սիրէր զՅակոբ։ 29 Եւ էր եփեալ 

Յակոբայ թան. եւ եկն Եսաւ ի դաշտէ՝ նքթեալ։ 30 Եւ ասէ Եսաւ ցՅակոբ. Տուր ինձ ճաշակել ի շիկաթանէդ 

յայդմանէ, զի նքթեալ եմ։ Վասն այնորիկ կոչեցաւ անուն նորա Եդոմ։ 31 Եւ ասէ Յակոբ ցԵսաւ. Վաճառեա 

ինձ այսաւր զանդրանկութիւնս քո։ 32 Եւ ասէ Եսաւ՝ Ահաւասիկ ես երթամ ի վախճանել, եւ առ իմէ՞ իցեն 

ինձ այն անդրանկութիւնք։ 33 Եւ ասէ ցնա Յակոբ. Երդուիր ինձ այսաւր։ Եւ երդուաւ նմա։ Եւ վաճառեաց 

Եսաւ զանդրանկութիւնս իւր Յակոբայ։ 34 Եւ Յակոբ ետ Եսաւայ հաց եւ թան ոսպնեայ. կերաւ եւ արբ, եւ 

յարեաւ գնաց։ Եւ անարգեաց Եսաւ զանդրանկութիւնն։ 

ԼԳ 1 Եւ եղեւ սով յերկրին. թող զառաջին սովն որ եղեւ ի ժամանակս Աբրաամու։ Եւ չոգաւ Իսահակ առ 

Աբիմելէք արքայ Փղշտացւոց ի Գերարա։ 2 Եւ երեւեցաւ նմա Տէր եւ ասէ. Մի իջանէր յԵգիպտոս, այլ 

բնակեա դու յերկիրդ յորում ասացի քեզ։ 3 Եւ պանդխտեաց յերկրիս յայսմիկ. եւ եղէց ընդ քեզ, եւ 

աւրհնեցից զքեզ. զի քեզ եւ զաւակի քում տաց զամենայն զերկիրս զայս. եւ հաստատեցից զերդումն իմ զոր 

երդուայ Աբրաամու հաւր քո։ 4 Եւ բազմացուցից զզաւակ քո իբրեւ զաստեղս երկնից. եւ տաց զաւակի քում 

զամենայն զերկիրս զայս. եւ աւրհնեսցին ի ցաւակի քում ամենայն ազգք երկրի։ 5 Փոխանակ զի լուաւ 

Աբրաամ հայր քո ձայնի իմում, եւ պահեաց զհրամանս իմ եւ զպատուիրանս իմ, եւ զիրաւունս իմ, եւ 

զաւրէնս իմ։ 6 Եւ բնակեցաւ Իսահակ ի մէջ Գերարացւոց։ 7 Եւ հարցին արք տեղւոյն զՌեբեկայ կնոջէ 

նորա. եւ ասէ՝ Քոյր իմ է, քանզի երկեաւ ասել թէ կին իմ է. թէ գուցէ սպանանիցեն զնա արք տեղւոյն վասն 

Ռեբեկայ. զի գեղեցիկ էր երեսաւք։ 8 Եւ եղեւ անդ բազում ժամանակս։ Եւ կարկառաւ Աբիմելէք արքայ 

Փղշտացւոց ընդ պատուհան, եւ ետես զԻսահակ զի խաղայր ընդ Ռեբեկայ կնոջ իւրում։ 9 Կոչեաց 

Աբիմելէք զԻսահակ՝ եւ ասէ ցնա. Ուրեմն կին քո էր, եւ ընդ է՞ր ասացեր թէ քոյր իմ է։ Ասէ ցնա Իսահակ. 

Քանզի ասացի՝ թէ գուցէ մեռանիցիմ վասն նորա։ 10 Ասէ ցնա Աբիմելէք. Ընդ է՞ր արարեր զայդ ընդ մեզ. 

սակաւիկ միւս եւս մտեալ էր ուրումն յազգէ իմմէ առ կին քո. եւ ածէիր ի վերայ մեր անգիտութիւն։ Եւ 

պատուիրեաց Աբիմելէք ամենայն ժողովրդեան իւրում եւ ասէ. 11 Ամենայն որ հարկանիցի ընդ այրդ ընդ 

այդ, կամ ընդ կին դորա՝ մահու պարտական լիցի։ 12 Եւ սերմանեաց սերմ Իսահակ յերկրին յայնմիկ, եւ 

եգիտ ի տարւոջն յայնմիկ հարիւրաւոր զգարին։ Եւ աւրհնեաց զնա Տէր։ 13 Եւ բարձրացաւ այրն. եւ երթայր 

յառաջադէմ եւ մեծանայր, մինչեւ եղեւ մեծ յոյժ։ 14 Եւ եղեւ նորա անասուն ոչխարի եւ արջառոյ, եւ 

արմտիք բազում։ Եւ նախանձեցան ընդ նմա Փղշտացիքն։ 15 Եւ զամենայն ջրհորս զոր փորեցին ծառայք 

նորա ի ժամանակսն Աբրաամու հաւր նորա, խցին Փղշտացիքն եւ լցին զնոսա հողով։ 16 Եւ ասէ Աբիմելէք 

ցԻսահակ. Երթ գնա ի մէնջ, զի կարի զաւրաւորագոյն քան զմեզ եղեր։ 17 Եւ գնաց անտի Իսահակ, եւ 

բնակեցաւ ի ձորն Գերերացւոց. եւ անդ բնակեաց։ 

ԼԴ 18 Եւ դարձեալ Իսահակ փորեաց զջրհորս ջրոց, զոր փորեցին ծառայքն Աբրաամու հաւր նորա, եւ 

խցին զայն Փղշտացիքն յետ մահուանն Աբրաամու հաւր նորա. եւ եդ նոցա անուանս ըստ անուանցն զոր 

անուանեաց նոցա Աբրաամ հայր իւր։ 19Եւ փորեցին ծառայքն Իսահակայ ի ձորն Գերարացւոց, եւ գտին 

անդ ջրհոր ջրոյ կենդանւոյ։ 20 Եւ մարտնչէին հովիւքն Գերերացւոց ընդ հովիւսն Իսահակայ. եւ ասէին՝ 

եթէ Իւրեանց իցէ ջրհորն. եւ կոչեաց զանուն ջրհորոյն Զրկումն. քանզի զրկէին զնա։ 21 Չուեաց անտի եւ 

փորեաց միւս եւս ջրհոր ջրոյ։ Հակառակէին եւ վասն այնորիկ եւս։ Եւ կոչեաց զանուն նորա Թշնամութիւն։ 

22 Չուեաց անտի եւ փորեաց այլ ջրհոր, եւ ոչ մարտնչէին վասն այնր. եւ կոչեաց զանուն նորա 

Անդորրութիւն. ասէ՝ զի այժմ ընդարձակեաց մեզ Տէր, եւ աճեցոյց զմեզ յերկրի։ 23 Եւ ել անտի ի æրհորն 

երդման։ 24 Եւ երեւեցաւ նմա Տէր ի գիշերին յայնմիկ՝ եւ ասէ. Ես եմ Աստուած հաւր քոյ, մի երկնչիր. զի 

ընդ քեզ եմ, եւ աւրհնեցից զքեզ, եւ բազմացուցից զզաւակ քո վասն Աբրաամու հաւր քոյ։ 25 Եւ շինեաց անդ 

սեղան եւ կարդաց զանուն Տեառն։ Եւ եհար անդ զխորան իւր։ Փորեցին ծառայքն Իսահակայ անդ ջրհոր։ 

26 Եւ Աբիմելէք չոգաւ առ նա ի Գերարա եւ Ոքոզաթ տաճարապետ նորա, եւ Փիքաւղ սպարապետ 

զաւրաց նորա։ 27 Եւ ասէ ցնոսա Իսահակ. Զի՞ եկիք առ իս, զի դուք ատիցէք զիս՝ եւ հալածեցէք ի ձէնջ։ 28 

Եւ ասեն. Տեսանելով տեսաք՝ զի էր Տէր ընդ քեզ. եւ ասեմք՝ եղիցի դաշն ընդ միմեանս, ընդ մեզ եւ ընդ քեզ. 

եւ դիցուք ընդ քեզ ուխտ 29 չառնել ինչ մեզ չար. որպէս եւ մեք ոչինչ մեղաք քեզ. եւ զոր աւրինակ արարաք 

քեզ բարի՝ եւ արձակեցաք զքեզ խաղաղութեամբ. եւ արդ դու աւրհնեալ ի Տեառնէ ես։ 30 Եւ արար նոցա 

խրախութիւն. կերան եւ արբին։ 31 Եւ յարուցեալ ի վաղիւ անդր երդուան այր ընկերի իւրում. եւ 

արձակեաց զնոսա Իսահակ, եւ գնացին ի նմանէ ողջութեամբ։ 32 Եւ եղեւ յաւուր յայնմիկ եկին ծառայքն 

Իսահակայ՝ եւ պատմեցին նմա վասն ջրհորոյն զոր փորեցին, թէ Ոչ գտաք ջուր։ 33 Եւ կոչեաց զնա 

Երդումն։ Վասն այնորիկ է անուն քաղաքին այնմիկ æրհոր երդման մինչեւ ցայսաւր ժամանակի։ 

ԼԵ 34 Եւ էր Եսաւ ամաց քառասնից, եւ առ իւր կին զՅուդիթ դուստր Բէերայ Քետացւոց, եւ զՄասեմայ 

դուստր Եղովնայ Խեւացւոյ։ 35 Եւ դառնացուցանէին զԻսահակ եւ զՌեբեկա։ 

 

ԾՆՈՒՆԴՔ  

ԳԼՈՒԽ ԻԷ 

 

1 Եւ եղեւ իբրեւ ծերացաւ Իսահակ, եւ վատեցին աչք նորա ի տեսանելոյ. կոչեաց զԵսաւ զորդի իւր զերէց՝ 

եւ ասէ ցնա. Որդեակ իմ։ Եւ նա ասէ ցնա. Ահաւասիկ ես։ 2 Եւ նա ասէ ցնա. Ահաւասիկ ես ծերացեալ եմ, եւ 

ոչ գիտեմ զաւր վախճանի իմոյ։ 3 Արդ՝ առ դու զգործի քո զաղեղն եւ զկապակրճս, եւ ել ի դաշտ. եւ որսա 

ինձ որս. 4 եւ արա ինձ խորտիկս որպէս եւ ես սիրեմ. եւ բեր մատո ինձ՝ զի կերայց. եւ աւրհնեսցէ զքեզ 

անձն իմ մինչ չեւ մեռեալ իցեմ։ 5 Եւ լուաւ Ռեբեկա զի խաւսէր Իսահակ ընդ որդւոյ իւրում։ Գնաց Եսաւ ի 

դաշտ որսալ որս հաւր իւրում։ 6 Եւ խաւսեցաւ Ռեբեկա ընդ Յակոբայ որդւոյ իւրում՝ եւ ասէ. Ահա լուայ ես 

ի հաւրէ քումմէ զի խաւսէր ընդ եղբաւր քում՝ եւ ասէր. 7 Բեր ինձ որս եւ արա ինձ խորտիկս զի կերայց եւ 

աւրհնեցից զքեզ առաջի Տեառն՝ մինչ չեւ մեռեալ իցեմ։ 8 Եւ արդ՝ որդեակ իմ լուր ինձ՝ որպէս ես 

պատուիրեմ քեզ։ 9 Գնա դու ի դաշտն, եւ առ ինձ անտի երկուս ուլս փափուկս եւ ընտիրս, եւ արարից 

զնոսա խորտիկս հաւր քում որպէս եւ սիրէ։ 10 Եւ մատուսցես հաւր քում եւ կերիցէ. զի աւրհնեսցէ զքեզ 

հայր քո՝ մինչ չեւ մեռեալ իցէ։ 11 Եւ ասէ Յակոբ ցՌեբեկայ մայր իւր. Եղբայր իմ Եսաւ, այր թաւ է, եւ ես 

լերկ. 12 գուցէ շաւշափիցէ զիս հայր իմ. եւ լինիցիմ առաջի նորա իբրեւ արհամարհոտ, եւ ածիցեմ ի վերայ 

իմ անէծս եւ ոչ աւրհնութիւն։ 13 Եւ ասէ ցնա մայր իւր. Յիմ վերայ անէծս այն, որդեակ. բայց միայն լուր 

ձայնի իմում եւ երթ ած ինձ։ 14 Գնաց՝ եւ առ ած մաւր իւրում։ Եւ արար խորտիկս՝ որպէս եւ սիրէր հայր 

նորա։ 15 Եւ առեալ Ռեբեկայ զպատմուճանն ազնիւ որդւոյ իւրոյ երիցու որ կայր առ նմա ի տան, զգեցոյց 

Յակոբայ որդւոյ իւրում կրցերոյ։ 16 Եւ ուլենիսն ագոյց ի բազուկս նորա, եւ ի վերայ մերկոյ պարանոցի 

նորա։ 17 Եւ ետ զխորտիկն եւ զհացն զոր արար ի ձեռս Յակոբայ որդւոյ իւրոյ։ 18 Եւ տարաւ հաւր իւրում 

եւ ասէ՝ Հայր իմ։ Եւ նա ասէ՝ Աւասիկ եմ։ Եւ ասէ. Ո՞վ ես դո, որդեակ։ 19 Եւ ասէ Յակոբ ցհայրն. Ես եմ 

Եսաւ անդրանիկն քո, արարի որպէս եւ խաւսեցար ընդ իս, արի նիստ եւ կեր յորսոյ իմմէ. զի աւրհնեսցէ 

զիս անձն քո։ 20 Եւ ասէ Իսահակ ցորդին իւր. Զի՞ է զի վաղվաղակի գտեր որդեակ։ Եւ նա ասէ. Որպէս 

պատրաստեաց Տէր Աստուած առաջի իմ։ 21 Եւ ասէ Իսահակ ցՅակոբ. Մաւտ եկ՝ եւ շաւշափեցից զքեզ, 

որդեակ, եթէ դու՜ իցես որդի իմ Եսաւ՝ թէ ոչ։ 22 Մատեաւ Յակոբ առ Իսահակ հայր իւր, եւ շաւշափեաց 

զնա՝ եւ ասէ. Ձայնդ ձայն Յակոբայ, եւ ձեռքդ՝ ձեռք Եսաւայ։ 23 Եւ ոչ ծանեաւ զնա. զի էին ձեռք նորա իբրեւ 

զձեռսն Եսաւայ եղբաւր իւրոյ թաւ։ Եւ աւրհնեաց զնա 24 եւ ասէ. Դու ես որդի իմ Եսաւ։ Եւ նա ասէ՝ Ես եմ։ 

25 Եւ ասէ. Մատո ինձ՝ եւ կերայց յորսոյ քումմէ որդեակ, զի աւրհնեսցէ զքեզ անձն իմ։ Առ, մատոյց նմա՝ եւ 

կերաւ. եւ եբեր նմա գինի՝ եւ արբ։ 26 Եւ ասէ ցնա Իսահակ հայր իւր. Մաւտ եկ եւ համբուրեա զիս որդեակ։ 

27 Եւ մատեաւ համբուրեաց զնա։ Եւ առ զհոտ հանդերձից նորա. եւ աւրհնեաց զնա՝ եւ ասէ. Ահա հոտ 

որդւոյ իմոյ իբրեւ զհոտ անդոյ լիոյ զոր աւրհնեաց Տէր։ 28 Եւ տացէ քեզ Աստուած ի ցաւղոյ երկնից՝ եւ ի 

պարարտութենէ երկրի, եւ բազմութիւն ցորենոյ եւ գինւոյ։ 29 Եւ ծառայեսցեն քեզ ազգք. եւ երկիր պագցեն 

քեզ իշխանք. եւ եղիցես տէր եղբաւր քում, եւ երկիր պագցեն քեզ որդիք հաւր քոյ. որ անիծանիցէ զքեզ՝ 

անիծեալ լիցի. եւ որ աւրհնեսցէ զքեզ՝ աւրհնեալ։ 30 Եւ եղեւ յետ դադարելոյն Իսահակայ յաւրհնելոյ անտի 

զՅակոբ զորդի իւր. իբրեւ ել Յակոբ յերեսաց Իսահակայ հաւր իւրոյ։ Եւ եկն Եսաւ եղբայր նորա յորսոյ։ 31 

Արար եւ նա խորտիկս, եւ մատոյց հաւր իւրում. եւ ասէ ցհայր իւր. Յարիցէ հայր իմ, եւ կերիցէ յորսոյ 

որդւոյ իւրոյ՝ զի աւրհնեսցէ զիս անձն քո։ 32 Եւ ասէ ցնա Իսահակ հայր իւր. Ո՞վ ես դու։ Եւ նա ասէ. Ես եմ 

որդին քո անդրանիկ Եսաւ։ 33 Եւ զարմացաւ Իսահակ զարմացումն մեծ յոյժ. եւ ասէ. Իսկ այն ո՞վ էր որ 

որսացաւ ինձ որս՝ եւ եբեր մատոյց. եւ կերայ յամենայնէ մինչ չեւ քո եկեալ էր. եւ աւրհնեցի զնա եւ եղիցի 

աւրհնեալ։ 34 Եւ եղեւ իբրեւ լուաւ Եսաւ զբանսն Իսահակայ հաւր իւրոյ. աղաղակեաց ի ձայն մեծ 

դառնացեալ յոյժ. եւ ասէ ցհայրն իւր. 0րհնեա արդ՝ եւ զիս հայր։ 35 Եւ ասէ ցնա. Եկն եղբայր քո 

նենգութեամբ եւ առ զաւրհնութիւնս քո։ 36 Եւ նա ասէ. Յիրաւի կոչեցաւ անուն նորա Յակոբ. զի այս 

երկիցս խաբեաց զիս. առ զանդրանկութիւնն իմ, եւ արդ՝ առ զաւրհնութիւնս իմ։ Եւ ասէ Եսաւ ցհայր իւր. 

Եւ ոչ մի՞ ինչ աւրհնութիւն թողեր ինձ հայր։ 37 Պատասխանի ետ Իսահակ՝ եւ ասէ ցԵսաւ. Որովհետեւ 

տէր արարի զնա քեզ. եւ զամենայն եղբարս քո արարի նմա ծառայս. ցորենով եւ գինւով հաստատեցի զնա. 

քեզ զի՞նչ արարից որդեակ։ 38 Ասէ Եսաւ ցհայրն իւր. Միթէ՝ մի՞ աւրհնութիւն իցէ քո հայր. աւրհնեա եւ 

զիս հայր։ Եւ իբրեւ ստրջացաւ Իսահակ. ամբարձ զձայն իւր Եսաւ եւ ելաց։ 39 Պատասխանի ետ Իսահակ 

հայր նորա եւ ասէ ցնա. Ահա՝ ի պարարտութենէ երկրի եղիցի բնակութիւն քո, եւ ի ցաւղոյ երկնից ի 

վերուստ։ 40 Եւ սրով քով կեցցես. եւ եղբաւր քում ծառայեսցես. եւ եղիցի յորժամ քակեսցես եւ լուծցես 

զլուծ նորա ի պարանոցէ քումմէ։ 41 Եւ պահէր Եսաւ ոխս Յակոբայ վասն աւրհնութեանցն զոր աւրհնեաց 

զնա հայր իւր. եւ ասէր Եսաւ ի մտի իւրում. Մերձեսցին աւուրք կարեաց հաւր իմոյ, զի սպանից զՅակոբ 

զեղբայր իմ։ 42 Ազդ եղեւ Ռեբեկայ բանքն Եսաւայ որդւոյ իւրոյ երիցու. եւ յղեաց կոչեաց զորդի իւր 

զկրտսեր զՅակոբ՝ եւ ասէ ցնա. Ահա Եսաւ եղբայր քո սպառնայ սպանանել զքեզ։ 43 Արդ՝ լուր, որդեակ 

ձայնի իմում, եւ արի գնա ի Միջագետս առ Ղաբան եղբայր իմ ի Խառան։ 44 Եւ բնակեսցես ընդ նմա 

աւուրս բազումս, մինչեւ անցցէ սրտմտութիւն բարկութեան եղբաւր քո ի քէն։ 45 Եւ մոռասցի զոր ինչ 

արարեր նմա. եւ ապա առաքեցից կոչեցից զքեզ անտի. գուցէ՝ անզաւակիցիմ յերկոցունց ի ձէնջ ի միում 

աւուր։ 

ԼԶ 46 Եւ ասէ Ռեբեկա ցԻսահակ. Ձանձրացեալ է անձն իմ ի դստերաց որդւոց Քետայ. եթէ առնուցու 

Յակոբ կին ի դստերաց անտի Քետայ, ի դստերաց երկրիս այսորիկ. ընդ է՞ր իցէ ինձ կեալ։ 

1 Կոչեաց առ ինքն Իսահակ զՅակոբ. աւրհնեաց զնա, եւ պատուիրեաց նմա եւ ասէ. Մի առնուցուս կին ի 

դստերաց աստի Քանանացւոց։ 2 այլ արի գնա ի Միջագետս Ասորւոց, ի տուն Բաթուելի հաւր մաւր քոյ. եւ 

առ անտի քեզ կին ի դստերաց Ղաբանու եղբաւր մաւր քոյ։ 3 Եւ Աստուած իմ աւրհնեսցէ զքեզ, եւ 

աճեցուսցէ զքեզ, եւ բազմացուսցէ զքեզ, եւ եղիցես ի ժողովս ազգաց։ 4 Եւ տացէ քեզ զաւրհնութիւնն 

Աբրաամու հաւր իմոյ, քեզ եւ զաւակի քում յետ քո. ժառանգել քեզ զերկիր պանդխտութեան քոյ՝ զոր ետ 

Աստուած Աբրաամու։ 5 Եւ արձակեաց Իսահակ զՅակոբ, եւ գնաց ի Միջագետս Ասորւոց առ Լաբան որդի 

Բաթուելի Ասորւոյ, եղբայր Ռեբեկայ, մաւր Յակոբայ եւ Եսաւայ։ 6 Եւ իբրեւ ետես Եսաւ եթէ աւրհնեաց 

Իսահակ զՅակոբ, եւ գնաց ի Միջագետս Ասորւոց առնուլ իւր անտի կին. եւ յաւրհնելն զնա պատուիրեաց 

եւ ասէ. Մի առնուցուս կին ի դստերաց աստի Քանանացւոց. 7 եւ ունկնդիր եղեւ Յակոբ հաւր եւ մաւր 

իւրում. եւ գնաց ի Միջագետս Ասորւոց։ 8 Եւ ետես Եսաւ եթէ չար թուին դստերք Քանանացւոցն առաջի 

Իսահակայ հաւր իւրոյ. 9 գնաց Եսաւ առ Իսմայէլ, եւ առ զՄայելէթ դուստր Իսմայէլի որդւոյ Աբրաամու՝ 

զքոյր Նաբեութայ ի վերայ այլոց կանանց իւրոց՝ իւր կնութեան։ 10 Եւ ել Յակոբ ի æրհորոյ անտի երդման, 

եւ գնաց ի Խառան։ 11 Եւ հասեալ ի տեղի մի՝ եւ ննջեաց անդ. քանզի արեւն ի մուտս էր, եւ առ ի քարանց 

տեղւոյն եւ եդ ընդ սնարս իւր, եւ ննջեաց ի տեղւոջն յայնմ։ 12 Եւ ետես տեսիլ։ Եւ ահա սանդուղք 

հաստատեալ յերկրի, որոյ գլուխ իւր հասանէր մինչեւ յերկինս։ Եւ հրեշտակք Աստուծոյ ելանէին եւ 

իջանէին ընդ նա։ 13 Եւ Տէր հաստատեալ կայր ի նմա։ Եւ ասէ. Ես եմ Տէր Աստուած Աբրաամու հաւր քոյ, 

եւ Աստուած Իսահակայ. մի երկնչիր. զի զերկիրդ յորում դուդ ննջեցեր, քեզ տաց զդա եւ զաւակի քում։ 14 

Եւ եղիցի զաւակ քո իբրեւ զաւազ երկրի։ Եւ ընդարձակեսցի ի ծովակողմն եւ ընդ արեւելս. եւ ընդ հիւսիսի 

եւ ընդ հարաւ։ Եւ աւրհնեսցին ի քեզ ամենայն ազգք երկրի՝ եւ ի զաւակի քում։ 15 Եւ ես ահաւասիկ ընդ 

քեզ եմ պահել զքեզ յամենայն ճանապարհս քո՝ յոր եւ գնասցես։ Եւ դարձուցից զքեզ յերկիրս յայս. զի ոչ 

թողից զքեզ մինչեւ արարից զամենայն ինչ զոր խաւսեցայ ընդ քեզ։ 16 Եւ զարթեաւ Յակոբ ի քնոյ անտի 



 

Father Serop Azarian 

http://armenianchurch.webs.com 

 

24 

իւրմէ՝ եւ ասէ. Տէր է ի տեղւոջս յայսմիկ, եւ ես ոչ գիտէի։ 17 Զահի հարաւ՝ եւ ասէ. Ահեղ իմն է տեղիս այս. 

եւ ոչ է սա՝ եթէ ոչ տուն Աստուծոյ. եւ այս է դուռն երկնից։ 18 Եւ յարեաւ Յակոբ ընդ առաւաւտն, եւ առ 

զվէմն զոր եդ ընդ սնարս իւր. եւ կանգնեաց զնա արձան. եւ արկ եւղ ի գլուխ նորա։ 19 Եւ կոչեաց Յակոբ 

զանուն տեղւոյն այնորիկ Տուն Աստուծոյ. եւ յառաջ անուն էր քաղաքին այնորիկ Ուլմաւուս։ 20 Եւ 

ուխտեաց Յակոբ ուխտ՝ եւ ասէ. Եթէ եղիցի Տէր Աստուած ընդ իս, եւ ապրեցուսցէ զիս ի ճանահպարհս 

յայսմիկ զոր ես երթամ, եւ տացէ ինձ հաց ուտելոյ եւ հանդերձ զգենլոյ, 21 եւ դարձուսցէ զիս ողջութեամբ ի 

տուն հաւր իմոյ, եւ եղիցի ինձ տէր յԱստուած. 22 եւ վէմս զոր կանգնեցի արձան, եղիցի ինձ տուն 

Աստուծոյ. եւ յամենայնէ զոր տացես ինձ, տաց քեզ տասանորդս։ 

ԼԷ 1 Եւ զոտս իւր ամբարձեալ Յակոբայ գնալ յերկիրն Արեւելից, առ Լաբան որդի Բաթուելի Ասորւոյ, 

եղբայր Ռեբեկայ՝ մաւր Յակոբայ եւ Եսաւայ։ 2 Եւ հայեցաւ եւ ահա ջրհոր մի ի դաշտի անդ. եւ էին անդ 

երեք հաւտք խաշանց մակաղեալք ի նմա, եւ ի ջրհորոյն յայնմանէ արբուցանէին զխաշինսն։ Եւ վէմ մի մեծ 

կայր ի վերայ բերանոյ ջրհորոյն։ 3 Եւ անդր ժողովէին ամենայն հաւտք, եւ տապալէին զվէմն ի բերանոյ 

ջրհորոյն, եւ տային ջուր խաշանցն. եւ կափուցանէին զվէմն ի բերան ջրհորոյն՝ անդրէն ի տեղի իւր։ 4 Եւ 

ասէ ցնոսա Յակոբ. Եղբարք՝ ուստի՞ էք դուք։ Եւ նոքա ասեն. Ի Խառանէ եմք։ 5 Ասէ ցնոսա. Գիտէ՞ք դուք 

զԼաբան զորդի Նաքովրայ։ Եւ նոքա ասեն՝ Գիտեմք։ 6 Ասէ ցնոսա. Ո՞ղջ իցէ։ Եւ նոքա ասեն՝ Ողջ է։ Եւ ահա 

Ռաքէլ դուստր նորա գայր ընդ խաշինսն։ 7 Եւ ասէ Յակոբ. Դեռ աւուր շատ կայ. չեւ եւս է ժամ խաշանցդ 

ժողովելոյ. արբուցէք խաշանցդ, եւ երթայք արածեցէք։ 8 Եւ նոքա ասեն. Չէ հնար՝ թէ մինչ ոչ ժողովեսցին 

ամենայն հովիւք, եւ տապալեսցեն զվէմդ ի բերանոյ ջրհորոյդ. եւ արբուցանիցեմք խաշանցս։ 9 Մինչ դեռ 

նա ընդ նոսա խաւսէր, ահա Ռաքէլ դուստր Լաբանու գայր ընդ խաշինս հաւր իւրոյ. քանզի նա արածէր 

զխաշինս հաւր իւրոյ։ 10 Եւ եղեւ իբրեւ ետես Յակոբ զՌաքէլ դուստր Լաբանայ եղբաւր մաւր իւրոյ. եւ 

զխաշինս Ղաբանայ եղբաւր մաւր իւրոյ։ Եւ մատուցեալ Յակոբ տապալեցոյց զվէմն ի բերանոյ ջրհորոյն, եւ 

արբոյց խաշանցն Ղաբանու եղբաւր մաւր իւրոյ։ 11 Եւ համբուրեաց Յակոբ զՀռաքէլ. եւ ձայն եբարձ եւ 

ելաց։ 12 Եւ պատմեաց Յակոբ Ռաքելայ թէ եղբայր հաւր նորա է, եւ որդի Ռեբեկայ։ Եւ ընթացաւ 

պատմեաց հաւր իւրում ըստ բանիցս այսոցիկ։ 13 Եւ եղեւ իբրեւ լուաւ Լաբան զանուն Յակոբայ որդւոյ քեռ 

իւրոյ, ընթացաւ ընդառաջ նորա, գիրկս արկ եւ համբուրեաց զնա. եւ տարաւ զնա ի տուն իւր։ Եւ 

պատմեաց Լաբանու զամենայն զբանս զայսոսիկ։ 14 Եւ ասէ ցնա Լաբան. Յոսկերացս իմոց, եւ ի 

մարմնոցս իմոց ես դու։ Եւ էր ընդ նմա ամսաւրեայ մի ժամանակ։ 

ԼԸ 15 Եւ ասէ Լաբան ցՅակոբ. Զի՞ եղբայր իմ ես դու, ոչ ծառայեսցես ինձ ձրի. յայտ արա ինձ զինչ իցեն 

վարձք քո։ 16 Եւ Լաբանայ էին երկու դստերք. անուն երիցուն Լիա, եւ անուն կրտսերոյն Ռաքէլ։ 17 Եւ աչք 

Լիայ՝ գիջագոյնք, բայց Ռաքէլ բարի էր տեսլեամբ եւ գեղեցիկ երեսաւք։ 18 Եւ սիրեաց Յակոբ զՌաքէլ եւ 

ասէ՝ ծառայեցից քեզ եւթն ամ վասն Ռաքելայ դստեր քոյ կրտսերոյ։ 19 Եւ ասէ ցնա Լաբան. Լաւ իցէ քեզ 

տալ զնա, քան տալ զնա առն աւտարի. բնակեա դու ընդ իս։ 20 Եւ ծառայեաց Յակոբ վասն Ռաքելայ ամս 

եւթն. եւ էին յաչս նորա իբրեւ աւուրք սակաւք, քանզի սիրէր զնա։ 21 Եւ ասէ Յակոբ ցԼաբան. Տուր ինձ 

զկին իմ, լցեալ են աւուրք, զի մտից առ նա։ 22 Եւ ժողովեաց Լաբան զամենայն արս տեղւոյն, եւ արար 

հարսանիս։ 23 Եւ եղեւ երեկոյ՝ առեալ Լաբանու զԼիա դուստր իւր տարաւ առ Յակոբ. եւ եմուտ առ նա 

Յակոբ։ 24 Եւ ետ Լաբան զԶելփա զաղախին իւր նաժիշտ դստեր իւրում Լիայ։ Եւ իբրեւ այդ եղեւ, եւ ահա 

Լիա էր։ 25 Եւ ասէ Յակոբ ցԼաբան. Ընդ է՞ր գործեցեր զայս. ո՞չ վասն Ռաքելի ծառայեցի քեզ. ընդ է՞ր 

խաբեցեր զիս։ 26 Ասէ Լաբան. Չեն աւրէնք յաշխարհի մերում տալ նախ զկրտսերն քան զերէց։ 27 Արդ 

կատարեա եւթն եւս ամ ընդ նորա. եւ տաց քեզ եւ զնա՝ փոխանակ վաստակոցն, զոր վաստակեսցես ինձ 

զեւթն ամ եւս այլ։ 28 Արար այնպէս Յակոբ. եւ կատարեաց եւթն եւս ամ ընդ նորա։ Եւ ետ նմա Լաբան 

զՌաքէլ դուստր իւր կնութեան։ 29 Եւ ետ Լաբան Ռաքելի դստեր իւրում զԲալլայ զաղախին իւր նաժիշտ։ 

30 Եւ եմուտ առ Ռաքէլ, եւ սիրեաց զՌաքէլ քան զԼիա. եւ ծառայեաց նմա այլ եւս եւթն ամ։ 

ԼԹ 31 Իբրեւ ետես Տէր, եթէ ատելի է Լիա, եբաց զարգանդ նորա. բայց Ռաքէլ ամուլ էր։ 32 Եւ յղացաւ Լիա, 

եւ ծնաւ որդի Յակոբայ. եւ կոչեաց զանուն նորա Ռոբէն. ասէ՝ զի ետես Տէր զտառապանս իմ. արդ՝ սիրեսցէ 

զիս այր իմ։ 33 Յղացաւ դարձեալ Լիա՝ եւ ծնաւ երկրորդ որդի Յակոբայ եւ ասէ՝ Զի լուաւ Տէր եթէ ատեցեալ 

եմ, եւ յաւել ինձ զսա. եւ կոչեաց զանուն նորա Շմաւոն։ 34 Եւ յղացաւ՝ եւ ծնաւ որդի. եւ ասէ. Արդ առ իս 

եղիցի այր իմ, զի ծնայ երիս որդիս. վասն այնորիկ կոչեաց զանուն նորա Ղեւի։ 35 Եւ յղացաւ դարձեալ, 

ծնաւ որդի. եւ ասէ. Զայս միւս անգամ գոհացայց զՏեառնէ. եւ կոչեաց զանուն նորա Յուդա։ Եւ եկաց ի 

ծննդոց։ 

 

ԾՆՈՒՆԴՔ  

ԳԼՈՒԽ Լ 

 

1 Իբրեւ ետես Ռաքէլ եթէ ոչ ծնաւ որդի Յակոբայ, նախանձեցաւ Ռաքէլ ընդ քեռն իւրում, եւ ասէ ցՅակոբ. 

Տուր ինձ որդիս, ապա թէ ոչ՝ մեռանիմ։ 2 Բարկացաւ Յակոբ Ռաքելայ՝ եւ ասէ ցնա. Միթէ փոխանակ 

Աստուծո՞յ իցեմ ես, որ արգել զպտուղ որովայնի քոյ։ 3 Եւ ասէ Ռաքէլ ցՅակոբ. Իսկ աւանիկ աղախինն իմ 

Բաղլլա, մուտ առ նա՝ եւ ծնցի ի վերայ ծնկաց իմոց. եւ արարից եւ ես որդիս ի նմանէ։ 4 Եւ ետ նմա զԲալլա 

զաղախին իւր կնութեան։ Եւ եմուտ առ նա Յակոբ։ 5 Եւ յղացաւ Բալլա նաժիշտն Ռաքելայ, եւ ծնաւ որդի 

Յակոբայ։ 6 Եւ ասէ Ռաքէլ. Իրաւ արար ինձ Աստուած. եւ լուաւ ձայնի իմում, եւ ետ ինձ որդի. վասն 

այնորիկ կոչեաց ցանուն նորա Դան։ 7 Եւ յղացաւ դարձեալ Բալլա նաժիշտն Ռաքելայ. եւ ծնաւ որդի 

երկրորդ Յակոբայ։ 8 Եւ ասէ Ռաքէլ. 0գնեաց ինձ Աստուած, զի գումարեցայ ընդ քեռ իմում եւ յաղթեցի. եւ 

կոչեաց զանուն նորա Նեփթաղիմ։ 9 Իբրեւ ետես Լիա եթէ եկաց ի ծննդենէ, առ զԶելփա զնաժիշտ իւր եւ 

ետ Յակոբայ կնութեան։ 10 Յղացաւ Զելփա նաժիշտն Լիայ, եւ ծնաւ որդի Յակոբայ։ 11 Եւ ասէ Լիա. Առ իս 

բախտ իմ. եւ անուանեաց զանուն նորա Գադ։ 12 Յղացաւ Զելփա նաժիշտն Լիայ, եւ ծնաւ որդի երկրորդ 

Յակոբայ։ 13 Եւ ասէ Լիա. Երանելի եմ ես. զի երանիցեն ինձ կանայք. եւ կոչեաց զանուն նորա Ասէր, 

մեծութիւն։ 14 Գնաց Ռոբէն յաւուրս հնձոց ցորենոյ, եւ եգիտ խնձոր մանրագորաց յանդի, եւ եբեր զայն առ 

Լիա մայր իւր. ասէ Ռաքէլ ցԼիա քոյր իւր. Տուր ինձ ի մանրագորաց որդւոյ քոյ։ 15 Եւ ասէ Լիա. Ո՞չ իցէ քեզ 

շատ զի առեր զայրն իմ. միթէ եւ զմանրագո՞րս որդւոյ իմոյ առնուցուս։ Եւ ասէ Ռաքէլ՝ Ոչ այդպէս է. 

ննջեսցէ ընդ քեզ զայս գիշեր՝ փոխանակ մանրագորաց որդւոյ քոյ։ 16 Եւ իբրեւ եմուտ Յակոբ յանդէ ընդ 

երեկս, ել Լիա ընդ առաջ նորա եւ ասէ՝ Առ իս մտցես այսաւր. քանզի ի վարձու կալայ զքեզ՝ փոխանակ 

մանրագորաց որդւոյ իմոյ։ Եւ ննջեաց ընդ նմա զայն գիշեր։ 17 Եւ լուաւ Աստուած Լիայ։ Յղացաւ՝ եւ ծնաւ 

Յակոբայ որդի հինգերորդ։ 18 Եւ ասէ Լիա. Ետ ինձ Աստուած զվարձս իմ, փոխանակ զի ետու զաղախինն 

իմ առն իմում. եւ կոչեաց զանուն նորա Իսաքար, որ է վարձ։ 19 Եւ յղացաւ միւսանգամ Լիա. եւ ծնաւ որդի 

վեցերորդ Յակոբայ։ 20 Եւ ասէ Լիա. Պարգեւեաց ինձ Աստուած պարգեւ բարի. յայսմ հետէ սիրեսցէ զիս 

այր իմ. զի ծնայ նմա որդիս վեց. եւ անուանեաց զանուն նորա Զաբողոն։ 21 Եւ յետ այսորիկ ծնաւ դուստր. 

եւ կոչեաց զանուն նորա Դինա։ 22 Եւ յիշեաց Աստուած զՌաքէլ. եւ լուաւ նմա Աստուած եւ եբաց զարգանդ 

նորա։ 23 Եւ յղացաւ՝ եւ ծնաւ որդի Յակոբայ. եւ ասէ Ռաքէլ. Եհան յինէն Աստուած զնախատինս իմ։ 24 Եւ 

կոչեաց զանուն նորա Յովսէփ. ասէ՝ յաւելցէ ինձ Աստուած որդի միւս եւս։ 25 Եւ եղեւ իբրեւ ծնաւ Ռաքէլ 

զՅովսէփ, ասէ Յակոբ ցԼաբան. Արձակեա զիս զի երթայց ի տեղի իմ եւ յերկիր իմ։ 26 Եւ տուր զկանայս եւ 

զմանկունս իմ, վասն որոց ծառայեցի քեզ՝ զի գնացից. զի դու ինքնին իսկ գիտես զծառայութիւնն զոր 

ծառայեցի քեզ։ 27 Ասէ ցնա Ղաբան. Եթէ գտի շնորհս առաջի քո. հմայեցի զի աւրհնեաց զիս Աստուած 

յոտին քում։ 28 Եւ ասէ Լաբան. Յայտ արա ինձ զվարձս քո յինէն՝ եւ տաց։ 29 Ասէ ցնա Յակոբ. Դու գիտես 

որչափ ինչ ծառայեցի քեզ. եւ ո՞րչափ խաշն էր քո առ իս. սակաւիկ ինչ էր յառաջ քան զիս, 30 եւ աճեաց ի 

բազմութիւն. եւ աւրհնեաց զքեզ Տէր Աստուած յոտին իմում. եւ արդ ես ե՞րբ առնիցեմ ինձ տուն։ 31 Եւ ասէ 

ցնա Լաբան. Զի՞նչ տաց քեզ։ Եւ ասէ ցնա Յակոբ. Մի ինչ տար ինձ, բայց զայս եւեթ բանս արասցես ինձ։ 

Դարձեալ արածեցից զխաշինս քո՝ եւ պահեցից։ 32 Եւ անցցեն այսաւր ամենայն խաշինքդ առաջի քո. եւ 

զատո ի միմեանց զամենայն ոչխար զխայտախարիւ եւ զգորշ. եւ զամենայն արաւտական զհամակ 

յաւդեաց։ Եւ ամենայն խայտախարիւն յաւդեաց եւ սպիտակն յայծեաց եղիցին վարձք։ 33 Եւ երեւեսցի 

արդարութիւն իմ ի վաղիւ աւր՝ թէ գոն իմ վարձք առաջի քո։ Ամենայն որ ոչ իցէ խայտ եւ պիսակ յայծեաց, 

եւ գորշախայտ յաւդեաց, ի գողաւնս համարեալ լիցի ինձ։ 34 Եւ ասէ ցնա Լաբան՝ Եղիցի ըստ բանի քում։ 

35 Եւ զատոյց յաւուր յայնմիկ զքաղս կապոյտս եւ զպիսակս, եւ զամենայն այծս կապոյտս եւ զպիսակս, եւ 

զամենայն սպիտակս ի նոցանէ, եւ զամենայն համակս յաւդեաց, ետ ի ձեռն որդւոցն իւրոց. 36 եւ 

մեկնեցոյց ճանապարհ երից աւուրց՝ ընդ մէջ նոցա եւ ընդ մէջ Յաբոբայ. եւ Յակոբ արածէր զխաշինսն 

Լաբանու զմնացեալս։ 37 Եւ առ Յակոբ գաւազան՝ շէր դալար եւ ընկուզի եւ սաւսւոյ, եւ կեղեւեաց զնոսա 

Յակոբ, եւ եղեւ սպիտակ. եւ էքերծ զդալարն ի գաւազանացն. եւ երեւէր ի գաւազանսն սպիտակն զոր 

քերծոյր՝ նկարէն։ 38 Եւ դնէր զգաւազանսն զոր քերծոյր՝ յաւազանս ջրարբից ջրոյն. զի իբրեւ գայցեն 

խաշինքն ըմպել ջուր՝ հանդէպ գաւազանացն զկծիցին յորժամ գայցեն ըմպել ջուր։ 39 Եւ զկծէին խաշինքն 

ի գաւազանսն, եւ ծնանէին խաշինքն գորշախայտս եւ պիսակս եւ խայտախարիւս։ 40 Եւ զորոջսն ուրոյն 

զատանէր Յակոբ, եւ կացուցանէր յանդիման մաքեացն. եւ զխոյ կապոյտ, եւ զամենայն գորշախայտն 

յաւդեաց. եւ զատանէր իւր հաւտս առանձինն. եւ ոչ խառնէր զնոսա ի խաշինս Լաբանու։ 41 Եւ լինէր 

յորժամ զկծէին խաշինքն ի խառնսն, եւ յղանային, դնէր Յակոբ զգաւազանսն յանդիման խաշանցն 

յաւազանսն, առ ի զկծելոյ նոցա ըստ գաւազանացն։ 42 Եւ յորժամ ծնանէին խաշինքն՝ ոչ դնէր։ Եւ լինէր 

աննշանն Լաբանու, եւ նշանաւորն Յակոբայ։ 43 Եւ մեծացաւ այրն յոյժ յոյժ, եւ եղեւ նորա ոչխար եւ արջառ 

յոյժ, ծառայք եւ աղախնայք, ուղտք եւ էշք։ 

 

ԾՆՈՒՆԴՔ  

1 Եւ լուաւ Յակոբ զբանս որդւոցն Լաբանու՝ զի ասէին, եթէ առ Յակոբ զամենայն ինչս հաւր մերոյ. եւ ի 

հաւր մերոյ ընչից արար իւր զայն ամենայն փառս։ 2 Եւ ետես Յակոբ զերեսս Լաբանու, եւ ահա՝ ոչ էին ընդ 

նմա որպէս յերեկն եւ յեռանդ։ 3 Եւ ասէ Տէր Աստուած ցՅակոբ. Դարձիր յերկիր հաւր քոյ եւ յազգ քո. եւ 

եղէց ընդ քեզ։ 4 Եւ յղեաց Յակոբ, եւ կոչեաց զՌաքէլ եւ զԼիա ի դաշտ անդր՝ ուր էին խաշինքն։ 5 Եւ ասէ 

ցնոսա. Տեսանեմ ես զերեսս հաւր ձերոյ, զի ոչ են ընդ իս որպէս յերեկն եւ յեռանդ։ Եւ Աստուած հաւր իմոյ 

էր ընդ իս։ 6 Եւ դուք ինքնին գիտէք զի յամենայն զաւրութենէ իմմէ ծառայեցի հաւր ձերում։ 7 Եւ հայր ձեր 

ընդհարաւ ընդ իս, եւ փոխեաց զվարձս իմ զտասն բծացն. եւ ոչ ետ նմա Աստուած առնել ինձ չար։ 8 Եթէ 

ասիցէ, նկարէնքդ եղիցին քո վարձք, ամենայն խաշինքս նկարէնս ծնանին։ Եւ եթէ ասիցէ թէ սպիտակքդ 

եղիցին քո վարձք, ամենայն խաշինքս սպիտակս ծնանին։ 9 Եւ եհան Աստուած զամենայն խաշինս հաւր 

ձերոյ՝ եւ ետ ինձ։ 10 Եւ լինէր յորժամ զկծէին խաշինքն, տեսանէի աչաւք իմովք յերազի, եւ ահա քաղք եւ 

խոյք ելանէին ի վերա մաքեաց եւ այծից. պիսակք եւ խայտախարիւք եւ գորշախայտք։ 11 Եւ ասէ ցիս 

հրեշտակ Աստուծոյ ի տեսլեան. Յակոբ։ Եւ ես ասեմ. Զի՞ է։ 12 Եւ ասէ՝ Հայեաց աչաւք քովք, եւ տես զքաղսն 

եւ զխոյս որ ելանեն ի մաքիսն եւ յայծս. զիարդ պիսակք եւ գորշախայտք եւ խայտախարիւք են։ Քանզի 

տեսի որչափ ինչ առնէր ընդ քեզ Լաբան։ 13 Ես եմ Աստուած որ երեւեցայ քեզ ի տեղւոջն Աստուծոյ. ուր 

աւծեր ինձ զարձանն, եւ եդիր ուխտս։ Եւ արդ՝ արի ել յերկրէս յայսմանէ, եւ երթ յերկիր ծննդեան քոյ, եւ 

եղէց ընդ քեզ։ 14 Պատասխանի ետուն Ռաքէլ եւ Լիա՝ եւ ասեն ցնա. Միթէ գո՞յ եւս մեր այսուհետեւ բաժին 

եւ ժառանգութիւն ի տան հաւր մերոյ։ 15 Ո՞չ ապաքէն իբրեւ զաւտարոտիս համարեալ եմք նմա. զի 

վաճառեաց զմեզ՝ եւ եկեր ուտելով զարծաթ մեր։ 16 Ամենայն մեծութիւն եւ փառք զոր եհան Աստուած ի 

հաւրէ մերմէ, մեզ եղիցի՝ եւ որդւոց մերոց։ Արդ զոր ինչ ասաց քեզ Աստուած՝ արա։ 

Խ 17 Յարեաւ Յակոբ՝ առ զկանայս իւր եւ զմանկունս իւր, եւ եհան զնոսա յուղտս։ 18 Եւ խաղացոյց 

զամենայն զինչս իւր եւ զամենայն ստացուածս իւր զոր արար ի Միջագէտս Ասորւոց՝ երթալ առ Սահակ 

հայր իւր յերկիրն Քանանացւոց։ 19 Եւ Լաբան երթեալ էր ի կտուրս խաշանց իւրոց։ Եւ գողացաւ Ռաքէլ 

զկուռս հաւր իւրոյ. 20 եւ գողացաւ Յակոբ զսիրտ Լաբանու աներոյ իւրոյ՝ չպատմել նմա թէ գնայցէ։ 21 Եւ 

գնաց ինքն եւ ամենայն որ ինչ իւր էր։ Եւ յարուցեալ անց ընդ գետ՝ եւ դիմեաց ի լեառն Գաղաադու։ 22 Ազդ 

եղեւ Լաբանու Ասորւոյ յաւուրն երրորդի, եթէ գնաց Յակոբ։ 23 Եւ առեալ զեղբարս իւր ընդ իւր, պնդեցաւ 

զկնի նորա ճանապարհ զեւթն աւուր, եւ եհաս նմա ի լերինն Գաղաադու։ 24 Եւ եկն Աստուած առ Լաբան 

ասորի ի տեսլեան գիշերոյ՝ եւ ասէ ցնա. Զգոյշ լեր անձին քում, գուցէ խաւսիցիս ընդ Յակոբայ 

անզգամութեամբ։ Եւ եհաս Լաբան Յակոբայ։ 25 Եւ Յակոբ եհար զխորան իւր ի լերինն։ Եւ Լաբան կացոյց 

զեղբարս իւր ի լերինն Գաղաադու։ 26 Եւ ասէ Լաբան ցՅակոբ. Ընդ է՞ր արարէր զայդ, ընդ է՞ր գաղտագնաց 

եղեր յինէն, եւ գողացար զիս. եւ վարեցեր զդստերս իմ իբրեւ զգերեալս սրոյ։ 27 Եւ եթէ ազդ արարեալ էր 

ինձ, առաքէի զքեզ ուրախութեամբ, եւ արուեստականաւք թմբկաց եւ քնարաց։ 28 Եւ չէի՞ արդեւք արժանի 

համբուրել զորդեակս իմ՝ եւ զդստերս իմ։ Եւ արդ՝ անմտութեամբ արարեր։ 29 Եւ այժմ ձեռնհաս էի առնել 



 

Father Serop Azarian 

http://armenianchurch.webs.com 

 

27 

քեզ չար, բայց Աստուած հաւր քոյ երեկ ասաց ցիս. Զգոյշ լեր գուցէ խաւսիցիս ընդ Յակոբայ 

անզգամութեամբ։ 30 Եւ արդ՝ գնացեալ երթաս, զի ցանկանալով ցանկացեալ ես երթալ ի տուն հաւր քոյ։ Եւ 

ընդ է՞ր գողացար զաստուածսն իմ։ 31 Պատասխանի ետ Յակոբ՝ եւ ասէ ցԼաբան, Քանզի երկեայ։ Ասացի 

թէ գուցէ հանիցես զդստերս քո յինէն, եւ զամենայն ինչ զիմ։ 32 Եւ ասէ Յակոբ. Առ որում գտցես 

զաստուածսն քո, մի կեցցէ առաջի եղբարցս մերոց։ Եւ արդ՝ ծանիր ինչ ի քոց ընչից առիս, եւ առցես. եւ ոչ 

ծանեաւ առ նմա եւ ոչ ինչ։ Եւ ոչ գիտէր Յակոբ՝ թէ Ռաքելայ կնոջ իւրոյ գողացեալ էր զնոսա։ 33 Եւ մտեալ 

Լաբան յուզէր ի տան Յակոբայ։ Եւ ի տան Լիայ, եւ ի տան երկոցուն հարճիցն, եւ ոչ գտանէր. եւ ելեալ ի 

տանէ անտի Լիայ՝ եմուտ ի տուն Ռաքէլի։ 34 Իսկ Ռաքէլ առեալ զկուռսն եդ ընդ ուղտու պատատաւ, եւ 

նստաւ ի վերայ նոցա։ Եւ յուզեաց Լաբան զամենայն տաղաւարն եւ ոչ եգիտ։ 35 Եւ նա ասէ ցհայր իւր. Մի 

ինչ ծանր թուեսցի քեզ Տէր. ոչ կարեմ յոտն յառնել առաջի քո, քանզի ի կանանց աւրէնս եմ։ Եւ յուզեաց 

Լաբան զամենայն տունն՝ եւ ոչ եգիտ զկուռսն։ 36 Բարկացաւ Յակոբ եւ կագէր ընդ Լաբանու։ 

Պատասխանի ետ Յակոբ եւ ասէ ցԼաբան. Զի՞նչ վնաս է իմ, կամ զի՞նչ յանցանք են իմ, զի պնդեցար զհետ 

իմ, 37 եւ յուզեցեր զամենայն զինչս իմ. զի՞նչ գտէր յամենայն ընչից քոց ի տան իմում։ Դիր առաջի եղբարցս 

իմոց՝ եւ եղբարց քոց, եւ յանդիմանեսցեն ի մէջ մեր երկոցունց։ 38 Այս քսան ամ է զի էի ընդ քեզ. ոչխարք 

քո եւ այծիք՝ ոչ ստերջացան. եւ զխոյս մաքեաց քոց ոչ կերայ։ 39 Զգազանաբեկն ոչ բերի առ քեզ, այլ ես 

յանձնէ տուժէի. զգողունի տըւնջեան, եւ զգողաւնի գիշերոյ։ 40 Զցերեկ այրեալ լինէի ի տաւթոյ, եւ զցայգ ի 

ցրտոյ. հատեալ էր քուն յաչաց իմոց։ 41 Այս քսան ամ է ի տան քում էի. զչորեքտասան ամ փոխանակ 

դստերաց քոց վաստակեցի, եւ զվեց ամ ի խաշինս քո. եւ խաբեցեր զիս ի վարձս տասն բծացս։ 42 Եւ թէ ոչ 

Աստուած հաւր իմոյ Աստուած Աբրաամու, եւ երկեւղն Իսահակայ էր ընդ իս, այժմ թերեւս ունայն իսկ 

արձակէիր զիս։ Այլ զտառապանս իմ եւ զվաստակս ձեռաց իմոց ետես Աստուած, եւ յանդիմանեաց զքեզ 

երէկ։ 43 Պատասխանի ետ Լաբան՝ եւ ասէ ցՅակոբ. Դստերքդ՝ դստերք իմ են, եւ ուստերքդ՝ ուստերք իմ են, 

եւ խաշինքդ՝ խաշինք իմ են. եւ ամենայն ինչ զոր դու տեսանես՝ իմ է եւ դստերացդ իմոց։ Եւ արդ զի՞նչ 

արարից դոցա այսաւր՝ կամ որդւոց դոցա զոր ես ծնայ։ 44 Բայց արդ՝ եկ ուխտ դիցուք ես եւ դու. եւ եղիցի ի 

վկայութիւն ընդ իս եւ ընդ քեզ։ Եւ ասէ ցնա. Ահա ոչ ոք է ի միջի մերում. բայց Աստուած վկայ ընդիս եւ ընդ 

քեզ։ 45 Եւ առեալ Յակոբայ վէմ, կանգնեաց արձան։ 46 Եւ ասէ ցեղբարսն իւր. Կուտեցէք քարինս։ Եւ 

կուտեցին քարինս եւ արարին բլուր, եւ կերան եւ արբին անդ ի վերա բլրոյն։ 47 Եւ կոչեաց զնա Լաբան 

կարկառ վկայութեան. եւ Յակոբ կոչեաց զնա կարկառ վկայ։ 48 Եւ ասէ ցնա Լաբան. Բլուրս այս վկայ ընդ 

իս եւ ընդ քեզ այսաւր։ Եւ կոչեաց զնա Լաբան բլուր վկայութեան, եւ Յակոբ կոչեաց զնա բլուր վկայ։ Եւ 

ասէ Լաբան ցՅակոբ. Բլուրս այս եւ արձանս այս՝ զոր կանգնեցի ընդ իս եւ ընդ քեզ. վկայ է բլուրս այս, 

վկայ է արձանս այս։ Վասն այնորիկ կոչեցաւ անուն բլրոյն վկայութիւն։ 49 Եւ տեսիլն զորմէ ասաց՝ թէ 

տեսցէ Աստուած ընդ իս եւ ընդ քեզ. զի մեկնիմք ընկեր՝ յընկերէ։ 50 Եթէ վշտացուսցես զդստերս իմ. եթէ 

առցես կանայս առ դստերաւք իմովք։ Զգոյշ լեր զի ոչ ոք է ընդ մեզ որ տեսանէ. Աստուած լիցի վկայ ընդ իս 

եւ ընդ քեզ։ 51 Եւ ասէ Լաբան ցՅակոբ. Ահա կարկառս այս՝ եւ ահա արձանս, զոր հաստատեցաք, ընդ իս 

եւ ընդ քեզ 52 եղիցի վկայ կարկառս, եւ վկայ արձանս. զի ոչ ես անցից ըստ կարկառս, եւ մի դու 

անցանիցես ըստ բլուրս՝ եւ ըստ արձանս ըստ այս՝ չարութեամբ։ 53 Աստուած Աբրաամու եւ Աստուած 

Նաքովրայ եղիցի դատաւոր ի միջի մերում, Աստուած հարց նոցա։ Եւ երդուաւ Յակոբ յերկիւղ հաւր իւրոյ 

Իսահակայ։ 54 Եւ եղեն Յակոբ զենլիս ի լերինն, եւ կոչեաց զեղբարս իւր ուտել հաց. կերան եւ արբին, եւ 

ագան ի լերին անդ։ 55 Եւ յարուցեալ Լաբան ի վաղիւ անդր համբուրեաց զորդիս իւր եւ զդստերս իւր, եւ 

աւրհնեաց զնոսա, եւ գնաց. դարձ արարեալ Լաբանայ ի տեղի իւր։ 

 

ԾՆՈՒՆԴՔ  

ԳԼՈՒԽ ԼԲ 

 

1 Եւ Յակոբ գնաց զճանապարհս իւր։ 

ԽԱ Եւ հայեցեալ ետես զբանակ Աստուծոյ բանակեալ. եւ ընդ առաջ եղեն նմա հրեշտակք Աստուծոյ։ 2 Եւ 

ասէ Յակոբ իբրեւ ետես զնոսա. Այս բանակ Աստուծոյ է։ Եւ կոչեաց զանուն տեղւոյն այնորիկ բանակս։ 3 

Եւ առաքեաց Յակոբ հրեշտակս յառաջ քան զինքն առ Եսաւ եղբայր իւր յերկիրն ի Սէիր, յաշխարհն 

Եդոմայ, 4 պատուէր ետ նոցա եւ ասէ. Այսպէս ասասջիք տեառն իմում Եսաւայ. թէ այսպէս ասէ ծառայ քո 

Յակոբ։ Ընդ Լաբանայ կեցի եւ յամեցի մինչեւ ցայժմ։ 5 Եւ եղեն իմ արջառ եւ ոչխար եւ էշք, ծառայք եւ 

աղախնայք. եւ առաքեցի պատմել տեառն իմում Եսաւայ՝ զի գտցէ ծառայ քո շնորհ առաջի քո։ 6 Եւ 

դարձեալ հրեշտակացն առ Յակոբ՝ ասեն. Չոգաք առ Եսաւ եղբայր քո. եւ գայ ընդ առաջ քո, եւ չորք 

հարիւր այր ընդ նմա։ 7 Զահի հարաւ Յակոբ. եւ տարակուսեալ էր. եւ զատոյց զժողովուրդն որ ընդ նմա էր. 

եւ զարջառ եւ զոչխար եւ զուղտս՝ յերկուս բանակս։ 8 Եւ ասէ Յակոբ. Եթէ եկեսցէ Եսաւ յառաջին բանակն 

եւ հարցէ զնա, ապրեսցի երկրորդ բանակն։ 9 Եւ ասէ Յակոբ. Աստուած հաւր իմոյ Աբրաամու, եւ 

Աստուած հաւր իմոյ Իսահակայ, Տէր որ ասացեր ցիս թէ երթ յերկիր ծննդեան քո՝ եւ բարի արարից քեզ։ 10 

Չեմ բաւական ամենայն արդարութեան՝ եւ ճշմարտութեանն զոր արարեր ընդ ծառայի քում. զի ցուպ ի 

ձեռն անցի ընդ այս Յորդանան. եւ արդ՝ աւասիկ եղէ յերկուս բանակս։ 11 Եւ արդ՝ ապրեցո զիս ի ձեռաց 

եղբաւր իմոյ Եսաւայ. զի զահի հարեալ եմ ես ի նմանէ. գուցէ՝ եկեալ հարկանիցէ զիս մայր առ մանկան։ 12 

Եւ դու ասացեր՝ թէ բարի արարից քեզ, եւ եդից ըզզաւակ քո իբրեւ զաւազ ծովու որ ոչ թուեսցի ի 

բազմութենէ։ 13 Եւ ննջեաց անդ զայն գիշեր։ Եւ առ յորոց ածէրն ձեռամբ իւրով պատարագս։ Եւ առաքեաց 

Եսաւայ եղբաւր իւրում. 14 այծս երկերիւր, քաղս քսան, մաքիս երկերիւր, խոյս՝ քսան. 15 ուղտս ծնեալս 

կոզռամբք հանդերձ՝ երեսուն. կովս քառասուն, ցուլս տասն, էշս քսան, եւ մտրուկս տասն։ 16 Եւ ետ ի ձեռս 

ծառայից իւրոց. հաւտս հաւտս առանձինն։ Եւ ասէ ցծառայսն իւր. երթայք դուք յառաջ քան զիս, եւ 

բացագոյնս ի միմեանց տանիցիք հաւտս ի հաւտից։ 17 Պատուիրեաց առաջնոյն՝ եւ ասէ. Եթէ պատահիցէ 

քեզ Եսաւ եղբայր իմ, եւ հարցանիցէ թէ ո՞յր ես՝ եւ յո՞ երթաս, եւ ո՞յր է այդ որ առաջի քո երթայ։ 18 Եւ 

ասասցես, թէ ծառայի քոյ Յակոբայ պատարագք են, զոր առաքեաց տեառն իւրում Եսաւայ. եւ ինքն զկնի 

մեր գայ։ 19 Պատուիրեաց առաջնումն եւ երկրորդին եւ երրորդի. եւ ամենեցուն որ երթային յառաջ զհետ 

խաշանցն, ասէր՝ ըստ բանիս ըստ այսմիկ խաւսեսջիք ընդ Եսաւայ, յորժամ գտանիցէք զնա։ 20 Եւ 

ասասջիք, Ահա ծառայ քո Յակոբ գայ զհետ մեր։ Քանզի ասաց՝ թէ Ցածուցից զերեսս նորա պատարագոքդ 

որ երթան առաջի. եւ ապա տեսից զերեսս նորա, թերեւս արասցէ մեծարանս երեսաց իմոց։ 21 Եւ երթային 

յառաջ ընծայքն քան զնա. եւ ինքն ննջեաց զայն գիշեր անդէն ի բանակին։ 22 Եւ յարուցեալ ի նմին գիշերի՝ 

առ զերկուս կանայսն, եւ զերկուս աղախնայսն, եւ զմետասան որդիս իւր, եւ անց ընդ հունն Յոբոկայ։ 23 Եւ 

առ անցոյց զնոսա ընդ ձորն, եւ զամենայն ինչ որ իւր էր։ 24 Եւ մնաց Յակոբ միայն։ Եւ մարտեաւ այր մի 

ընդ նմա մինչեւ ցառաւաւտ։ 25 Եւ իբրեւ ետես թէ ոչ յաղթէ նմա, բուռն եհար զամոլաջլէ զըստի նորա եւ 

ընդարմացոյց զամոլաջիլ զըստին Յակոբայ ի կռուելն իւրում ընդ նմա։ 26 Եւ ասէ ցնա. Արձակեա զիս 

քանզի այգ եղեւ։ Եւ նա ասէ. Ոչ արձակեցից զքեզ՝ եթէ ոչ աւրհնեսցես զիս։ 27 Եւ նա ասէ ցսա, Զի՞նչ անուն 

է քո։ Եւ սա ասէ ցնա, Յակոբ։ 28 Եւ ասէ ցսա. Յայսմ հետէ ոչ կոչեսցեն զանուն քո Յակոբ, այլ Իսրայէղ 

եղիցի անուն քո. զի ժուժկալեցեր ընդ Աստուծոյ. եւ ընդ մարդկան զաւրաւոր լիջիր։ 29 Եհարց Յակոբ՝ եւ 

ասէ. Պատմեա ինձ զանուն քո։ Եւ ասէ՝ Զի՞ հարցանես զանուանէ իմմէ։ Եւ աւրհնեաց զնա անդ։ 30 Եւ 

կոչեաց Յակոբ զանուն տեղւոյն այնորիկ՝ տեսիլ Աստուծոյ. զի տեսի զԱստուած դէմ յանդիման, եւ 

ապրեցաւ անձն իմ։ 31 Եւ ծագեաց նմա արեւ իբրեւ անց տեսիլն Աստուծոյ։ Եւ նա կաղայր երթայր ի զըստէ 

անտի։ 32 Վասն այնորիկ ոչ ուտեն որդիքն Իսրայէլի զամոլաջիլն՝ զոր ընդարմացոյց, որ է ի վերայ 

տախտակի զըստին, մինչեւ ցայսաւր։ Զի բուռն եհար զտախտակէ զըստին Յակոբայ, եւ ընդարմացոյց 

զամոլաջիլ նորա։ 

 

ԾՆՈՒՆԴՔ  

ԳԼՈՒԽ ԼԳ 

 

1 Զաչս իւր ի վեր եբարձ Յակոբ եւ ետես, եւ ահա Եսաւ եղբայր իւր գայր, եւ ընդ նմա արք չորեքհարիւր։ Եւ 

բաշխեաց Յակոբ զմանկունսն ի Լիա՝ եւ յՌաքէլ, եւ յերկուս աղախնայս։ 2 Եւ արար զերկուս աղախնայսն 

եւ զորդիս նոցա առաջի, եւ զԼիա եւ զորդիս նորա զկնի, եւ զՌաքէլ եւ զՅովսէփ հուսկ յետոյ։ 3 Եւ ինքն անց 

յառաջ քան զնոսա, եւ երկիր եպագ եւթն անգամ ի վերայ երկրի՝ մինչեւ մերձենալ առ եղբայրն իւր։ 4 Եւ 

ընթացաւ Եսաւ ընդ առաջ նորա. գիրկս արկ նմա եւ համբուրեաց, եւ անկաւ ի վերայ պարանոցի նորա եւ 

համբուրեաց զնա. եւ լացին երկոքեան։ 5 Եւ հայեցեալ ի վեր ետես զկանայսն եւ զմանկունսն, եւ ասէ. 

Դոքա՝ զի՞նչ են քո։ Եւ նա ասէ. Մանկունք իմ են, որովք ողորմեցաւ Աստուած ծառայի քում։ 6 Եւ մատեան 

աղախնայքն եւ որդիք նոցա, եւ երկիր պագին նմա։ 7 Եւ մատեաւ Լիա եւ որդիք իւր՝ եւ երկիր պագին նմա. 

յետոյ մատեաւ Յովսէփ եւ Ռաքէլ՝ եւ երկիր պագին նմա։ 8 Եւ ասէ՝ Զի՞նչ էր այն ամենայն չու՝ որ ինձ 

դիպեցաւ։ Եւ նա ասէ. Զի գտցէ ծառայ քո շնորհս առաջի քո։ 9 Եւ ասէ Եսաւ. Կայ եւ իմ շատ՝ եղբայր՝ քեզ 

լիցի քոյդ։ 10 Եւ ասէ Յակոբ. Մի այդպէս. եթէ գտի շնորհս առաջի քո՝ ընկալ զընծայսն ի ձեռաց իմոց. 

քանզի այնպէս տեսի զերեսս քո՝ որպէս ոք տեսանիցէ զերեսս Աստուծոյ։ Եւ զուարթասցիս ընդ իս։ 11 Եւ 

առ զաւրհնութիւնս իմ, զոր մատուցի քեզ. զի ողորմեցաւ ինձ Աստուած. եւ է իմ ամենայն ինչ։ Եւ 

բռնադատեաց զնա։ Եւ առ։ 12 Եւ ասէ՝ Չուեսցուք գնասցուք՝ եւ երթիցուք զուղորդն։ 13 Եւ ասէ ցնա. տէր իմ 

ինքնին գիտէ, զի մանկունքս մատաղ են. եւ ոչխարի, եւ արջառոյ ծնունդ արձակեալ է. եւ եթէ մի աւր 

ստիպեմ զդոսա, մեռանին ամենայն խաշինքդ։ 14 Այլ յառաջեսցէ տէր իմ քան ծառայ իւր. եւ ես ըստ կարի 

եւ ըստ պարապոյ ճանապարհիդ առաջի իմ, եւ ըստ կազդուրել մանկանց իմոց խաղացից, մինչեւ եկից առ 

տէր իմ ի Սէիր։ 15 Եւ ասէ Եսաւ. Իսկ թողից առ քեզ ի ժողովրդենէ աստի՝ որ ընդ իս են։ Եւ նա ասէ. Ընդ է՞ր 

է ինձ այդ. շատ է զի գտի շնորհս առաջի քո տէր։ 16 Եւ դարձաւ յաւուր յայնմիկ Եսաւ ընդ ճանապարհս 

իւր ի Սէիր։ 17 Եւ Յակոբ չուեաց ի խորանս եւ արար իւր անդ տունս, եւ խաշանց իւրոց արար դադարս. 

վասն այնորիկ կոչեաց զանուն տեղւոյն այնորիկ Խորանս։ 

ԽԲ 18 Եւ եկն Յակոբ ի Սաղէմ քաղաք Սիկիմացւոց, որ է յերկրին Քանանացւոց՝ իբրեւ եկն ի Միջագետաց 

Ասորւոց, եւ բնակեցաւ յանդիման քաղաքին։ 19 Եւ ստացաւ զվիճակ անդին ուր եհար զխորան իւր՝ 

Յեմովրայ հաւրէ Սիւքեմայ հարիւր ոչխարի։ 20 Եւ շինեաց անդ սեղան, եւ կարդաց զԱստուած Իսրայէլի։ 

ԽԳ 1 Եւ ել Դինա դուստր Լիայ՝ զոր ծնաւ Յակոբայ, ի զնին դստերաց աշխարհին։ 2 Եւ ետես զնա Սիւքեմ 

որդի Եմովրա Քոռեցի, որ իշխանն էր երկրին. եւ առ զնա, եւ ննջեաց ընդ նմա. եւ տառապեցոյց զնա։ 3 Եւ 

ուշ եդեալ Դինայի դստերն Յակոբայ՝ սիրեաց զկոյսն, եւ խաւսեցաւ ըստ մտաց կուսին։ 4 Եւ խաւսեցաւ 

Սիւքեմ ընդ Եմովրայ հաւր իւրոյ՝ եւ ասէ. Առ դու ինձ զաղջիկս զայս կնութեան։ 5 Եւ լուաւ Յակոբ եթէ 

պղծեաց որդի Եմովրայ զԴինա զդուստր իւր։ Եւ որդիք նորա էին ի խաշինս ի դաշտի. լուռ եղեւ Յակոբ 

մինչեւ եկին նոքա։ 6 Եւ ել Եմովր Սիւքեմայ առ Յակոբ խաւսել ընդ նմա։ 7 Եկին եւ որդիքն Յակոբայ ի 

դաշտէ։ իբրեւ լուան ստրջացան արքն, եւ տրտմութիւն էր նոցա յոյժ. զի խայտառակութիւն արար 

յԻսրայիլի, մտանելով առ դուտրն Յակոբայ. եւ ոչ այնպէս վճարիցի։ 8 Եւ խաւսեցաւ ընդ նոսա Եմովր՝ եւ 

ասէ. Սիւքեմ որդի իմ սիրեաց ոգւով չափ զդուստրն ձեր. արդ՝ տուք զնա նմա կնութեան, 9 եւ արարէք ընդ 

մեզ խնամութիւն. զդստերս ձեր տուք մեզ, եւ զդստերս մեր առէք որդւոց ձերոց։ 10 Եւ բնակեցէք ի միջի 

մերում. եւ երկիրդ ահա ընդարձակ է առաջի ձեր, եւ բնակեցէք՝ եւ շահեցարուք ի դմա. եւ ստացարուք 

ստացուածս ի դմա։ 11 Եւ ասէ Սիւքեմ ցհայր նորա եւ ցեղբարս նորա. Գտից շնորհս առաջի ձեր. եւ զոր 

ինչ ասիցէք՝ տացուք։ 12 Յաճախեցէք յոյժ զվարձանս եւ զաւժիտս. եւ տայ՝ որչափ եւ ասիցէք. եւ տուք ինձ 

զաղջիկն զայն կնութեան։ 13 Պատասխանի ետուն որդիքն Յակոբայ՝ Սիւքեմայ եւ Եմովրայ հաւր նորա 

նենգութեամբ՝ եւ ասեն ցնոսա. վասն զի պղծեցին զԴինա քոյր նոցա։ Եւ ասեն Շմաւոն եւ Ղեւի եղբարք 

Դինայ՝ որդիքն Լիայ։ 14 Ոչ կարեմք առնել զայդ բան. տալ զքոյր մեր առն անթլփատի. քանզի նախատինք 

են մեզ. 15 բայց այսու նմանեսցուք ձեզ, եւ բնակեսցուք ի միջի ձերում, եթէ լինիցիք եւ դուք իբրեւ զմեզ՝ ի 

թլփատել ձեզ զամենայն արու։ 16 Եւ տացուք զդստերս մեր ձեզ, եւ ի դստերաց ձերոց առցուք մեզ կանայս. 

եւ բնակեսցուք առ ձեզ, եւ եղիցուք իբրեւ ազգ մի։ 17 Ապա թէ ոչ լսիցէք մեզ թլփատել, առեալ զդստերս մեր 

ի բաց գնասցուք

 

։ 18 Եւ հաճոյ թուեցաւ բանքն առաջի Եմովրայ, եւ առաջի Սիւքեմայ որդւոյ Եմովրայ։ 19 Եւ 

ոչ յամեաց պատանին առնել զբանն. զի յոյժ հարեալ էր ի սէր դստերն Յակոբայ։ Եւ նա էր 

պատուականագոյն քան զամենեսեան՝ որ ի տան հաւր նորա էին։ 20 Եւ եկին Եմովր եւ Սիւքեմ որդի նորա 

ի դուռն քաղաքին իւրեանց. եւ խաւսեցան ընդ արս քաղաքին իւրեանց՝ եւ ասեն. 21 Որեարն այն 

խաղաղութեամբ են ընդ մեզ. արդ բնակեսցեն յերկրիս, եւ շահեսցին ի սմա. զի երկիրս ընդարձակ է 

առաջի նոցա. զդստերս նոցա առցուք մեզ կանայս, եւ զդստերս մեր տացուք նոցա։ 22 Բայց միայն՝ այսու 

նմանեսցեն մեզ որեարն՝ բնակել ընդ մեզ լինել ազգ մի. ի թլփատել մեզ զամենայն արու, որպէս նոքայն 

թլփատեալ են։ 23 Եւ ինչք նոցա եւ անասուն նոցա եւ չորքոտանի նոցա ո՞չ ապաքէն մեր լինիցի. բայց 

այնու եւեթ նմանեսցուք նոցա, եւ բնակեսցեն ի միջի մերում։ 24 Եւ լուան Եմովրայ եւ Սիւքեմայ որդւոյ 

նորա ամենեքին որ ելանէին ընդ դուռն քաղաքին իւրեանց. եւ թլփատեցին զմարմին անթլփատութեան 

իւրեանց ամենայն արու, ամենեքին որ ելանէին ընդ դուռն քաղաքի նորա։ 25 Եւ եղեւ յաւուրն երրորդի 

մինչ դեռ էին նոքա ի ցաւսն, առին երկու որդիքն Յակոբայ, Շմաւոն եւ Ղեւի եղբարք Դինայ՝ իւրաքանչիւր 

զսուր իւր, եւ մտին ի քաղաքն կազմութեամբ, եւ կոտորեցին զամենայն արու։ 26 Եւ զԵմովր եւ զՍիւքեմ 

զորդի նորա սպանին ի սուր սուսերի, եւ առին զԴինա ի տանէ Սիւքեմայ՝ եւ ելին։ 27 Եւ որդիքն Յակոբայ 

մտին ի վերայ վիրաւորացն, եւ առին աւար զքաղաքն, յորում պղծեցին զԴինա զքոյրն նոցա։ 28 Զարջառ եւ 

զոչխար եւ զէշ նոցա՝ որ էին ի քաղաքին, եւ որ ինչ ի բացի էր՝ առին։ 29 Եւ զամենայն մարդագերի նոցա, եւ 

զամենայն զկահ եւ զկարասի նոցա. եւ զկանայս նոցա գերեցին։ Եւ յափշտակեցին որ ինչ էր ի քաղաքին՝ 

եւ որ ինչ ի տունս։ 30 Եւ ասէ Յակոբ ցՇմաւոն եւ ցՂեւի. Ատելի արարէք զիս, երեւել անզգամ ամենայն 

բնակչաց երկրիս ի մէջ Քանանացւոց եւ Փերեզացւոց. եւ ես սակաւաւոր եմ թուով. արդ՝ եթէ ժողովիցին ի 

վերայ իմ եւ հարկանիցեն զիս, սատակելով սատակիցի՞մ եւ ես, եւ տուն իմ։ 31 Եւ ասեն, Իսկ զիա՞րդ. զի 

իբրեւ զբոզ մի քարշեցին զքոյրն մեր։ 

ԽԴ 1 Եւ ասէ Աստուած ցՅակոբ. Արի անց ի տեղին ի Բեթէլ. եւ անդ բնակեսցես. եւ արասցես անդ սեղան 

Աստուծոյ որ երեւեցաւն քեզ ի փախչելն քո յերեսաց Եսաւայ եղբաւր քոյ։ 2 Եւ ասէ Յակոբ ցընտանիսն իւր, 

եւ ցամենասին որ ընդ նմա էին. ի բաց առէք զաստուածսդ աւտարոտիս որ ընդ ձեզ են ի միջոյ ձերմէ, եւ 

սրբեցարուք. եւ փոխեցէք զպատմուճանս ձեր։ 3 Եւ յարուցեալ ելցուք ի Բեթէլ, եւ արասցուք անդ սեղան 

Աստուծոյ. որ լուաւ ինձ յաւուր նեղութեան, որ էր ընդ իս. եւ ապրեցոյց զիս ի ճանապարհին՝ զոր գնացի։ 4 

Եւ ետուն ցՅակոբ զաստուածսն աւտարոտիս որ էին ի ձեռս նոցա, եւ զգինդս որ յականջս իւրեանց։ Եւ 

ծածկեաց զնոսա Յակոբ ի ներքոյ բեւեկնոյն ի Սիկիմ, եւ կորոյս զնոսա մինչեւ ցայսաւր ժամանակի։ 5 Եւ 

չուեաց Իսրայէլ ի Սիկիմայ. եւ եղեւ ահ Աստուծոյ ի վերայ քաղաքացն որ շուրջ զնովաւ. եւ ոչ ելին զհետ 

որդւոցն Իսրայիլի։ 6 Եւ եկն Յակոբ ի Լուզ՝ որ է յերկրին Քանանացւոց, այն ինքն է Բեթէլ, ինքն եւ ամենայն 

ժողովուրդն որ ընդ նմա։ 7 Եւ շինեաց անդ սեղան. եւ կոչեաց զանուն տեղւոյն այնորիկ Բեթէլ. զի անդ 

երեւեցաւ նմա Աստուած ի փախչել նորա յերեսաց Եսաւայ եղբաւր իւրոյ։ 

ԽԵ 8 Եւ մեռաւ Դէբովրա դայեկն Ռեբեկայ, եւ թաղեցաւ ի ներքոյ Բեթելայ ընդ կաղնեաւն. եւ կոչեաց 

զանուն նորա Կաղնի սգոյ։ 9 Եւ երեւեցաւ Աստուած Յակոբայ՝ մինչդեռ անդ էր ի Լուզ. յորժամ եկն ի 

Միջագետաց Ասորոց։ Եւ աւրհնեաց զնա Աստուած։ 10 Եւ ասէ ցնա Աստուած. Անուն քո Յակոբ՝ ոչ եւս 

կոչեսցի Յակոբ, այլ Իսրայէլ եղիցի անուն քո. եւ կոչեաց զանուն նորա Իսրայէլ։ 11 Եւ ասէ ցնա Աստուած՝ 

Ես եմ Աստուած քո բաւական. աճեսջիր եւ բազմասջիր. ազգք եւ ժողովուրդք ազգաց եղիցին ի քէն, եւ 

թագաւորք յերանաց քոց ելցեն։ 12 Եւ զերկիրդ զոր ետու Աբրաամու եւ Սահակայ՝ քեզ տաց զդա, քեզ 

եղիցի, եւ զաւակի քում յետ քո տաց զերկիրդ զայդ։ 13 Եւ վերացաւ ի նմանէ Աստուած ի տեղւոջէն՝ ուր 

խաւսեցաւ ընդ նմա։ 14 Եւ կանգնեաց Յակոբ արձան ի տեղւոջն ուր խաւսեցաւ ընդ նմա, արձան քարեղէն. 

եւ նուիրեաց ի նմա նուէրս. եւ արկ ի վերայ նորա եւղ։ 15 Եւ կոչեաց զանուն տեղւոյն ուր խաւսեցաւ ընդ 

նմա Աստուած՝ Բեթէլ։ 

ԽԶ 16 Եւ չուեաց ի Բեթելայ։ Եւ եղեւ իբրեւ մերձեցաւ ի Քաբրաթա երկիր, մտանել յԵփրաթա, ծնաւ Ռաքէլ։ 

17 Եւ դժուարածին եղեւ ի ծննդեանն. եւ եղեւ ի վշտանալն նորա ի ծննդեանն, եւ ասէ ցնա ծնուցիչն՝ 

քաջալերեաց, զի եւ այդ եւս քո ուստր է։ 18 Եւ եղեւ ընդ հանել ոդւոցն, քանզի մեռաւ, կոչեաց զանուն նորա 

որդի վշտաց իմոց. եւ հայրն կոչեաց զնա Բենիամին։ 19 Մեռաւ Ռաքէլ՝ եւ թաղեցաւ ի ճանապարհին 

Եփրաթայ. այն իսկ է Բեթղահէմ։ 20 Եւ կանգնեաց Յակոբ արձան ի վերայ շիրմին նորա, այն է արձան 

շիրմի Ռաքելայ մինչեւ ցայսաւր ժամանակի։ 

ԽԷ 21 Եւ՝ չուեաց Իսրայէլ՝ եւ էհար զխորան իւր յայնկոյս աշտարակին Ղադերայ։ 22 Եւ եղեւ իբրեւ 

բնակեաց Իսրայէլ յերկրին յայնմիկ. գնաց Ռոբէն՝ եւ ննջեաց ընդ Բալլայ հարճի հաւր իւրոյ. լուաւ Իսրայէլ՝ 

եւ չար թուեցաւ առաջի նորա։ Եւ էին որդիք Յակոբայ երկոտասանք։ 23 Որդիք Լիայ՝ անդրանիկ Յակոբայ՝ 

Ռոբէն. Շմաւոն. Ղեւի. Յուդայ. Իսաքար. Զաբողոն։ 24 Եւ որդիք Բալլայ նաժշտի Ռաքելայ՝ Դան, եւ 

Նեփթաղիմ։ 25 Եւ որդիք Զելփա նաժշտին Լիայ՝ Գադ եւ Ասեր։ 26 Եւ որդիք Ռաքելի՝ Յովսէփ եւ 

Բենիամին։ Այս են որդիք Յակոբայ. որ եղեն նմա ի Միջագետս Ասորւոց։ 27 Եւ եկն Յակոբ առ Իսահակ 

հայր իւր ի Մամբրէ՝ ի քաղաք դաշտին. այն — Քեբրոն, յերկրին Քանանացւոց, ուր պանդխտեցան 

Աբրաամ եւ Իսահակ։ 28 Եւ եղեն ամենայն աւուրք Իսահակայ՝ զոր եկեաց. ամք հարիւր ութսուն։ 29 Եւ 

պակասեալ Իսահակայ մեռաւ, եւ յաւելաւ յազգ իւր. ծերացեալ եւ լի աւուրբք։ եւ թաղեցին զնա Եսաւ եւ 

Յակոբ որդիք իւր։ 

 

ԾՆՈՒՆԴՔ  

ԳԼՈՒԽ ԼԶ 

 

ԽԸ 1 Եւ այս են ծնունդք Եսաւայ. Նա է Եդոմ։ 2 Եւ առ իւր Եսաւ կանայս ի դստերաց Քանանացւոց. զԱդդա 

զդուստր Ելոնայ Քետացւոյ։ Եւ Զոլիբամա դուստր Անայի՝ որդւոյ Սեբեդոնի Խեւացւոյ։ 3 Եւ զԲասեմաթ 

զդուստր Իսմայելի՝ քոյր Նաբեութայ։ 4 Եւ ծնաւ Ադդա Եսաւայ զԵղիփազ։ Եւ Բասեմաթ ծնաւ զՌագուէլ։ 5 

Եւ Ողիբամա ծնաւ զՅէուս, եւ զԵդղոմ, եւ զԿորխ։ Սոքա են որդիք Եսաւայ, որ եղեն նմա յերկրին 

Քանանացւոց։ 6 Եւ առ Եսաւ զկանայս իւր, եւ զուստերս եւ զդստերս իւր, եւ զամենայն մարդիկ տան իւրոյ, 

եւ զամենայն ինչս եւ զանասուն. եւ զամենայն ինչ զոր ստացաւ՝ եւ զոր արար յերկրին Քանանացւոց. եւ 

գնաց յերկրէն Քանանացւոց յերեսաց Յակոբայ եղբաւր իւրոյ։ 7 Զի էին բազում ինչք նոցա ի միասին 

բնակելոյ. եւ ոչ կարէր երկիրն պանդխտութեան հանդարտել նոցա ի բազմութենէ ընչից իւրեանց։ 8 Եւ 

բնակեցաւ Եսաւ ի լերինն Սէիր։ Եսաւ՝ որ նա ինքն է Եդոմ։ 9 Եւ այս են ծնունդք Եսաւայ՝ հաւրն 

Եդոմայեցւոց, ի լերինն Սէիր։ 10 Եւ այս են անուանք որդւոցն Եսաւայ. Եղիփազ որդի Ադդայի կնոջ 

Եսաւայ։ Եւ Ռագուէլ՝ որդի Բասեմաթայ կնոջ Եսաւայ։ 11 Եւ եղեն որդիք Եղիփազայ, Թեման, Ովմար, 

Սովփար, Գոթամ, եւ Կենէզ։ 12 Եւ Թամար էր հարճ Եղիփաղու որդւոյ Եսաւայ. եւ ծնաւ Եղիփազու 

զԱմաղէկ։ Սոքա են որդիք Ադդայի կնոջ Եսաւայ։ 13 Եւ այս են որդիք Ռագուելի, Նաքովթ, Զարեհ, Ամմա, 

եւ Մեզա, սոքա են որդիք Բասեմաթայ կնոջ Եսաւայ։ 14 Եւ այս են որդիք Ողիբամայ դստեր Անայի որդւոյ 

Սեբեգոնի կնոջ Եսաւայ։ Եւ ծնաւ Եսաւայ զՅէուս, եւ զԵդղոմ. եւ զԿորխ։ 15 Սոքա են իշխանք՝ որդիք 

Եսաւայ։ Որդիք եղիփազու անդրանկանն Եսաւայ. իշխան Թեման, իշխան Ովմար, իշխան Սովփար, 

իշխան Կենէզ, 16 իշխան Կորխ, իշխան Գոթամ, իշխան Ամաղէկ։ Սոքա են իշխանք Եղիփազու յերկրին 

Եդոմայեցւոց. սոքա են որդիք Ադդայի։ 17 Եւ այս են որդիք Ռագուելի որդւոյ Եսաւայ. իշխան Նաքովթ, 

իշխան Զարեհ, իշխան Ամմա, իշխան Մոզէ։ Այս են իշխանք Ռագուելի յերկրին Եդոմայ։ Սոքա են որդիք 

Բասեմաթայ կնոջ Եսաւայ։ 18 Եւ այս են որդիք Ողիբամայ կնոջ Եսաւայ. իշխան Յէուս. իշխան Յեգղոմ. 

իշխան Կորխ։ Այս են իշխանք Ողիբամայ դստեր Անայի կնոջ Եսաւայ։ 19 Եւ այս են իշխանք նոցա. եւ այս 

են որդիք Եդոմայ։ 20 Եւ այս են որդիք Սէիրայ Քոռացւոյ որ բնակեալ էր ի Սէիր. Ղովտան, Սեբաղ, 

Սեբեդոն, Անա, 21 Դեսոն. եւ ասէր՝ եւ Ռիսոն։ Սոքա են իշխանք Քոռեցւոյն, որդւոյ Սէիրայ յերկրին 

Եդոմայ։ 22 Եւ եղեն որդիք Ղովտանայ. Քոռի, եւ Եմման. եւ քոյր Ղովտանայ՝ Թամնա։ 23 Եւ սոքա են որդիք 

Սոբողայ. Գաղոմ, եւ Մանաքաթ, եւ Գեբաղ, եւ Սովփար, եւ Աւնան։ 24 Եւ այս են որդիք Սեբեդոնի. Այիէ, եւ 

Աւնան. այս Աւնան է որ եգիտ զաղբիւրն յանապատի՝ մինչ արածէր զէշսն Սեբեգոնի հաւր իւրոյ։ 25 Եւ այս 

են որդիք Անայի՝ Դեսոն, եւ Ողիբամա դուստր Անայի։ 26 Եւ այս են որդիք Գեսոնայ. Ամադան, եւ Եսբան, 

եւ Յեթրան, եւ Քառան։ 27 Եւ այս են որդիք Ասերայ. Բաղվան, եւ Զուկան. Ոսնիկան, եւ Ուկամ։ 28 Եւ այս 

են որդիք Ռիսոնի. Ովս, եւ Առան։ 29 Եւ այս են իշխանք Քոռայ. իշխան Ղովտան, իշխան Սովբաղ, իշխան 

Սեբեդոն, իշխան Անա. 30 իշխան Դեսոն. իշխան Ասեր. իշխան Ռիսոն։ Այս են իշխանք Քոռայ. ի 

պետութիւնս իւրեանց յերկրին յԵդոմայ։ 31 Եւ այս են թագաւորք որ թագաւորեցին յերկրին Եդոմացւոց, 

մինչ չեւ թագաւորեալ էր թագաւոր յԻսրայէլի։ 32 Եւ թագաւորեաց յԵդոմ Բաղակ որդի Սեպփովրայ. եւ 

անուն քաղաքի նորա Դէննաբա։ 33 Եւ մեռաւ Բաղակ։ Եւ թագաւորեաց ընդ նորա Յոբաբ որդի Զարեհի ի 

Բոսորայ։ 34 Եւ մեռաւ Յոբաբ։ Եւ թագաւորեաց ընդ նորա Ասոմ յերկրի Թամանացւոց։ 35 Եւ մեռաւ Ասոմ։ 

Եւ թագաւորեաց ընդ նորա Ադադ որդի Բարադայ, որ կոտորեաց զՄադիամ ի դաշտին Մովաբացւոց. եւ 

անուն քաղաքի նորա Գեթէմ։ 36 Եւ մեռաւ Ադադ։ Եւ թագաւորեաց ընդ նորա Սամաղա Մասեկկայ։ 37 Եւ 

մեռաւ Սամաղա։ Եւ թագաւորեաց ընդ նորա Սաւուղ Յռաբաւթայ՝ որ առ գետեզերն։ 38 Եւ մեռաւ Սաւուղ։ 

Եւ թագաւորեաց ընդ նորա Բաղղայենոն որդի Ոքոբորայ։ 39 Եւ մեռաւ Բաղղայենոն որդի Ոքոբորայ։ Եւ 

թագաւորեաց ընդ նորա Ադադ որդի Բարադայ. եւ անուն քաղաքի նորա Փոդով. եւ անուն կնոջ նորա 

Մետաբէէլ դուստր Մատեթայ, որդւոյ Մազովբայ։ 40 Այս են անուանք որդւոցն Եսաւայ, եւ իշխանացն 

Եսաւայ յազգս իւրեանց. ըստ տեղիս իւրեանց յաշխարհս իւրեանց, եւ ի տոհմս իւրեանց ըստ անուանց 

նոցա։ Իշխան Թամանա, իշխան Ղովտան, իշխան Յեթաթ, 41 իշխան Ողիբամասա, իշխան Հեղայ, իշխան 

Փենոն, 42 իշխան Կենէզ, իշխան Թեման. իշխան Մազար։ 43 Իշխան Մագեդէլ. իշխան Զաբոյին։ Սոքա են 

իշխանք Եդոմացւոց ըստ բնակութեան յերկրի ստացուածոց իւրեանց։ Եւ այս է Եսաւ հայր Եդոմայ։ 

 

ԾՆՈՒՆԴՔ  

ԳԼՈՒԽ ԼԷ 

 

ԽԹ 1 Եւ բնակէր Յակոբ յերկրի ուր պանդխտեցաւ հայր նորա, յերկրին Քանանացւոց։ 2 Եւ այս են ծնունդք 

Յակոբայ։ Յովսէփ եւթնուտասնամեայ էր, մինչ արածէր եղբարբքն հանդերձ խաշինս. եւ էր կրտսեր ընդ 

որդիսն Բալլայ, եւ ընդ որդիսն զԵլփայ կանանց հաւր իւրոյ։ Եւ բերէին համբաւ չար զՅովսեփայ առ 

Իսրայէլ հայրն իւրեանց։ 3 Բայց Իսրայէլ սիրէր զՅովսէփ առաւել քան զամենայն որդիսն իւր. քանզի որդի 

ծերութեան նորա էր։ Եւ արար նմա պատմուճան ծաղկեայ։ 4 Իբրեւ տեսին եղբարքն նորա թէ սիրէ զնա 

հայրն քան զամենայն որդիս իւր, ատեցին զնա. եւ ոչ կարէին խաւսել ինչ ընդ նմա խաղաղութեամբ։ 5 Եւ 

ետես երազ Յովսէփ՝ եւ պատմեաց եղբարց իւրոց. եւ յաւելին եւս ատել զնա։ 6 Եւ ասէ ցնոսա. Լուարուք 

զերազն զոր տեսի։ 7 Թուէր եթէ որայ կապէտք ի դաշտի միում։ Եւ կանգնեցաւ որայն իմ, եկաց ուղղորդ. եւ 

դարձան որայքն ձեր, եւ պագին երկիր իմում որայոյն։ 8 Եւ ասեն ցնա եղբարքն իւր. Միթէ թագաւորելո՞վ 

թագաւորեսցե՞ս ի վերայ մեր, կամ տիրելո՞վ տիրեսցե՞ս մեզ. եւ յաւելին եւս ատել զնա վասն երազոցն 

նորա. եւ վասն բանիցն նորա։ 9 Եւ ետես մեւս եւս երազ. եւ պատեմաց հաւր իւրում եւ եղբարց իւրոց։ Եւ 

ասէ. Ահա տեսանէի մեւս եւս այլ երազ։ Որպէս թէ արեգակնդ եւ լուսին՝ եւ մետասան աստեղք երկիր 

պագանէին ինձ։ 10 Սաստեաց նմա հայրն իւր՝ եւ ասէ. Զի՞նչ է երազն զոր տեսեր։ Արդ՝ գալով գայցեմք ես 

եւ մայր քո՝ եւ եղբարք քո, եւ երկի՞ր պագանիցեմք քեզ։ 11 Եւ նախանձեցան ընդ նմա եղբարքն իւր. բայց 

հայրն պահէր զբանսն։ 12 Եւ գնացին եղբարք նորա արածել զխաշինս հաւրն իւրեանց ի Սիւքէմ։ 13 Եւ ասէ 

Իսրայէլ ցՅովսէփ. Ո՞չ աւանիկ եղբարք քո արածեն զխաշինսն ի Սիւքէմ. եկ առաքեցից զքեզ առ նոսա։ 14 

Եւ ասէ ցնա. Ահաւասիկ ես։ Ասէ ցնա Իսրայէլ. Երթ տես եթէ ո՞ղջ իցեն եղբարքն քո՝ եւ խաշինք, եւ բեր ինձ 

զրոյց։ Եւ առաքեաց զնա ի ծործորոյն Քեբրոնի. եկն ի Սիւքէմ։ 15 Եւ եգիտ զնա այր մի մոլորեալ ի դաշտին։ 

Եհարց ցնա այրն՝ եւ ասէ. Զի՞նչ խնդրես։ 16 Եւ նա ասէ. Զեղբարսն իմ խնդրեմ. պատմեա ինձ ուր 

արածիցեն։ 17 Եւ ասէ ցնա այրն. բարձին աստի. եւ լուայ զի ասէին, Երթիցուք ի Դովթայիմ։ Եւ գնաց 

Յովսէփ զհետ եղբարց իւրոց. եւ եգիտ զնոսա ի Դովթայիմ։ 18 Տեսին զնա եղբարքն յառաջագոյն ի 

հեռաստանէ, մինչ չեւ մաւտ եկեալ էր առ նոսա. խորհուրդ վատ ի մէջ առին սպանանել զնա։ 19 Եւ ասեն 

իւրաքանչիւր ցեղբայր իւր. Ահա երազատեսն գայ. 20 Եկայք սպանցուք զնա, եւ ընկեսցուք ի մի ի գբոց 

աստի, եւ ասասցուք եթէ գազան չար եկեր զնա. եւ տեսցուք զի՞նչ լինիցին երազքն նորա։ 21 Իբրեւ լուաւ 

Ռոբէն, կորզեաց զնա ի ձեռաց նոցա։ 22 Եւ ասէ. Մի հարցուք զդա յոգի։ Եւ ասէ ցնոսա Ռոբէն. Մի հեղցուք 

արիւն. այլ արկէք զդա ի գուբ մի յանապատի աստ. եւ ձեռն մի արկանէք ի նա։ Զի թափիցէ զնա ի ձեռաց 

նոցա, եւ հասուցանիցէ զնա առ հայր իւր։ 23 Եւ եղեւ իբրեւ եկն Յովսէփ առ եղբարսն իւր, մերկացին 

զպատմուճանն նորա ծաղկեայ ի նմանէ։ 24 Եւ առին ընկեցին զնա ի գուբն։ Եւ գուբն ունայն էր. եւ ջուր ոչ 

գոյր ի նմա։ 25 Եւ նստան ուտել զհացն։ Զաչս ի վեր բարձեալ տեսին, եւ ահա ճանապարհորդք 

Իսմայելացիք գային ի Գաղաադէ. եւ ուղտք նոցա լի էին խնկովք ստաշխամբ եւ ռետնիւ. եւ երթային 

իջուցանել յԵգիպտոս։ 26 Եւ ասէ Յուդա ցեղբարսն իւր. Զի՞նչ աւգուտ է եթէ սպանանիցեմք զեղբայրն մեր. 

եւ թաքուցանիցեմք զարիւն նորա. 27 Եկայք վաճառեսցուք զնա Իսմայելացւոցն. եւ ձեռք մեր մի 

շաղախեսցին ի նմա. զի եղբայր եւ մարմին մեր է։ Եւ լուան նմա եղբարքն իւր։ 28 Եւ անցանէին արք 

Մադիանացիք՝ վաճառականք։ Եւ ձգեցին հանին զՅովսէփ ի գբոյ անտի, եւ վաճառեցին զՅովսէփ 

Իսմայելացւոց քսան դահեկանի։ 29 Եւ իջուցին զՅովսէփ յԵգիպտոս։ Դարձաւ Ռոբէն ի գուբն. եւ ոչ եգիտ 

զՅովսէփ ի գբի անդ։ 30 Պատառեաց զհանդերձս իւր. եւ դարձաւ առ եղբարսն իւր՝ եւ ասէ. Պատանեակն չէ 

անդ, եւ ես արդ՝ յո՞ երթայց։ 31 Եւ առեալ զպատմուճանն Յովսէփայ՝ զենին ուլ այծեաց, եւ թաթաւեցին 

զպատմուճանն յարեանն։ 32 Եւ առաքեցին զպատմուճանն ծաղկեայ տանել առ հայրն իւրեանց, եւ ասեն. 

զայդ գտաք. ծանիր եթէ որդւո՞յ քոյ իցէ պատճուճանդ եթէ ոչ։ 33 Եւ ծանեաւ զնա՝ եւ ասէ. Պատմուճանս 

որդւոյ իմոյ է. գազան չար եկեր զնա. գազան յափշտակեաց զՅովսէփ։ 34 Եւ պատառեաց զհանդերձս իւր, 

եւ քուրձ զգեցաւ ի վերայ միջոյ իւրոյ. եւ սուգ ունէր ի վերայ որդւոյ իւրոյ աւուրս բազումս։ 35 Եւ 

ժողովեցան ամենայն ուստերք նորա եւ ամենայն դստերք նորա, եւ եկին մխիթարել զնա, եւ ոչ կամէր 

մխիթարել. ասէ՝ Զի իջից ես սովին սգով առ որդի իմ ի դժոխս. եւ ելաց զնա հայրն իւր։ 36 Իսկ 

Միադիանացիքն վաճառեցին զՅովսէփ յԵգիպտոս Պետափրեայ ներքինւոյ դահճապետի փարաւոնի։ 

 

ԾՆՈՒՆԴՔ  

ԳԼՈՒԽ ԼԸ 

 

Ծ 1 Եւ եղեւ ի ժամանակի յայնմիկ, էջ Յուդա յեղբարց իւրոց, եւ չոգաւ առ ոմն ոդողոմացի որում անուն էր 

Իրաս։ 2 Եւ ետես անդ Յուդա զդուստր առն Քանանացւոյ, որում անուն էր Շաւա. եւ առ զնա իւր կին. եւ 

եմուտ առ նա։ 3 Յղացաւ եւ ծնաւ որդի. եւ կոչեաց զանուն նորա՝ Էր։ 4 Յղացաւ դարձեալ եւ ծնաւ որդի. եւ 

կոչեաց զանուն նորա Աւնան։ 5 Եւ յաւել դարձեալ ծնաւ որդի. եւ կոչեաց զանուն նորա Սելովմ. եւ նա էր ի 

Քասբի յորժամ ծնաւ զնոսա։ 6 Եւ առ Յուդա կին Էրայ անդրանկին իւրում, որում անուն էր Թամար։ 7 Եւ 

եղեւ Էր՝ անդրանիկն Յուդայ՝ չար առաջի Տեառն. եւ սպան զնա Աստուած։ 8 Եւ ասէ Յուդա ցԱւնան. Մուտ 

առ կին եղբաւր քոյ, եւ ամուսնասցիս ընդ նմա. եւ յարուսցես ցաւակ եղբաւր քում։ 9 Իբրեւ գիտաց Աւնան 

թէ ոչ լինի նմա զաւակն. լինէր յորժամ մտանէր առ կին եղբաւր իւրոյ, հեղոյր զսերմն յերկիր, չտալ զաւակ 

եղբաւրն իւրում։ 10 Եւ չար թուեցաւ առաջի Աստուծոյ գործն զոր արար, եւ սպան եւ զնա եւս։ 11 Եւ ասէ 

Յուդա ցԹամար նու իւր. Նիստ այրի ի տան հաւր քոյ՝ մինչեւ եղիցի մեծ Սելովմ որդի իմ. զի ասէր՝ թէ 

գուցէ եւ նա եւս մեռանիցի որպէս եւ եղբարքն նորա։ Գնաց Թամար՝ եւ նստաւ ի տան հաւր իւրոյ։ 12 

Բազմացան աւուրքն. եւ մեռաւ դուստրն Շաւայ՝ կին Յուդայ։ Մխիթարեցաւ Յուդա՝ եւ գնաց ի կտուրս 

խաշանց իւրոց, ինքն եւ Իրաս հովիւ իւր Ոդողոմացի ի Թամնա։ 13 Ազդ եղեւ Թամարայ նուոյ նորա եւ 

ասեն. Ահա սկեսրայր քո ելանէ ի Թամնա՝ կտրել զխաշինս իւր։ 14 Եւ եհան զհանդերձս այրութեան իւրոյ 

յինքենէ. արկաւ տեռ՝ եւ զարդարեցաւ. եւ նստաւ առ դրան Ենանու յանցս Թամնայ։ Զի ետես եթէ մեծ եղեւ 

Սելովմ. եւ նա ոչ տայր զնա նմա կին։ 15 Իբրեւ ետես զնա Յուդա՝ համարեցաւ թէ բոզ իցէ. քանզի ծածկեալ 

էր զերեսս իւր՝ եւ ոչ ծանեաւ զնա։ 16 Խոտորեցաւ առ նա ի ճանապարհէ անտի՝ եւ ասէ. Թոյլ տուր ինձ 

մտանել առ քեզ. զի ոչ ծանեաւ թէ նուն նորա իցէ։ Եւ նա ասէ. Զի՞նչ տացես ինձ եթէ մտանիցես առ իս։ 17 

Եւ ասէ՝ Ես տաց ածել քեզ ուլ այծեաց ի խաշանց իմոց։ Եւ նա ասէ. Թէ տաս գրաւական մինչեւ տացես 

ածել։ 18 Եւ նա ասէ՝ Զի՞նչ գրաւական տաց քեզ. եւ ասէ՝ զմատանիդ եւ զգինդդ, եւ զգաւազանդ որ ի ձեռին 

քում։ Եւ եմուտ առ նա. եւ յղացաւ ի նմանէ, 19 եւ յարեաւ գնաց։ Եւ եհան ի բաց զձորձն իւր յինքենէ. եւ 

զգեցաւ զհանդերձն այրութեան իւրոյ։ 20 Եւ առաքեաց Յուդա ուլ այծեաց՝ ի ձեռն հովուին իւրոյ 

Ոդողոմացւոյ առնուլ զգրաւականն ի կնոջէ անտի, եւ ոչ եգիտ զնա։ 21 Եհարց զարս տեղւոյն եւ ասէ 

ցնոսա. Ու՞ր է բոզն որ էր Յենան ի վերա ճանապարհիս։ 22 Եւ ասեն. Չէր աստ ուրեք բոզ։ Եւ դարձաւ առ 

Յուդա, եւ ասէ՝ Ոչ գտի։ Եւ արք տեղւոյն ասեն՝ թէ Չիք աստ բոզ։ 23 Ասէ Յուդա. Նմա լիցի այն. այլ զի մի 

ծաղր կացցուք, ես ետու տանել զուլդ, եւ դու ոչ գտեր։ 24 Եւ եղեւ յետ երից ամսոց, ազդ եղեւ Յուդայ եւ 

ասեն. Պոռնկեցաւ նու քո Թամար, եւ ահա յղի է ի պոռնկութենէ։ Եւ ասէ Յուդա. Հանէք զնա արտաքս, եւ 

այրեսցի։ 25 Եւ մինչդեռ տանէին զնա, առաքեաց առ սկեսրայրն իւր՝ եւ ասէ. Յառնէ՝ ոյր այդ գրաւականք 

են՝ յղի եմ ես։ Եւ ասէ՝ Ծանիր ո՞յր իցէ մատանիդ՝ գինդդ՝ եւ գաւազանդ։ 26 Ծանեաւ Յուդա՝ եւ ասէ. 

Արդարացեալ է նա քան զիս. զի ոչ ետու զնա որդւոյ իմում Սելովմայ։ Եւ ոչ եւս յաւել գիտել զնա։ 27 Եւ 

եղեւ իբրեւ ծնանէր. եւ էին երկու որդիք յորովայնի նորա։ Եւ եղեւ ի ժամանակի ծննդեան նորա, մին 

յառաջագոյն եհան զձեռն իւր. եւ առ ծնուցիչն՝ կապեաց կարմիր ի ձեռին նորա. 28 Եւ ասէ, Նախ սա 

եկեսցէ։ 29 Իբրեւ ամփոփեաց զձեռն անդրէն. եկն՝ ել վաղվաղակի եղբայր նորա։ Եւ նա ասէ. Զի՞ է զի 

խրամատեցաւ վասն քո ցանգ. եւ կոչեաց զանուն նորա Փարէս։ 30 Եւ յետոյ եկն ել եղբայր նորա, յորոյ 

ձեռին կապեալ էր զկարմիրն։ Եւ կոչեաց զանուն նորա Զարա։ 

ԾԱ 1 Եւ զՅովսէփ իջուցին յԵգիպտոս, եւ գնեաց զնա Պետափրէս ներքինի փարաւոնի դահճապետ, այր 

Եգիպտացի ի ձեռաց Իսմայելացւոցն, որք իջուցին զնա անդր։ 2 Եւ էր տէր ընդ Յովսեփայ. եւ էր այր 

աջողակ։ Եւ եղեւ ի տան տեառն իւրոյ յԵգիպտոս։ 3 Իբրեւ գիտաց տէրն նորա թէ Տէր ընդ նմա է. եւ 

զամենայն զինչ եւ առնէր՝ Տէր յաջողէր ի ձեռս նորա։ 4 Եւ եդիտ Յովսէփ շնորհս առաջի տեառն իւրոյ. զի 

հաճոյ էր նմա։ Եւ կացոյց զնա ի վերայ տան իւրոյ. եւ զամենայն ինչ որ իւր էր՝ ետ ի ձեռս Յովսէփայ։ Եւ 

եղեւ յետ կացուցանելոյ զնա ի վերայ տան իւրոյ՝ եւ ի վերայ ամենայն իրիք որ ինչ էր նորա։ 5 Եւ աւրհնեաց 

Տէր զտուն Եգիպտացւոյն վասն Յովսեփայ։ Եւ եղեւ աւրհնութիւն Տեառն ի վերայ ամենայն ընչից նորա ի 

տան եւ յանդի։ Եւ եթող զամենայն որ ինչ իւր էր՝ ի ձեռս Յովսեփայ։ 6 Եւ ոչ գիտէր զամենայն որ ինչ կայր ի 

տան իւրում, բայց միայն զհացն զոր ուտէր։ Եւ էր Յովսէփ ազնիւ երեսաւք, եւ գեղեցիկ տեսլեամբ յոյժ։ 7 Եւ 

եղեւ յետ բանիցս այսոցիկ, եւ արկ կին տեառն իւրոյ զաչս իւր ի վերայ Յովսեփայ. եւ ասէ ցնա՝ Քունեա ընդ 

իս։ 8 Եւ նա ոչ կամեցաւ։ Եւ ասէ ցկին տեառն իւրոյ. Զի եթէ տէր իմ ոչ ճանաչէ ինչ ի տան իւրում վասն իմ. 

9 եւ զամենայն ինչ ետ ի ձեռս իմ. եւ չիք ինչ ի տան աստ որ մեծ է քան զիս. եւ չիք ինչ զատեալ յինէն բաց ի 

քէն՝ զի տիկին նորա ես. եւ զիա՞րդ առնիցեմ զբանդ զայդ զչար եւ զմեծ, եւ մեղանչիցեմ առաջի Աստուծոյ։ 

10 Եւ եղեւ իբրեւ խաւսէր ընդ Յովսեփայ աւրըստաւրէ, եւ ոչ անսայր քունել ընդ նմա, եւ ոչ հուպ լինել։ 11 

Եւ եղեւ աւր ինչ այնպիսի. մտեալ Յովսեփ ի տունն գործել զգործ ինչ իւր. եւ ոչ ոք էր անդ յընտանեաց 

անտի ի ներքս. 12 բուռն եհար զձորձոց նորա եւ ասէ. Ննջեա ընդ իս. եւ նորա թողեալ զձորձս իւր ի ձեռս 

նորա, եւ փախեաւ ել արտաքս։ 13 Եւ եղեւ իբրեւ ետես եթէ եթող զձորձս իւր ի ձեռս նորա եւ փախեաւ ել 

արտաքս։ 14 Կոչեաց զընտանիս տանն՝ եւ ասէ. Տեսէք, զի ած մեզ ծառայ Եբրայեցի, խաղ առնել զմեզ. 

եմուտ առ իս եւ ասէ, Ննջեա ընդ իս. եւ ես աղաղակեցի ի ձայն բարձր։ 15 Եւ իբրեւ լուաւ թէ մեծաբարբառ 

աղաղակեցի, եթող զձորձս իւր առ իս՝ եւ փախեաւ ել արտաքս։ 16 Եւ եդ զձորձսն առ իւր՝ մինչեւ եկն տէրն 

ի տուն իւր. եւ խաւսեցաւ ընդ նմա ըստ բանիցս այսոցիկ, 17 եւ ասէ. Եմուտ առ իս ծառայն Եբրայեցի զոր 

ածեր մեզ՝ խաղ առնել զիս. եւ ասէ ցիս՝ Ննջեա ընդ իս։ 18 Իսկ իբրեւ լուաւ թէ բարձրացուցի զբարբառ իմ 

եւ աղաղակեցի. եթող զձորձս իւր յիս, եւ փախեաւ ել արտաքս։ 19 Եւ եղեւ իբրեւ լուաւ տէրն նորա զբանս 

կնոջն իւրոյ՝ զոր խաւսեցաւ ընդ նմա եւ ասէ, թէ Այսպէս արար ընդ իս ծառայն քո, բարկացաւ 

սրտմտմութեամբ։ 20 Եւ առ տէրն Յովսեփայ՝ արկ զնա ի բանտ. ի տեղի ուր կալանաւորքն արքունի 

կապեալ կային ի բանտին։ 21 Եւ էր Տէր ընդ Յովսեփայ, եւ արկ զնովաւ ողորմութիւն, եւ ետ նմա շնորհս 

առաջի բանտապետին։ 22 Եւ ետ բանտապետն զբանտն ի ձեռս Յովսեփայ, եւ զամենայն կալանաւորսն որ 

էին ի բանտի անդ. եւ զամենայն որ ինչ գործէին անդ, նա էր որ գործէր։ 23 Եւ ոչ ինչ գիտէր բանտապետն 

զբանտին վասն նորա. զի ամենայն ի ձեռս Յովսեփայ էր. քանզի Տէր էր ընդ նմա. եւ զոր ինչ գործէր նա՝ 

Տէր յաջողէր ի ձեռս նորա։ 

1 Եւ եղեւ յետ բանիցս այսոցիկ, յանցեաւ տակառապետ արքային Եգիպտացւոց, եւ մատակարար տեառն 

նոցա արքային Եգիպտացւոց։ 2 Եւ բարկացաւ փարաւոն ի վերայ երկոցուն ներքինեացն իւրոց. եւ ի վերա 

տակառապետին, եւ ի վերայ մատակարարին։ 3 Եւ եդ զնոսա ի բանտի առ դահճապետին. յայնմ բանտի 

տեղւոջ ուր Յովսէփն կայր։ 4 Եւ յանձն արար զնոսա դահճապետն Յովսեփայ. եւ կայր նոցա ի սպասու։ Եւ 

էին աւուրս ինչ ի բանտի անդ։ 5 Եւ տեսին երազ երկոքին. զիւրաքանչիւր երազ ի միում գիշերի։ Տեսիլ 

երազոյ տակառապետին եւ մատակարարին որ էին արքային Եգիպտացւոց, մինչ էին ի բանտի անդ։ 6 

Եմուտ առ նոսա Յովսէփ ընդ առաւաւտն. եւ ետես զնոսա՝ եւ էին խռովեալք։ 7 Եհարց ցներքինիսն 

փարաւոնի որ էին ընդ նմա ի բանտի անդ առ տեառն նորա եւ ասէ. ընդ է՞ր տրտում են երեսք ձեր այսաւր։ 

8 Եւ նոքա ասեն ցնա. Երազ տեսաք, եւ ոչ ոք իցէ որ մեկնիցէ զնա։ Եւ ասէ ցնոսա Յովսէփ. Ոչ ապաքէն ի 

ձեռս Աստուծոյ իցէ մեկնութիւն նոցա. պատմեցէք ինձ։ 9 Եւ պատմեաց տակառապետն զերազն իւր 

Յովսեփայ՝ եւ ասէ. Թուէր ինձ ի տեսլեան իմում, որթ մի առաջի իմ։ 10 Եւ յորթն երեք ուռք՝ կանաչք յոյժ. եւ 

ունէր երիս ողկոյզս հասեալս ողկոյզ խաղողոյ։ 11 Եւ բաժակն փարաւոնի ի ձեռին իմում։ Առնուի 

զխաղողն, եւ ճմլէի ի բաժակն փարաւոնի, եւ տայի զբաժակն ի ձեռս փարաւոնի։ 12 Եւ ասէ ցնա Յովսէփ. 

Այս է մեկնութիւն նորա։ Երեք ուռքն, երեք աւուրք են։ 13 Այլ եւս երեք աւուրք, եւ յիշեսցէ փարաւոն 

զիշխանութիւն քո, եւ անդէն ի նմին տակառապետութեան քում կացուսցէ զքեզ. եւ տացես զբաժակն 

փարաւոնի ի ձեռս նորա, ըստ առաջնոյ իշխանութեան քո՝ որպէս եւ էիր տակառապէտ։ 14 Այլ զիս 

յիշեսջիր յորժամ բարի լինիցի քեզ. եւ արասցես ինձ ողորմութիւն. եւ յիշեսցես զիս առաջի փարաւոնի. եւ 

հանցես զիս ի բանտէ աստի յայսմանէ։ 15 Զի գողանալով գողացան զիս յերկրէն Եբրայեցւոց. եւ աստ՝ ինչ 

ոչ արարի. եւ արկին զիս ի տուն գբոյս այսորիկ։ 16 Իբրեւ ետես մատակարարն թէ ուղիղ մեկնեաց, ասէ 

ցՅովսէփ. Եւ ես տեսանէի յերազի, թուէր ինձ թէ երիս խանս նաշհւոյ ունէի ի գլուխ իմում։ 17 Եւ ի վերնում 

խանին յամենայնէ զոր ուտէր արքայ փարաւոն՝ գործ մատակարարաց. եւ թռչունք ուտէին զնա ի խանէ 

անտի՝ որ էր ի վերայ գլխոյ իմոյ։ 18 Պատասխանի ետ Յովսէփ՝ եւ ասէ ցնա. Այս է մեկնութիւն նորա։ Երեք 

խանքն՝ երեք աւուրք են։ 19 Յետ երից աւուրց բարձցէ փարաւոն զգլուխ քո ի քէն, եւ կախեսցէ զքեզ 

զփայտէ. եւ կերիցեն թռչունք երկնից զմարմին քո ի քէն։ 20 Եւ եղեւ յաւուրն երրորդի, աւր ծննդոց էր 

փարաւոնի, եւ առնէր ուրախութիւն ամենայն ծառայից իւրոց։ 21 Եւ յիշեաց զիշխանութիւն 

տակառապետին, եւ զիշխանութիւն մատակարարին ի մէջ ծառայից իւրոց։ 22 Եւ կացոյց զտակառապետն 

անդէն յիշխանութեան իւրում. եւ ետ զբաժակն ի ձեռս փարաւոնի։ 23 Եւ զմատակարարն կախեաց 

զփայտէ, որպէս եւ մեկնեացն Յովսէփ։ 

ԾԲ 24 Եւ ոչ յիշեաց տակառապետն զՅովսէփ, այլ մոռացաւ զնա։ 

 

ԾՆՈՒՆԴՔ  

ԳԼՈՒԽ ԽԱ 

 

1 Եւ եղեւ յետ երկուց ամաց աւուրց, ետես փարաւոն երազ։ Թուէր թէ կայցէ յեզր գետոյ։ 2 Եւ ահա որպէս 

թէ ի գետոյ անտի ելանէին եւթն երինջք գեղեցիկ տեսանելով, եւ ընտիրք մարմնով, եւ արածէին ի խաղի 

անդ։ 3 Եւ այլ եւս եւթն երինջք ելանէին յետ նոցա ի գետոյ անտի. զազիրք տեսանելով. եւ վատիտք 

մարմնով. եւ արածէին առ այլ երնջովքն առ եզեր գետոյն։ 4 Եւ ուտէին եւթն երինջքն զազիրք տեսլեամբ եւ 

վտիտ մարմնովք, զեւթն երինջս գեղեցիկս տեսլեամբ եւ զընտիրս։ Զարթեաւ փարաւոն. 5 եւ անդրէն ի 

քուն եմուտ։ Եւ ետես երազ երկրորդ. եւ ահա եւթն հասկ ելանէին ի միում փնջի՝ ընտիրք եւ գեղեցիկք։ 6 Եւ 

ահա եւթն այլ հասկք սինք եւ խորշակահարք ելանէին յետ նոցա։ 7 Եւ կլանէին եւթն հասկքն սինք եւ 

խորշակահարք զեւթն հասկսն՝ զընտիրս եւ զատոքս։ Զարթեաւ փարաւոն, եւ էր երազ։ 8 Եւ եղեւ 

առաւաւտ, եւ խռովեցաւ անձն նորա։ Եւ առաքեաց կոչեաց զամենայն երազահանսն Եգիպտոսի, եւ 

զամենայն իմաստունս նորա, եւ պատմեաց փարաւոն զերազն իւր։ Եւ ոչ ոք էր որ մեկնէր զերազն 

փարաւոնի։ 9 Եւ խաւսեցաւ տակառապետն առաջի փարաւոնի՝ եւ ասէ. Զյանցանս իմ յիշեցուցանեմ 

այսաւր։ 10 Բարկացաւ փարաւոն ծառայից իւրոց. եւ եդ զմեզ ի բանտի ի տան դահճապետին. զիս՝ եւ 

զմատակարարն։ 11 Եւ տեսաք երկոքին երազ ի միում գիշերի՝ ես եւ նա. եւ իւրաքանչիւր ըստ երազոյ 

իւրում տաեսանէաք։ 12 Եւ էր անդ ընդ մեզ պատանի մի մանուկ՝ եբրայեցի, ծառայ դահճապետին. եւ 

պատմեցաք նմա։ 13 Եւ մեկնեաց մեզ զերազսն մեր առն ըստ իւրաքանչիւր երազոյ մեկնեաց։ Եւ եղեւ 

որպէս մեկնեացն մեզ, նոյնպէս եւ պատահեաց. ինձ գալ հասանել յիշխանութիւն. եւ նմա՝ կախել զփայտէ։ 

14 Առաքեաց փարաւոն եւ կոչեաց զՅովսէփ։ Եւ հանին զնա ի բանտէ անտի. եւ փոքրեցին զհերս նորա, եւ 

փոխեցին զպատմուճան նորա. եւ եկն առաջի փարաւոնի։ 15 Եւ ասէ փարաւոն ցՅովսէփ. Երազ տեսի՝ եւ 

չիք ոք որ մեկնէ զնա. բայց ես լուայ զքէն, ասեն՝ եթէ լսես զերազս՝ մեկնես։ 16 Պատասխանի ետ Յովսէփ՝ 

եւ ասէ ցփարաւոն. Առանց Աստուծոյ ոչ լինի պատասխանի փրկութեան փարաւոնի։ 17 Խաւսեցաւ 

փարաւոն ընդ Յովսէփայ՝ եւ ասէ. Թուէր ի տեսլեան իմում, եթէ կայի յեզեր գետոյ. 18 եւ որպէս թէ ի գետոյ 

անտի ելանէին եւթն երինջք ընտիրք մարմնովք եւ գեղեցիկ տեսանելով եւ արածէին ի խաղի անդ։ 19 Եւ 

ահա այլ եւս եւթն երինջք ելանէին զկնի նոցա ի գետոյ անտի, դժընդակք եւ զազիրք տեսանելով յոյժ, եւ 

վտիտ մարմնովք. որպիսի ոչ տեսի յամենայն երկիրս Եգիպտացւոց զազրագոյնս քան զնոսա։ 20 Եւ 

ուտէին եւթն երինջքն վտիտք եւ զազիրք զեւթն երինջսն զառաջինս՝ զգեղեցիկսն եւ զընտիրս։ 21 Եւ 

մատնէին յորովայն նոցա, եւ ոչ երեւէին. եւ երեսք նոցա զազիրք իբրեւ զառաջինն։ Զարթեայ, եւ դարձեալ 

ննջեցի։ 22 Եւ տեսանէի միւսանգամ յերազի։ Որպէս թէ եւթն հասկ ելանէին ի միում փընջի՝ լիք եւ 

գեղեցիկ։ 23 Եւ այլ եւթն հասկ ապականեալք, ազազունք եւ խորշակահարք, ելանէին մաւտ առ նոսա։ 24 

Եւ կլանէին եւթն հասկքն ազազունք եւ խորշակահարք՝ զեւթն հասկսն զգեղեցիկս եւ զատոքս։ Եւ 

պատմեցի երազահանացն, եւ ոչ ոք էր որ մեկնէր ինձ։ 25 Եւ ասէ Յովսէփ ցփարաւոն. Երազն փարաւոնի 

մի է. զոր ինչ Աստուած առնելոց է՝ եցոյց փարաւոնի։ 26 Եւթն երինջքն գեղեցիկք՝ եւթն ամ են. եւ եւթն 

հասկն գեղեցիկք՝ եւթն ամ են։ Երազն փարաւոնի մի է։ 27 Եւ եւթն երինջքն տգեղք եւ վտիտ որ ելանէին 

զհետ նոցա, եւթն ամ են. եւ եւթն հասկքն ոսինք եւ խորշակահարք. լիցի զեւթն ամ սով։ 28 Բանն զոր 

ասացի փարաւոնի՝ այն է. զոր ինչ Աստուած առնելոց է, եցոյց փարաւոնի։ 29 Ահա ամք եւթն եկեսցեն 

բազում լիութեան յամենայն երկիրս Եգիպտացւոց։ 30 Եւ յետ այնորիկ եկեսցէ եւթն ամ սովոյ, եւ մոռասցին 

զլիութիւն յամենայն երկիրս Եգիպտացւոց. եւ սպառեսցէ սովն զերկիր։ 31 Եւ ոչ ծանիցի լիութիւն յերեսաց 

սովոյն որ գայցէ յետ այնորիկ. քանզի սաստիկ լինիցի յոյժ։ 32 Այլ վասն կրկնելոյ երազոյն փարաւոնի 

երկիցս անգամ. զի ճշմարիտ է բանն առ ի յԱստուծոյ, եւ փութասցի Աստուած առնել զնա։ 33 Եւ արդ՝ տես. 

խնդրեա այր մի իմաստուն եւ խորհրդական փարաւոնի. եւ կացուսցես զնա ի վերայ երկրիս 

Եգիպտացւոց։ 34 Եւ արասցէ, եւ կացուսցէ գործակալս փարաւոնի ի վերայ երկրիս։ Եւ հինգերորդեսցեն 

զարմտիս երկրիս Եգիպտացւոց ամացն լիութեան։ 35 Եւ ժողովեսցեն զամենայն կերակուրս զեւթն ամացն 

բարեաց եկելոց։ Եւ ժողովեսցի ցորեան ընդ ձեռամբ փարաւոնի. եւ կերակուրք ի քաղաքս պահեսցին։ 36 

Եւ եղիցի կերակուրքն պահեալ երկրիս յեւթն ամս սովոյն որ լինիցին յերկրիս Եգիպտացւոց. եւ մի 

սատակեսցի երկիրս ի սովոյ։ 37 Եւ հաճոյ թուեցաւ բանքն առաջի փարաւոնի, եւ առաջի ամենայն 

ծառայից իւրոց։ 38 Եւ ասէ փարաւոն ցամենայն ծառայս իւր. Միթէ գտանիցե՞մք այր այնպիսի՝ որ ունիցի 

զոգի Աստուծոյ յանձին իւրում։ 39 Եւ ասէ փարաւոն ցՅովսէփ. Որովհետեւ եցոյց քեզ Աստուած զայդ 

ամենայն. չիք այր իմաստնագոյն եւ խորհրդական քան զքեզ։ 40 Դու լիցիս ի վերայ տան իմոյ. եւ բերանոյ 

քում հնազանդ լիցի ամենայն ժողովուրդ իմ. բայց միայն աթոռովս ի վերոյ եղէց ես քան զքեզ։ 41 Եւ ասէ 

փարաւոն ցՅովսէփ. Ահաւասիկ կացուցի զքեզ այսաւր ի վերայ երկրիս Եգիպտացւոց։ 42 Եւ հանեալ 

փարաւոնի զմատանին իւր ի ձեռանէ իւրմէ՝ եդ ի ձեռին Յովսէփայ. եւ զգեցոյց նմա պատմուճան 

բեհեզեայ, եւ արկ մանեակ ոսկի ի պարանոց նորա։ 43 Եւ եհան զնա յերկրորդ կառս իւր. եւ քարոզ 

կարդայր առաջի նորա։ Եւ կացոյց զնա ի վերա երկրին Եգիպտացւոց։ 44 Եւ ասէ փարաւոն ցՅովսէփ. 

Ահաւասիկ ես փարաւոն. առանց քո ոչ ոք համբարձցէ զձեռս իւր եւ զոտս իւր ի վերայ ամենայն երկրիս 

Եգիպտացւոց։ 45 Եւ կոչեաց փարաւոն զանուն Յովսէփայ՝ Փսոմփթոմփանէ։ Եւ ետ նմա զԱսանէթ դուստր 

Պետափրեայ քրմի Արեգ քաղաքի կնութեան։ Եւ ել Յովսէփ յերեսաց փարաւոնի։ 46 Եւ էր Յովսէփ ամաց 

երեսնից յորժամ ընծայեցաւ առաջի փարաւոնի արքային Եգիպտացւոց։ Ել Յովսէփ յերեսաց փարաւոնի, 

եւ շրջեցաւ ընդ ամենայն Եգիպտոս։ 47 Եւ արար երկիրն յեւթն ամս լիութեան արդիւնս։ 48 Եւ ժողովեաց 

զամենայն կերակուրս ամացն իւթանց յորս էր լիութիւն յերկրին Եգիպտացւոց։ Եւ համբարեաց 

կերակուրս ի քաղաքս. զկերակուր դաշտաց քաղաքին որ շուրջ զնովաւ։ 49 Եւ համբարեաց ի նմա։ Եւ 

ժողովեաց Յովսէփ զցորեան իբրեւ զաւազ ծովու բազում յոյժ. մինչեւ ոչ կարէր համարել. քանզի ոչ գոյր 

թիւ։ 50 Եւ եղեն Յովսէփու երկու որդիք մինչ չեւ եկեալ էր եւթն ամացն սովոյ. զորս ծնաւ նմա Ասանէթ 

դուստր Պետափրեայ քրմի Արեգ քաղաքի։ 51 Եւ կոչեաց Յովսէփ զանուն անդրանկանն Մանասէ. զի ասէ՝ 

թէ մոռացայց ինձ Աստուած զամենայն զվիշտս իմ, եւ զամենայն վիշտս հաւր իմոյ։ 52 Եւ զանուն 

երկրորդին կոչեաց Եփրեմ, զի ասէ՝ թէ աճեցոյց զիս Աստուած յերկրի տառապանաց իմոց։ 53 Եւ անցին 

եւթն ամք լիութեանն, որ եղեն յերկրին Եգիպտացւոց։ 54 Եւ սկան գալ եւթն ամք սովոյն. որպէս ասաց 

Յովսէփ։ Եւ եղեւ սով յամենայն երկրին. զի յամենայն երկրին Եգիպտացւոց ոչ գտանէր հաց։ 55 Եւ 

սովեցաւ ամենայն երկիրն Եգիպտացւոց։ Եւ աղաղակեաց ամենայն ժողովուրդն առ փարաւոն վասն 

հացի։ Եւ ասէ փարաւոն ցամենայն Եգիպտացիսն. Երթայք առ Յովսէփ, զոր ինչ ասիցէ ձեզ արասջիք։ 56 

Եւ էր սով ի վերայ երեսաց ամենայն երկրի։ Եւ եբաց Յովսէփ զամենայն շտեմարանս ցորենոյ. եւ վաճառէր 

ամենայն Եգիպտացւոցն։ Եւ սաստկացաւ սովն յամենայն երկիրն Եգիպտացւոց։ 57 Եւ ամենայն աշխարհք 

գային յԵգիպտոս գնել ի Յովսէփայ. զի զաւրանայր սովն ընդ ամենայն երկիր։ 

մեռցուք։ 3 Եւ իջին եղբարքն Յովսէփու տասնեքին՝ գնել ցորեան յԵգիպտոս։ 4 Եւ զԲենիամին զեղբայրն 

Յովսէփայ ոչ արձակեաց Յակոբ ընդ եղբարսն. քանզի ասէր թէ գուցէ պատահիցէ նմա հիւանդութիւն։ 5 Եւ 

եկին որդիքն Իսրայելի գնել ընդ այլ երթեւեկսն. քանզի էր սով յերկրին Քանանացւոց։ 6 Եւ Յովսէփ էր 

իշխան երկրին. եւ նա վաճառէր ամենայն ժողովրդեան երկրին։ Եւ եկեալ եղբարքն Յովսէփայ երկիր 

պագանէին ի վերայ երեսաց խոնարհ յերկիր։ 7 Եւ իբրեւ ետես Յովսէփ զեղբարսն իւր, ծանեաւ. եւ 

աւտարանայր ի նոցանէ, եւ խաւսեցաւ ընդ նոսա խստագոյնս. եւ ասէ. Ուստի՞ գայք։ Եւ նոքա ասեն՝ 

Յերկրէն Քանանացւոց գնել կերակուրս։ 8 Ծանեաւ Յովսէփ զեղբարսն իւր, եւ նոքա ոչ ծանեան զնա։ 9 Եւ 

յիշեաց Յովսէփ զերազն իւր զոր ետես։ Եւ ասէ ցնոսա. Լրտեսք էք դուք, եւ գիտել զել եւ զմուտ աշխարհիս 

եկեալ էք։ 10 Եւ նոքա ասեն, Ոչ տէր։ Ծառայք քո եկեալ եմք գնել կերակուրս։ 11 Ամենաքին մեք որդիք եմք 

առն միոյ. արք խաղաղութեան եմք, եւ չեն ծառայք քո լրտեսք։ 12 Ասէ ցնոսա՝ Ոչ. այլ զել եւ զմուտ երկրիս 

եկեալ էք տեսանել։ 13 Եւ նոքա ասեն. Երկոտասան եղբայր եմք ծառայք քո՝ որդիք առն միոյ յերկրին 

Քանանացւոց. եւ կրտսերն առ հաւր իւրում է այսաւր. եւ մեւսն չէ ի միջի։ 14 Ասէ ցնոսա Յովսէփ. Այդ իսկ է 

զոր ասացի, թէ լրտեսք էք։ 15 Եւ դովին յայտ արարէք։ Երդուեալ յարեւն փարաւոնի, ոչ ելանէք աստի՝ եթէ 

ոչ եկեսցէ եղբայրն ձեր կրտսեր այսր։ 16 Արդ՝ առաքեցէք զմի ոք ի ձէնջ եւ ածցէ զեղբայրն ձեր. եւ դուք 

կացէք ի դիպահոջ մինչեւ յայտնի լիցին բանք ձեր եթէ արդար խաւսիցիք եւ թէ ոչ. ապա թէ ոչ՝ երդուեալ 

յարեւն փարաւոնի թէ ոչ լրտեսք էք դուք։ 17 Եւ եդ զնոսա ի բանտի զերիս աւուրս։ 18 Եւ ասէ ցնոսա 

Յովսէփ յաւուրն երրորդի։ Զայս արարէք՝ եւ ապրէք. զի եւ ես յԱստուծոյ երկիւղած եմ։ 19 Եթէ արք 

խաղաղութեան էք՝ եղբայր մի ի ձէնջ աստ մնասցէ ի բանտի. եւ դուք տարայք զվաճառ ցորենոյդ ձերոյ։ 20 

Եւ զեղբայրն ձեր կրտսեր ածէք առ իս. եւ հաւատարիմ լինիցին բանք ձեր. ապա թէ ոչ՝ մեռանիք։ Արարին 

այնպէս։ 21 Եւ ասէ իւրաքանչիւր ցեղբայր իւր. Այո, քանզի ի մեղս եմք վասն եղբաւր մերոյ. զի 

արհամարհեցաք զնեղութիւն ոգւոց նորա յորժամ աղաչէրն զմեզ, եւ ոչ լուաք նմա. վասն այնորիկ եկն ի 

վերա մեր այս նեղութիւն։ 22 Պատասխանի ետ Ռոբէն՝ եւ ասէ ցնոսա. Ո՞չ խաւսեցայ ընդ ձեզ՝ եւ ասեմ, թէ 

մի մեղանչէք մանկանդ. եւ ոչ լուարուք ինձ. եւ ահա՝ արիւն նորա խնդրի։ 23 Եւ նոքա ոչ գիտէին թէ լսէր 

Յովսէփ. զի թարգման կայր ի միջի։ 24 Եւ անցեալ մեկուսի ի նոցանէ՝ ելաց Յովսէփ։ Եւ եկն միւսանգամ առ 

նոսա, եւ խաւսեցաւ ընդ նոսա։ 25 Եւ առ ի նոցանէ զՇմաւոն, կապեաց առաջի նոցա։ Եւ ետ հրաման 

Յովսէփ լնուլ զամանս նոցա ցորենով. եւ դնել զարծաթն իւրաքանչիւր ի քրձի իւրում. եւ տալ նոցա 

պաշար ի ճանապարհ. եւ եղեւ նոցա այնպէս։ 26 Եւ նոցա բարձեալ իւրաքանչիւր իշոյ՝ գնացին անտի։ 27 

Եւ լուծեալ միոյ զքուրձ իւր տալ կերակուր գրաստու իւրում յիջավանին, եւ ետես զծրար արծաթոյն իւրոյ 

զի կայր ի բերան քրձի իւրոյ։ 28 Ասէ ցեղբարսն իւր, Դարձուցաւ ինձ այսրէն արծաթն, եւ ահա աստէն կայ 

ի քրձի իմում։ Եւ զարմացան միտք նոցա. եւ խռովեցան ընդ միմեանս՝ եւ ասեն. Զի՞նչ է այս զոր արար ընդ 

մեզ Աստուած։ 29 Եւ եկին առ Յակոբ հայրն իւրեանց յերկիրն Քանանու. եւ պատմեցին նմա զամենայն ինչ 

որ անց ընդ նոսա՝ եւ ասեն. 30 Խաւսեցաւ այրն տէր երկրին ընդ մեզ խաւտագոյնս, եւ եդ զմեզ ի բանտի 

իբրեւ զլրտես երկրին։ 31 Եւ ասեմք ցնա, Արք խաղաղութեան եմք. եւ չեմք լրտեսք։ 32 Երկոտասան եղբայր 

եմք որդիք հաւր միոյ. մին՝ չէ ի միջի, եւ կրտսերն այժմ ընդ հաւր մերում է յերկրին Քանանացւոց։ 33 Ասէ 

ցմեզ այրն տէր երկրին. Այսու գիտացից թէ արք խաղաղութեան էք. եթէ զեղբայր մի ձեր աստ առ իս 

թողուցուք, եւ զվաճառս ցորենոյդ ի տունս ձեր առեալ տանիցիք։ 34 Եւ զեղբայրն ձեր կրտսեր ածիցէք առ 

իս. եւ գիտացից եթէ չէք լրտեսք, այլ արք խաղաղութեան էք. եւ զայս եւս եղբայր տաց ձեզ. եւ յերկրի աստ 

առնիցէք վաճառ։ 35 Եւ եղեւ ի թափելն նոցա զքուրձս իւրեանց, եւ կայր իւրաքանչիւր ուրուք ծրար 

արծաթոյ ի քրձի իւրեանց։ Եւ իբրեւ տեսին զծրար արծաթոյ իւրեանց, ինքեանք եւ հայրն իւրեանց, երկեան 

յոյժ։ 36 Եւ ասէ ցնոսա Յակոբ հայրն իւրեանց. Զիս՝ անորդի արարէք. Յովսէփ չէ ի միջի. Շմաւոն՝ չէ ի միջի. 

եւ զԲենիամի՞ն եւս առնուցուք։ Յի՞մ վերայ եկն այս ամենայն։ 37 Խաւսեցաւ Ռոբէն ընդ հաւր իւրում եւ 

ասէ. Զերկոսին զորդիսն իմ սպանջիր, եթէ ոչ ածից զդա առ քեզ. տուր զդա յիմ ձեռն. եւ ես ածից զդա առ 

քեզ։ 38 Եւ նա ասէ. Ոչ իջանէ որդի իմ ընդ ձեզ. զի եղբայր սորա մեռաւ. եւ սա միայն մնացեալ է. եւ դէպ 

լինիցի սմա հիւանդանալ ի ճանապարհին զոր երթայցէք. եւ իջուցանիցէք զծերութիւնս իմ տրտմութեամբ 

ի դժոխս։ 

1 Եւ սովն եւս քան զեւս սաստկանայր ի վերայ երկրին։ 2 Եւ եղեւ իբրեւ սպառեցին ուտել զցորեանն զոր 

բերին յերկրէն Եգիպտացւոց, ասէ ցնոսա հայրն իւրեանց. Դարձեալ երթայք գնեցէք սակաւ մի կերակուր։ 

3 Խաւսեցաւ ընդ նմա Յուդա՝ եւ ասէ. Վկայութեամբ եդ ընդ մեզ վկայութիւն այրն՝ եւ ասէ. Մի տեսանիցէք 

զերեսս իմ, եթէ ոչ եղբայրն ձեր կրտսեր ընդ ձեզ իցէ։ 4 Արդ՝ եթէ արձակես զեղբայրդ մեր ընդ մեզ՝ իջցուք 

եւ գնեսցուք կերակուրս։ 5 Ապա թէ ոչ արձակես զեղբայրդ մեր ընդ մեզ, ոչ երթիցուք. զի այրն խաւսեցաւ 

ընդ մեզ՝ եւ ասէ. Մի տեսանիցէք զերեսս իմ՝ եթէ ոչ եղբայրն ձեր կրտսեր ընդ ձեզ իցէ։ 6 Եւ ասէ Իսրայէլ. 

Զի՞նչ չարիս հասուցէք ի վերայ իմ. զի՞ պատմեցէք առնն թէ գուցէ ձեր եղբայր։ 7 Եւ նոքա ասեն՝ 

Հարցանելով եհարց զմէնջ այրն, եւ զազդէ մերմէ, եւ թէ տակաւին կենդանի՞ իցէ հայրն ձեր, եւ եթէ իցէ՞ 

ձեր եղբայր. եւ պատմեցաք նմա ըստ հարցանելոյն նորա. մի թէ գիտէա՞ք թէ ասելոց է ցմեզ՝ Ածէք 

զեղբայրն ձեր։ 8 Ասէ Յուդա ցԻսրայէլ հայրն իւր. Արձակեա ընդ իս զպատանեակդ, եւ յարուցեալ 

գնասցուք. զի կեցցուք եւ մի մեռցուք, եւ մեք եւ դու, եւ ստացուածք մեր։ 9 Ես առնում զդա յերաշխի. ի 

ձեռաց իմոց խնդրեսջիր զդա. եթէ ոչ ածից զդա եւ կացուցից առաջի քո, յանցաւոր եղէց զամենայն աւուրս։ 

10 Զի եթէ ոչ էաք յամեալ, արդ՝ երկիցս իսկ դարձեալ էր այսրէն։ 11 Ասէ ցնոսա Իսրայէլ հայրն իւրեանց. 

Եթէ այդպէս իցէ, արարէք զայդ։ Առէք ի պտղոյ երկրիս յամանս ձեր, եւ տարայք առնն պատարագս. 

ռետին, եւ մեղր, եւ խունկ, եւ ստաշխն, եւ բեւեկն, եւ ընկոյզ։ 12 Եւ արծաթ կրկին առէք ի ձեռս ձեր. 

զարծաթն որ դարձաւ յամանս ձեր՝ տարայք ընդ ձեզ. գուցէ ընդ խաբս ինչ իցէ։ 13 Եւ զեղբայրդ ձեր առէք, 

եւ արիք իջէք առ այրն։ 14 Եւ Աստուած իմ տացէ ձեզ շնորհս առաջի առնն, եւ արձակեսցէ ընդ ձեզ 

զեղբայրն ձեր զմեւս, եւ զԲենիամին։ Բայց ես՝ որպէս անզաւակեցայ անզաւակեցայ։ 15 Եւ առեալ արանցն 

զպատարագսն, եւ արծաթ կրկին ի ձեռս իւրեանց, եւ զԲենիամին. յարուցեալ իջին յԵգիպտոս, եւ կացին 

յանդիման Յովսէփայ։ 16 Իբրեւ ետես զնոսա Յովսէփ, եւ զԲենիամին եղբայր իւր, ասէ զհազարապետ 

տանն իւրոյ. Տար զարսդ ի տուն, եւ զեն զենլիս եւ պատրաստեա. զի ընդ իս ուտելոց են արքդ այդոքիկ ի 

միջաւրէի։ 17 Եւ արար այրն որպէս եւ ասաց Յովսէփ. եւ տարաւ զարսն ի տուն Յովսէփայ։ 18 Եւ տեսեալ 

արանցն եթէ տարան զնոսա ի տուն Յովսէփայ, ասեն. Վասն արծաթոյն որ դարձաւ յամանս մեր 

զառաջինն, մտանեմք անդր, առ ի խուզելոյ զմեզ. արկանել ի վերայ մեր, եւ առնուլ զմեզ ի ծառայս, եւ զէշս 

մեր։ 19 Մատուցեալ առ այրն՝ վերակացու տանն Յովսէփայ, 20 խաւսեցան առ դրանն՝ եւ ասեն. Աղաչեմք 

զքեզ Տէր. իջաք զառաջինն դնել կերակուրս։ 21 Եւ եղեւ իբրեւ հասաք յիջավանս, եւ բացաք զամանս մեր. 

եւ արծաթ իւրաքանչիւր յամանի իւրում էր. արդ՝ զարծաթն այսրէն կշռով դարձուցաք, եւ աւասիկ ի ձեռին 

մերում է։ 22 Եւ այլ արծաթ բերաք ընդ մեզ, գնել կերակուրս. եւ ոչ գիտեմք ով եդ զարծաթն յամանս մեր։ 23 

Ասէ ցնոսա. Խաղաղութիւն ընդ ձեզ՝ մի երկնչիք։ Աստուածն ձեր եւ հարցն ձերոց՝ եդ ձեզ զգանձս յամանս 

ձեր. այլ իմ զձեր արծաթն առեալ, եւ հաճեալ եմ։ Եւ եհան առ նոսա զՇմաւոն։ 24 Եւ տարաւ ի ներքս այրն 

զորեարն ի տուն Յովսէփայ, եւ բերին ջուր լուանալ զոտս նոցա. եւ ետ կերակուր գրաստուց նոցա։ 25 Եւ 

նոքա պատրաստեցին զպատարագսն մինչ չեւ եկեալ էր Յովսէփ ի միջաւրէին. քանզի լուան թէ անդ 

ճաշակելոց է։ 26 Եմուտ Յովսէփ ի տուն. եւ մատուցին նմա զընծայսն զոր ունէին ի ձեռս իւրեանց՝ ի տան 

անդ. եւ երկիր պագին նմա ի վերայ երասաց իւրեանց յերկիր։ 27 Եհարց զնոսա եւ ասէ. Զիա՞րդ կայք։ Եւ 

ասէ ցնոսա. Թէ ո՞ղջ իցէ հայրն ձեր ծերունի, զորմէ ասացէք թէ տակաւին կենդանի է։ 28 Եւ նոքա ասեն՝ 

Ողջ է ծառայ քո հայր մեր, տակաւին կենդանի է։ Եւ ասէ՝ 0րհնեալ է այրն այն յԱստուծոյ։ Եւ խոնարհեցան 

երկիր պագին նմա։ 29 Ամբարձ զաչս իւր՝ եւ ետես զԲենիամին զեղբայր իւր զհամամայր՝ եւ ասէ. Ա՞յդ է 

եղբայրն ձեր կրտսեր՝ զորմէ ասացէք ածել առ իս։ Եւ ասէ. Աստուած ողորմեսցի քեզ որդեակ։ 30 Եւ 

խռովեցաւ Յովսէփ՝ եւ գալարէին աղիք նորա ի վերայ եղբաւրն իւրոյ. եւ խնդրէր լալ։ Մտեալ ի սենեակ 

անդր ելաց. 31 եւ լուացեալ զերեսս իւր՝ ել. պնդեաց զանձն, եւ ասէ՝ Արկէք հաց։ 32 Եւ արկին նմա միայնոյ՝ 

եւ նոցա իւրաքանչիւր ումեք, եւ Եգիպտացւոցն որ ճաշէին ընդ նմա՝ իւրաքանչիւր առանձինն. զի ոչ 

կարէին Եգիպտացիքն ուտել հաց ընդ Եբրայեցիսն, քանզի գարշելի էին Եգիպտացւոցն։ 33 Նստաւ առաջի 

նորա անդրանիկն՝ ըստ երիցութեան իւրում, եւ կրտսերն՝ ըստ կրտսերութեան իւրում. եւ զարմացեալ էին 

արքն իւրաքանչիւր ընդ եղբաւր իւրում։ 34 Եւ առին իւրեանց մասունս ի նմանէ. եւ մեծացաւ մասն 

Բենիամինի քան զմասունս ամենեցուն հինգպատիկ քան զնոցայն։ Արբին՝ եւ արբեցան ընդ նմա։ 

ԳԼՈՒԽ ԽԴ 

 

1 Եւ հրաման ետ Յովսէփ հազարապետին իւրում՝ եւ ասէ. Լցէք զամանս արանցն կերակրով որչափ եւ 

կարիցեն բառնալ. եւ դիք զարծաթն իւրաքանչիւր ի բերան ամանոյ իւրոյ։ 2 Եւ զսկիհն իմ արծաթի դիջիք 

յամանի կրտսերոյն, եւ զգինս ցորենոյ նորա։ Եւ եղեւ ըստ բանին Յովսէփայ՝ որպէս եւ ասաց։ 3 Եւ իբրեւ 

առաւաւտ եղեւ՝ արձակեցան արքն, ինքեանք եւ էշք իւրեանց։ 4 Եւ իբրեւ ելին ըստ քաղաքն, եւ չէին 

մեկնեալ ի բաց, ասէ Յովսէփ ցհազարապետն իւր, Արի պնդեաց զհետ արանցն, եւ հասցես նոցա։ Եւ 

ասասցես. Զի՞ է զի հատուցէք չար փոխանակ բարեաց. 5 ընդ է՞ր գողացայք զսկիհն արծաթի. ո՞չ այն էր 

որով ըմպէր տէրն իմ, եւ նովաւ ինքն հմայելով հմայէր. արդ՝ չար գործեցէք՝ զոր արարէքդ։ 6 Եւ իբրեւ 

եգիտ զնոսա, ասէ ըստ բանիցս այսոցիկ։ 7 Եւ նոքա ասեն ցնա. Ընդ է՞ր խաւսիցի տէր այդպիսի բանս. քաւ 

լիցի ծառայից քոց առնել ըստ բանիդ այդմիկ։ 8 Զի եթէ զարծաթն զոր գտաք յամանս մեր՝ դարձուցաք առ 

ձեզ յերկրէն Քանանացւոց. զիա՞րդ գողանայաք ի տանէ տեառն քոյ արծաթ կամ ոսկի։ 9 Եւ արդ՝ առ որում 

գտցի ի ծառայից քոց սկիհն՝ մեռցի. եւ մեք եղիցուք տեառն մերում ծառայք։ 10 Եւ նա ասէ՝ Այդպէս եղիցի 

որպէս ասացէքդ. առ որում գտցի սկիհն՝ իեղիցի իմ ծառայ. եւ դուք անպարտ լինիցիք։ 11 Եւ փութացան 

իջուցին զբեռն իւրաքանչիւր ի գետին. եւ բացին իւրաքանչիւր զաման իւր։ 12 Եւ յուզեաց, սկսեալ 

յերիցուէն մինչեւ եկն կատարեաց ի կրտսերն. եւ եգիտ զսկիհն յամանի Բենիամինի։ 13 Եւ պատառեցին 

զհանդերձս իւրեանց. եւ եդին իւրաքանչիւր զբեռն իւր ի վերայ իշոյ իւրոյ, եւ դարձան ի քաղաքն։ 14 Եւ 

եմուտ Յուդա եւ եղբարք իւր առ Յովսէփ, մինչդեռ անդէն էր. եւ անկաւ առաջի նորա ի վերայ երկրի։ 15 

Ասէ ցնոսա Յովսէփ. Զի՞նչ են իրքդ զոր արարէք. ոչ գիտէք թէ հմայելով հմայէ այր որ իբրեւ զիս է։ 16 Ասէ 

Յուդա. Զի՞նչ տացուք պատասխանի տեառն՝ կամ զի՞նչ խաւսիցիմք, կամ զո՜ր իրաւունս ցուցանիցեմք։ 

Եգիտ Աստուած զյանցանս ծառայից քոց. արդ՝ աւասիկ կամք ծառայք տեառն մերոյ. եւ մեք, եւ առ որում 

եւ սկիհն գտաւ։ 17 Եւ նա ասէ. Քաւ լիցի ինձ առնել զբանդ զայդ։ Այրն առ որում սկիհն գտաւ՝ նա եղիցի իմ 

ծառայ. եւ դուք ելէք ողջութեամբ առ հայրն ձեր։ 18 Մատուցեալ առ նա Յուդա՝ եւ ասէ. Աղաչեմ տէր, 

խաւսեսցի ծառայ քո բան մի առաջի քոյ. մի բարկասցիս ծառայի քում, զի դու ես յետ փարաւոնի տէր։ 19 

Դու հարցեր ցծառայս քո՝ եւ ասացեր, Եթէ կայցէ՞ ձեր հայր կամ եղբայր։ 20 Եւ մեք ասեմք տեառն. Կայ մեր 

հայր ծերացեալ, եւ մանուկ մի կրտսեր՝ որդի ծերութեան նորա, եւ եղբայր նորա մեռաւ. եւ նա միայն մնաց 

մաւր իւրոյ, եւ հայրն սիրէ զնա։ 21 Եւ ասացեր ցծառայս քո, Իջուցէք զնա առ իս՝ եւ խնամարկեցից նմա։ 22 

Եւ ասացաք ցտէր. Ոչ կարէ մանուկն թողուլ զհայր իւր. ապա թէ թողուցու զհայրն իւր՝ մեռանի։ 23 Եւ դու 

ասացեր ցծառայս քո. Եթէ ոչ իջանիցէ եղբայրն ձեր կրտսեր ընդ ձեզ՝ մի յաւելուցուք տեսանել զերեսս իմ։ 

24 Եւ եղեւ իբրեւ ելաք մեք առ ծառայ քո հայր մեր, պատմեցաք նմա զբանս տեառն մերոյ։ 25 Եւ ասէ հայրն 

մեր. Երթայք դարձեալ գնեցէք մեզ սակաւ մի կերակուր։ 26 Եւ մեք ասացաք՝ Եթէ ոչ կարեմք իջանել անդր, 

եթէ ոչ եղբայրդ մեր կրտսեր իջանիցէ ընդ մեզ, եւ ապա իջանիցեմք. զի ոչ կարեմք տեսանել զերեսս առնն, 

եթէ եղբայրդ մեր կրտսեր ընդ մեզ ոչ իցէ։ 27 Եւ ասէ ցմեզ ծառայ քո հայր մեր. Դուք ինքնին գիտէք՝ զի 

երկուս ծնաւ ինձ կին իմ. 28 մին՝ ել յինէն եւ ասացէք թէ գազանակուր եղեւ. եւ ոչ եւս տեսանեմ զնա մինչեւ 

ցայժմ։ 29 Արդ՝ եթէ զսա եւս առնուցուք յերեսաց իմոց, եւ պատահիցէ սմա հիւանդութիւն ի ճանապարհի, 

իջուցանէք զծերութիւնս իմ տրտմութեամբ հանդերձ ի դժոխս։ 30 Եւ արդ՝ եթէ երթայցեմք առ ծառայ քո 

հայր մեր՝ եւ պատանեակս չիցէ ընդ մեզ. եւ նորա ոգին կախեալ կայ զդորա ոգւոյդ։ 31 Եւ լինիցի իբրեւ ոչ 

տեսանիցէ ընդ մեզ զմանուկդ՝ վախճանիցի. եւ իջուցանիցեն ծառայք քո զծերութիւն ծառայի քոյ հաւր 

մերոյ չարչարանաւք հանդերձ ի դժաւխս։ 32 Զի ծառայի քոյ առեալ է յերաշխի զմանուկդ ի հաւրէ իւրմէ. 

ասեմ, եթէ ոչ ածից զդա առ քեզ՝ եւ կացուցից առաջի քո, յանցաւոր եղէց առ հայր իմ զամենայն աւուրս։ 33 

Եւ արդ՝ կացից ես ծառայ քո փոխանակ մանկանդ ստրուկ տեառն իմոյ. եւ պատանեակդ ելցէ ընդ եղբարս 

իւր։ 34 Քանզի զիա՞րդ ելանիցեմ առ հայրն իմ, եթէ պատանեակդ չիցէ ընդ մեզ։ Զի մի տեսից զչարիսն որ 

գտանիցեն զհայրն իմ։ 

1 Եւ ոչ կարաց Յովսէփ ժոյժ ունել առաջի ամենեցուն՝ որ շուրջ զնովաւն կային. այլ ասէ՝ Հանէք 

զամենեսին արտաքս յինէն։ Եւ չկայր եւս ոք անդ առ նմա՝ յորժամ ետ ծանաւթս եղբարց իւրոց։ 2 Եւ ձայն 

բարձեալ լալով հանդերձ՝ մինչ լուան Եգիպտացիքն. եւ ազդ եղեւ ի տուն փարաւոնի։ 3 Ասէ Յուսէփ 

ցեղբարսն իւր. Ես եմ Յովսէփ. արդարեւ տակաւին կենդանի՞ է հայր իմ։ Եւ ոչ կարէին եղբարք նորա տալ 

նմա պատասխանի. զի խռովեցան յերեսաց նորա։ 4 Ասէ Յովսէփ ցեղբարսն իւր. Մաւտ եկայք առ իս։ Եւ 

չոգան մաւտ. եւ ասէ. Ես եմ Յովսէփ եղբայրն ձեր, զոր դուք վաճառեցէք յԵգիպտոս։ 5 Բայց մի ինչ 

տրտմիք. եւ մի խիստ թուեսցի ձեզ զի վաճառեցէք զիս այսր. քանզի ի փրկութիւն առաքեաց զիս Աստուած 

առաջի ձեր։ 6 Զի այս երկրորդ ամ է սովոյս ի վերայ երկրի. եւ այլ եւս հինգ ամ յորս ոչ լինիցի վար, 7 եւ ոչ 

հունձք։ Եւ զիս առաքեաց Աստուած առաջի ձեր առ ի թաղլոյ ձեզ զաւակ յերկրի. եւ կերակրել զձեզ 

մնացորդս մեծամեծս։ 8 Եւ արդ՝ ոչ եթէ դուք առաքեցէք զիս այսր, այլ Աստուած. եւ արար զիս հայր 

փարաւոնի, եւ տէր ամենայն տան նորա, եւ իշխան ամենայն երկրիս Եգիպտացւոց։ 9 Արդ՝ փութացեալ 

ելէք առ հայրն իմ եւ ասացէք ցնա. Այսպէս ասէ որդին քո Յովսէփ։ Արար զիս Աստուած տէր ամենայն 

երկրիս Եգիպտացւոց. արդ՝ եկ էջ առ իս. եւ մի հեղգար։ 10 Եւ բնակեսցես յերկրիս Գեսեմ, յԱրաբիա. եւ 

եղիցես մաւտ առ իս. դու եւ որդիք քո՝ եւ որդիք որդւոց քոց, եւ ոչխար քո, եւ արջառ քո, եւ որ ինչ քո իցէ։ 11 

Եւ կերակրեցից զքեզ աստ. զի այլ եւս հինգ ամ կայ սովոյս. զի մի սատակիցիս դու եւ որդիք քո, եւ 

ամենայն ատացուածք քո։ 12 Ահաւասիկ աչք ձեր տեսանեն, եւ աչք Բենիամինի եղբաւր իմոյ տեսանեն, զի 

բերան իմ խաւսի ընդ ձեզ. 13 արդ պատմեցէք հաւր իմոյ զամենայն զփառս իմ, որ են յԵգիպտոս. եւ որչափ 

ինչ տեսանէք դուք։ Եւ փութացեալ իջուցէք զհայրն իմ այսր։ 14 Եւ անկեալ ի վերայ պարանոցին 

Բենիամինի եղբաւր իւրոյ ելաց, եւ Բենիամին ելաց ի վերայ պարանոցի նորա։ 15 Եւ համբուրեաց 

զամենայն եղբարս իւր, եւ ելաց ի վերայ նոցա։ Յետ այնորիկ խաւսեցան եղբարք նորա ընդ նմա։ 16 Եւ 

հնչեաց համբաւն ի տուն փարաւոնի, եւ ասեն. Եկին եղբարք Յովսէփու։ Ուրախ եղեւ փարաւոն եւ ծառայք 

նորա։ 17 Ասէ փարաւոն ցՅովսէփ. Ասա ցեղբարս քո. այսպէս արարէք. լցէք զբեռինս ձեր՝ եւ երթայք 

յերկիրն Քանանացւոց։ 18 Եւ առեալ զհայր ձեր եւ զստացուածս ձեր՝ եկեսջիք առ իս. եւ տաց ձեզ յամենայն 

բարութեանցս Եգիպտացւոց. եւ կերիջիք զուղիւղ երկրիս։ 19 Եւ տուր զայս հրաման. տացես առնուլ 

յերկրէս Եգիպտացւոց սայլս, մանկանց եւ կանանց ձերոց. եւ առեալ զհայրն ձեր ածիցէք։ 20 Եւ մի 

ագահիցեն աչք ձեր ի կահ ձեր. զի բարութիւն ամենայն երկրիս Եգիպտացւոց ձեզ լիցի։ 21 Եւ արարին 

այնպէս արդիքն Իսրայէլի, եւ ետ նոցա Յովսէփ սայլս՝ ըստ բանիցն փարաւոնի արքայի. եւ ետ նոցա 

պաշար ի ճանապարհ։ 22 Եւ ամենեցուն ետ կրկին պատմուճանս. եւ Բենիամինի ետ երեք հարիւր 

դահեկան, եւ հինգ պատմուճանս փոխանակաւ։ 23 Եւ հաւրն իւրում ետ տանել նոյնպէս։ Եւ տասն իշոյ 

բեռինս յամենայն բարութեանց Եգիպտացւոց. եւ տասն ջորի նպարակաւոր, եւ կերակուր հաւրն իւրում ի 

ճանապարհ։ 24 Եւ արձակեաց զեղբարս իւր՝ եւ գնացին։ Եւ ասէ ցնոսա. Մի զայրանայցէք ինչ ի 

ճանապարհի։ 25 Ելին յԵգիպտոսէ, եւ չոգան յերկիրն Քանանացւոց առ Յակոբ հայրն իւրեանց։ 26 Եւ 

պատմեցին նմա, եւ ասեն. Որդի քո Յովսէփ կենդանի է. եւ նա է իշխան ամենայն երկրին Եգիպտացւոց։ Եւ 

զարմացաւ ի միտս իւր Յակոբ. զի ոչ հաւատայր նոցա։ 27 Եւ խաւսեցան ընդ նմա զամենայն ինչ՝ զոր 

ասաց Յովսէփ։ Եւ իբրեւ ետես զսայլսն զոր առաքեաց Յովսէփ առնուլ զնա, արծարծեցաւ ոգին Յակոբայ 

հաւր նոցա։ 28 Եւ ասէ Իսրայէլ՝ Մեծ է ինձ՝ եթէ արդարեւ տակաւին կենդանի իցէ որդի իմ Յովսէփ. երթայց 

տեսից զնա մինչ չեւ մեռեալ իցեմ։ 

 

ԾՆՈՒՆԴՔ  

ԳԼՈՒԽ ԽԶ 

 

1 Չուեաց Իսրայէլ ինքն՝ եւ ամենայն որ ինչ իւր էր. եւ եկն ի ջրհորն երդման. եւ մատոյց պատարագ 

Աստուծոյ հաւր իւրոյ Իսահակայ։ 

ԾԴ 2 Խաւսեցաւ Աստուած ընդ Իսրայէլի ի տեսլեան գիշերոյ. եւ ասէ. Յակոբ Յակոբ։ Եւ նա ասէ. Ո՞վ ես։ 3 

Ասէ՝ Ես եմ Աստուած հարցն քոց. մի երկնչիր իջանել յԵգիպտոս, զի յազգ մեծ արարից զքեզ անդ։ 4 Ես 

իջից ընդ քեզ յԵգիպտոս, եւ ես հանից զքեզ ի սպառ. եւ Յովսէփ դիցէ զձեռս իւր ի վերայ աչաց քոց։ 5 

Յարեաւ Յակոբ ի ջրհորոյ անտի երդման. եւ առին որդիքն Իսրայէլի զՅակոբ հայրն իւրեանց. եւ զկազմած, 

եւ զկանայս իւրեանց, ի սայլսն զոր առաքեաց Յովսէփ առնուլ զնա։ Եւ առեալ զինչս իւրեանց. 6 եւ 

զամենայն ստացուածս զոր ստացան յերկրին Քանանացւոց, մտին յԵգիպտոս Յակոբ եւ ամենայն զաւակ 

նորա ընդ նմա։ 7 Որդիք նորա, եւ որդիք որդւոց նորա ընդ նմա. դստերք նորա, եւ դստերք դստերաց նորա։ 

Եւ զամենայն զաւակ իւր ած յԵգիպտոս։ 8 Եւ այս են անուանք որդւոցն Իսրայէլի որ մտին յԵգիպտոս։ 

Յակոբ եւ որդիք իւր։ Անդրանիկ Յակոբու՝ Ռոբէն։ 9 Եւ որդիք Ռոբինի՝ Ենոք, եւ Փաղղուս, Սարսոն, եւ 

Քարմի։ 10 Եւ որդիք Շմաւոնի, Յամուէլ, եւ Յամին, եւ Ահովդ, եւ Յաքին, եւ Սահառ, եւ Սաւուղ որդի 

Քանանացւոյն։ 11 Եւ որդիք Ղեւեայ, Գեթսոն, եւ Կահաթ, եւ Մերարի։ 12 Եւ որդիք Յուդայի՝ Էր, եւ Աւնան, 

եւ Սելովմ, եւ Փարէս, եւ Զարա։ Եւ մեռան Էր եւ Աւնան յերկրին Քանանացւոց։ Եւ եղեն որդիք Փարէսի՝ 

Ասրովմ, եւ Յամուէլ։ 13 Եւ որդիք Իսաքարայ, Թովղա, եւ Փուդ, եւ Յասուբ, եւ Զամամ։ 14 Եւ որդիք 

Զաբուղոնի, Սերեդ, եւ Աղղոն, եւ Էէլ։ 15 Սոքա են որդիք Լիայ՝ զոր ծնաւ Յակոբ ի Միջագետս Ասորոց, եւ 

զԴինա դուստր նորա։ Ամենայն ոգիք ուստերք եւ դստերք երեսուն եւ երեք։ 16 Եւ որդիք Գադայ, Սափոն, 

եւ Մեդիս, եւ Սաւնիա, եւ Թաւսոբամ, եւ Այեդիս, եւ Արոյէլիս, եւ Արիէլիս։ 17 Եւ սոքա են որդիք Ասերայ, 

Յեմնա, եւ Յէուսա, եւ Յէուլ, եւ Բարիա, եւ Սարա քոյր նոցա։ Եւ որդիք Բարիայ՝ Քոբոր, եւ Մեղքիէլ։ 18 

Սոքա են որդիք Զելփայ, զոր ետ Լաբան Լիայ դստերն իւրում, որ ծնաւ զսոսա Յակոբայ, վեշտասան 

որդիս։ 19 Եւ որդիք Ռաքելայ կնոջ Յակոբայ՝ Յովսէփ, եւ Բենիամին։ 20 Եւ եղեն որդիք Յովսէփայ յերկրին 

Եգիպտացւոց, զորս ծնաւ նմա Ասանէթ դուստր Պետափրեայ քրմի Արեգ քաղաքի. զՄանասէ եւ զԵփրեմ։ 

Եւ եղեն որդիք Մանասէի զոր ծնաւ նմա հարճն Ասորի, զՄաքիր. եւ Մաքիր ծնաւ զԳաղաադ։ Եւ որդիք 

Եփրեմի եղբաւրն Մանասէի, Սուտաղաամ, եւ Տաամ. եւ որդի Սուտաղաամայ, Եդեմ։ 21 Եւ որդիք 

Բենիամինի՝ Բաղա, եւ Բոքոր, եւ Ասբէէ. եւ եղեն որդիք Գէէրա, եւ Նէէման, եւ Անաքիս, եւ Ռովս, եւ 

Մամփիմ, եւ Ոփիմին։ Եւ Դեերա ծնաւ Զարադ։ 22 Սոքա են որդիք Ռաքելի՝ զոր ծնաւ Յակոբայ. ամենայն 

ոգիք ութ եւ տասն։ 23 Եւ որդիք Դանայ՝ Ասոմ։ 24 Եւ որդիք Նեփթաղեմի, Ասիէլ, եւ Գովնի, եւ Ասաար, եւ 

Սիլիմ։ 25 Սոքա են որդիք Բալլայ՝ զոր ետ Լաբան Ռաքելի դստեր իւրում. եւ ծնաւ զսոսա Յակոբայ. 

ամենեքին ոգիք եւթն։ 26 Եւ ամենայն ոգիք որ մտին ընդ Յակոբայ յԵգիպտոս, որ ելեալ էին յերանաց նորա, 

առանց կանանց որդւոցն Յակոբայ, ամենայն ոգիք վաթսուն եւ վեց։ 27 Եւ որդիք Յովսէփայ որ եղեն նմա 

յԵգիպտոս, ոգիք երկու։ Եւ ամենայն ոգիք տանն Յակոբու՝ որ մտին յԵգիպտոս եւթանասուն եւ հինգ։ 28 Եւ 

զՅուդա յառաջագոյն առաքեաց առ Յովսէփ, գալ նմա ընդ առաջ զքաջաց քաղաքաւն, յերկիրն Ռամեսա. եւ 

ինքն եկն յերկիրն Գեսեմ։ 29 Կազմեաց Յովսէփ զկառս իւր, եւ ել ընդ առաջ Իսրայէլի հաւր իւրոյ, զքաջաց 

քաղաքաւն։ Եւ իբրեւ յանդիման եղեւ նմա՝ անկաւ ի վերայ պարանոցի նորա, եւ ելաց ի լալիւն մեծ։ 30 Եւ 

ասէ Իսրայէլ ցՅովսէփ. Մեռայց այսուհետեւ. որովհետեւ տեսի զերեսս քո՝ զի տակաւին կենդանի ես։ 31 Եւ 

ասէ Յովսէփ ցեղբարսն իւր՝ եւ ցտուն հաւր իւրոյ. Երթայց պատմեցից փարաւոնի, եթէ եղբարք իմ եւ տուն 

հաւր իմոյ որ էին յերկիրն Քանանացւոց, եկին առ իս։ 32 Եւ արք հովիւք են, եւ արք խաշնադարմանք են, եւ 

զանասուն, եւ զարջառ, եւ զամենայն ինչ իւրեանց ածին այսր։ 33 Արդ՝ եթէ կոչիցէ զձեզ փարաւոն՝ եւ 

ասիցէ, Զի՞նչ գործ է ձեր. 34 ասասջիք եթէ արք խաշնադարմանք եմք ծառայք քո ի մանկութենէ մինչեւ 

ցայժմ. եւ մեք եւ հարք մեր։ Զի բնակիցէք յարկրին Գեսեմ։ Զի գարշելի է Եգիպտացւոց՝ ամենայն հովիւ 

խաշանց։ 

 

ԾՆՈՒՆԴՔ  

ԳԼՈՒԽ ԽԷ 

 

1 Եւ եկեալ Յովսէփ պատմեաց փարաւոնի, եւ ասէ. Հայր իմ եւ եղբարք, եւ խաշինք եւ արջառ նոցա, եւ 

ամենայն որ ինչ նոցա, եկին յերկրէն Քանանացւոց. եւ ահա են ի Գեսեմ։ 2 Եւ յեղբարց անտի իւրոց առ ընդ 

իւր հինգ այր. եւ կացոյց զնոսա առաջի փարաւոնի։ 3 Եւ ասէ փարաւոն ցեղբարսն Յովսէփու. Զի՞նչ գործ է 

ձեր։ Եւ նոքա ասեն ցփարաւոն. Հովիւք խաշանց են ծառայք քո, եւ մեք եւ հարք մեր։ 4 Եւ ասեն ցփարաւոն. 

Պանդխտանալ եկաք յերկրիս յայսմիկ. զի ոչ գոյր ճարակ խաշանց ծառայից քոց, քանզի սասկացաւ սովն 

յերկրին Քանանացւոց. եւ արդ՝ բնակեսցուք ծառայք քո յերկրին ի Գեսեմ։ 5 Եւ խաւսեցաւ փարաւոն ընդ 

Յովսէփու՝ եւ ասէ. Հայր քո եւ եղբարք քո եկին առ քեզ։ 6 Ահա՝ երկիրս Եգիպտացւոց առաջի քո է. ի 

բարւոք երկիր բնակեցո զհայր քո եւ զեղբարս քո. եւ բնակեսցեն յերկրին Գեսեմ։ Ապա թէ գիտես եթէ իցեն 

ի նոսա արք զաւրաւորք, կացո զնոսա իշխանս ի վերայ իմոց խաշանց։ 7 Եւ ած Յովսէփ զՅակոբ զհայր իւր, 

եւ կացոյց առաջի փարաւոնի։ Եւ աւրհնեաց Յակոբ զփարաւոն։ 8 Եւ ասէ փարաւոն ցՅակոբ. Քանի՞ են 

ամք աւուրց կենաց քոց։ 9 Եւ ասէ Յակոբ ցփարաւոն. Աւուրք կենաց ամաց իմոց զորս պանդխտեցայ՝ 

հարիւր եւ երեսուն ամ է. սակաւք եւ դժուարինք եղեն աւուրք ամաց կենաց իմոց. եւ ոչ հասին յաւուրս 

ամաց կենաց հարց իմոց, զոր աւուրս պանդխտեցան։ 10 Եւ աւրհնեաց Յակոբ զփարաւոն՝ եւ ել ի նմանէ։ 

11 Եւ բնակեցոյց Յովսէփ զհայրն իւր եւ զեղբարս իւր, եւ ետ նոցա բնակութիւն յերկրին Եգիպտացւոց ի 

բարւոք երկրի. յերկրին Ռամեսա. որպէս հրամայեաց փարաւոն։ 12 Եւ տայր Յովսէփ ռոճիկս հաւրն եւ 

եղբարց իւրոց. եւ ամենայն տան հաւր իւրոյ ցորեան ըստ բերան։ 13 Եւ կերակուր ոչ գոյր յամենայն 

երկրին, զի սաստկացաւ սովն յոյժ. եւ նուաղեաց երկիրն Եգիպտացւոց եւ երկիրն Քանանացւոց ի սովոյ 

անտի։ 

ԾԵ 14 Եւ ժողովեաց Յովսէփ զամենայն արծաթ գտեալ յերկրին Եգիպտացւոց՝ եւ յերկրին Քանանացւոց, 

ընդ ցորենոյն զոր վաճառէր. եւ տայր նոցա կերակուրս։ Եւ տարաւ Յովսէփ զամենայն արծաթն ի տուն 

փարաւոնի։ 15 Եւ նուազեաց արծաթ յերկրէն Եգիպտացւոց, եւ յերկրէն Քանանացւոց։ Եկին ամենայն 

Եգիպտացիքն առ Յովսէփ՝ եւ ասեն. Տուր մեզ հաց, եւ ընդ է՞ր մեռանիմք առաջի քո. զի պակասեաց 

արծաթ։ 16 Ասէ ցնոսա Յովսէփ. Ածէք զանասունս ձեր, եւ տաց ձեզ հաց փոխանակ անասնոց ձերոց, եթէ 

պակասեաց արծաթ։ 17 Եւ ածին զանասունսն առ Յովսէփ, եւ ետ նոցա Յովսէփ հաց. փոխանակ ձիոյ, եւ 

փոխանակ ոչխարի, եւ փոխանակ արջառոյ, եւ փոխանակ իշոյ. եւ կերակրեաց զնոսա հացիւ, փոխանակ 

ամենայն անասնոց նոցա յամին յայնմիկ։ Ել այն ամ, 18 եւ եկին առ Յովսէփ յերկրորդ ամին՝ եւ ասեն ցնա։ 

Գուցէ սատակիցիմք ի տեառնէ մերմէ. եթէ արծաթ էր՝ պակասեաց, եւ եթէ խաշինք եւ ստացուածք՝ առ քեց 

են տէր. եւ չէ ինչ մնացեալ մեր առաջի տեառն, բայց միայն անձինք եւ երկիրս մեր։ 19 Արդ՝ զի մի 

մեռանիցիմք առաջի քո եւ մեք, եւ երկիրս աւերիցի. ստացիր զմեզ եւ զերկիրս մեր փոխանակ հացի. 

եղիցուք մեք եւ երկիրս մեր ծառայք փարաւոնի։ Տուր սերմն զի սերմանեսցուք, եւ կեցցուք՝ եւ մի մեռցուք. 

եւ երկիրս մի աւերեսցի։ 20 Եւ ստացաւ Յովսէփ զամենայն երկիրն Եգիպտացւոց փարաւոնի. քանզի 

վաճառեցին Եգիպտացիքն զերկիրն իւրեանց փարաւոնի. զի սաստկացաւ ի վերայ նոցա սովն։ Եւ եղեւ 

երկիրն փարաւոնի։ 21 Եւ զժողովուրդն ծառայեցոյց իւր ի ստրուկ, ի ծագաց սահմանացն Եգիպտոսի 

մինչեւ ի ծագս նորուն։ 22 Բաց յերկրէ քրմացն, զի ոչ ստացաւ զնոսա Յովսէփ. քանզի տալով տայր 

պարգեւս քրմացն փարաւոնի. եւ ուտէին զպարգեւսն զոր տայր նոցա փարաւոն. վասն այնորիկ ոչ 

վաճառեցին զերկիրն իւրեանց։ 23 Ասէ Յովսէփ ցամենայն Եգիպտացիսն. ահա ստացայ զձեզ այսաւր եւ 

զերկիր ձեր փարաւոնի. առէք ձեզ սերմանս, եւ սերմանեցէք զերկիրդ. 24 եւ եղիցին արդիւնք դորա։ Եւ 

տաջիք զհինգերորդ մասն փարաւոնի. եւ չորք մասունքն ձեր եղիցին, եւ սերմն երկրիդ, եւ ի կերակուր 

ձեզ՝ եւ ամենայն ընտանեաց ձերոց, եւ ի կերակուր տղայոց ձերոց։ 25 Եւ ասեն. Կեցուցեր զմեզ. գտաք 

շնորհս առաջի տեառն մերոյ. եւ եղիցուք ծառայք փարաւոնի։ 26 Եւ եդ նոցա աւրէնս Յովսէփ մինչեւ 

ցայսաւր յերկրին Եգիպտացւոց՝ հինգերորդել փարաւոնի. բաց յերկրէ քրմացն որ չէր փարաւոնի։ 

ԾԶ 27 Եւ բնակեաց Իսրայէլ յերկրին եգիպտացւոց յերկրին ի Գեսեմ. եւ ժառանգեցին ի նմա, եւ աճեցին եւ 

բազմացան յոյժ։ 28 Եւ եկաց Յակոբ յերկրին Եգիպտացւոց ամս եւթն եւ տասն։ Եւ եղեն աւուրք Յակոբայ 

ամաց կենաց նորա՝ հարիւր եւ քառասուն եւ եւթն ամ։ 29 Եւ մերձեցան աւուրք Իսրայէլի մեռանելոյ. եւ 

կոչեաց զորդի իւր զՅովսէփ՝ եւ ասէ ցնա. Եթէ գտի շնորհս առաջի քո, դիր զձեռն քո ընդ երանաւք իմովք. 

եւ արասցես ի վերայ իմ ողորմութիւն եւ ճշմարտութիւն, չթաղել զիս յԵգիպտոս։ 30 Այլ ննջեցից ընդ 

հարսն իմ. եւ բարձցեն զիս յԵգիպտոսէ, եւ թաղեսցեն զիս ի գերեզմանի նոցա։ Եւ նա ասէ. Ես արարից 

ըստ բանի քում։ 31 Եւ ասէ. Երդուիր ինձ. եւ երդուաւ նմա։ Եւ երկիր եպագ Իսրայէլ ի վերայ գլխոյ 

գաւազանի իւրոյ։ 

 

ԾՆՈՒՆԴՔ  

ԳԼՈՒԽ ԽԸ 

 

1 Եւ եղեւ յետ բանիցս այսոցիկ՝ ազդ եղեւ Յովսէփայ՝ եթէ Յակոբ հայրն քո նեղեալ է։ Եւ առեալ Յովսէփայ 

զերկուս որդիսն իւր ընդ իւր, զՄանասէ եւ զԵփրեմ, եկն առ Յակոբ։ Ազդ եղեւ Յակոբայ՝ եւ ասեն. 2 Ահա 

որդի քո Յովսէփ գայ առ քեզ. եւ զորացաւ Իսրայէլ՝ եւ նստաւ ի մահիճս։ 3 Եւ ասէ Յակոբ ցՅովսէփ. 

Աստուած իմ երեւեցաւ ինձ ի լուզ՝ յերկրին Քանանացւոց. աւրհնեաց զիս. 4 եւ ասէ. Ահա ես աճեցուցից 

զքեզ, եւ բազմացուցից զքեզ, եւ արարից զքեզ ի ժողովս ազգաց. եւ տաց քեզ զերկիրս զայս ի 

ժառանգութիւն յաւիտենական։ 5 Արդ՝ երկու որդիք քո որ եղեն յԵգիպտոս, մինչ չեւ եկեալ էր իմ 

յԵգիպտոս՝ իմ են, Եփրեմ եւ Մանասէ. իբրեւ զՌոբէնն եւ զՇմաւոն եղիցին ինձ։ 6 Եւ այլ ծնունդք զոր 

ծնանիցիս յետ այսորիկ՝ քեզ եղիցին. յանուն եղբարց իւրեանց կոչեսցին ի նոցա ժառանգութիւնս։ 7 Եւ ես 

յորժամ գայի ի Միջագետաց Ասորւոց, մեռաւ մայր քո Ռաքէլ յերկրին Քանանացւոց. ի մերձենալ ինձ 

յասպարէզ երկրին Քաբրաթայ, ի գալն յԵփրաթայ. եւ թաղեցի զնա յերկրի Ասպարիսին. այն է Բեթղահէմ։ 

8 Իբրեւ ետես Իսրայէլ զորդիսն Յովսէփու՝ ասէ. Զի՞նչ են սոքա քո։ 9 Ասէ Յովսէփ ցհայրն իւր. Որդիք իմ են 

զոր ետ ինձ Աստուած աստ։ Եւ ասէ Յակոբ. Մատո առ իս զդոսա, զի աւրհնեցից զդոսա։ 10 Եւ աչք 

Իսրայէլի ծանրացեալ էին ի ծերութենէ անտի. եւ ոչ կարէր տեսանել։ Եւ մատոյց զնոսա առ նա. եւ 

համբուրեաց զնոսա, եւ ի գիրկս իւր առ զնոսա։ 11 Եւ ասէ Իսրայէլ ցՅովսէփ. Ահա յերեսաց քոց ոչ 

կարաւտ եղէ. եւ եցոյց եւս ինձ Աստուած զզաւակ քո։ 12 Եւ եհան զնոսա Յովսէփ ի ծնդաց նորա. եւ երկիր 

պագին նմա ի վերայ երեսաց իւրեանց յերկիր։ 13 Եւ առեալ Յովսէփայ զերկուս որդիսն իւր. 13 զԵփրեմ 

ընդ աջմէ, ի ձախմէ Իսրայէլի. եւ զՄանասէ ի ձախմէ՝ յաջմէ Իսրայէլի. մատոյց զնոսա առ նա։ 14 Եւ ձգեալ 

Իսրայէլի զաջ ձեռն իւր՝ արկ զգլխովն Եփրեմի, եւ նա էր կրտսեր. եւ զձախն զգլխովն Մանասէի, եւ 

փոփոխեաց զձեռսն, զի Մանասէ էր Անդրանիկ։ 15 Եւ աւրհնեաց զնոսա եւ ասէ. Աստուած, որում հաճոյ 

եղեն հարքն իմ առաջի նորա Աբրաամ եւ Իսահակ. Աստուած որ կերակրէ զիս ի մանկութենէ իմմէ մինչեւ 

ցայսաւր։ 16 Հրեշտակն որ փրկեաց զիս յամենայն չարեաց. աւրհնեսցէ զմանկունս զայսոսիկ, եւ կոչեսցի ի 

սոսա անուն իմ եւ անուն հարց իմոց, Աբրաամու եւ Սահակայ. եւ աւրհնեսցին ի բազմութիւն յոյժ ի վերայ 

երկրի։ 17 Եւ տեսեալ Յովսէփայ եթէ արկ հայրն զաջ իւր զգլխովն Եփրեմի, ծանր թուեցաւ նմա. եւ 

աւգնեաց Յովսէփ ձեռին հաւրն իւրոյ, հանել զնա ի գլխոյն Եփրեմի՝ ի գլուխն Մանասէի։ 18 Ասէ Յովսէփ 

ցհայրն իւր. Ոչ այդպէս է հայր. քանզի սա է անդրանիկ. դիր զաջ ձեռն քո ի վերայ գլխոյ սորա։ 19 Եւ ոչ 

կամեցաւ հայրն նորա, այլ ասէ՝ Գիտեմ որդեակ գիտեմ. եւ դա եղիցի ի ժողովուրդ, եւ դա բարձրասցի. այլ 

եղբայրս դորա կրտսեր՝ եղիցի մեծ քան զդա. եւ զաւակ սորա եղիցի ի բազմութիւն ազգաց։ 20 Եւ 

աւրհնեաց զնոսա յաւուր յայնմիկ՝ եւ ասէ. Ի ձեզ աւրհնեսցի Իսրայէլ։ Ասասցեն, թէ արասցէ զքեզ 

Աստուած իբրեւ զԵփրեմ եւ զՄանասէ։ Եւ եդ զԵփրեմ յառաջ քան զՄանասէ։ 21 Եւ ասէ Իսրայէլ ցՅովսէփ. 

Ես աւասիկ մեռանիմ եւ Աստուած եղիցի ընդ ձեզ, եւ դարձուսցէ զձեզ յերկիր հարցն ձերոց։ 22 Եւ ես ետու 

քեզ զսիկիմ սեպհական. արտաքոյ եղբարց քոց, զոր առի ի ձեռաց Ամովրհացւոցն սրով իմով եւ աղեղամբ։ 

 

ԾՆՈՒՆԴՔ  

ԾԷ 1 Կոչեաց Յակոբ զորդիսն իւր եւ ասէ. Ժողովեցարուք, զի պատմեցից ձեզ ինչ որ պատահիցէ ձեզ ի 

վախճանի աւուրց։ 2 Ժողովեցարուք եւ լուարուք որդիք Յակոբայ. լուարուք Իսրայէլի հաւր ձերում։ 3 

Ռոբէն անդրանիկ իմ. դու զաւրութիւն իմ եւ սկիզբն որդւոց իմոց։ Խստութեամբ գնացեր. եւ խստութեամբ 

յանդիմանութեամբ թշնամանեցեր։ 4 Իբրեւ զջուր մի եռասցիս. զի ելեր յանկողինս հաւր քոյ, յայնժամ 

պղծեցեր զանկողինս յոր ելեր։ 5 Շմաւոն եւ Ղեւի եղբարք. կատարեցին զանիրաւութիւն ի կամաց իւրեանց։ 

6 Ի խորհուրդս նոցա մի մտցէ անձն իմ, եւ ժողովս նոցա ոչ հաճեսցին միտք իմ. զի սրտմտութեամբ 

իւրեանց սպանին զարս, եւ ցանկութեամբ իւրեանց կարթակոտոր արարին զցուլս։ 7 Անիծեալ 

սրտմտութիւն նոցա՝ զի յանդուգն էր, եւ ոխութիւն նոցա՝ զի խիստ էր. բաժանեցից զնոսա ի մէջ Յակոբայ. 

եւ ցրուեցից զնոսա ի մէջ Իսրայէլի։ 8 Յուդա՝ զքեզ աւրհնեսցեն եղբարք քո։ Ձեռն քո ի վերայ թիկանց 

թշնամեաց քոց. երկիր պագցեն քեզ որդիք հաւր քոյ։ 9 Կորիւն առիւծու Յուդա. ի շառաւեղէ ելեր որդեակ 

իմ, ելեր բազմեցար, ննջեցեր իբրեւ զաձեւծ, եւ իբրեւ զկորիւն առիւծու. ո յարուցանէ զնա։ 10 Մի 

պակասեսցէ իշխան Յուդայ, եւ մի պետ յերանաց նորա. մինչեւ եկեսցէ նա որոյ իւրն է հանդերձեալքն. եւ 

նա է ակնկալութիւն հեթանոսաց։ 11 Կապեսցէ զորթոյ զյաւանակ իւր, եւ զգնդակէն զյաւանակ իշոյն. 

լուասցէ գինւով զպատմուճան իւր, եւ արեամբ խաղողոյ զհանդերձս իւր։ 12 Զուարթագին են աչք նորա ի 

գինւոյ. եւ սպիտակ ատամունք իւր քան զկաթն։ 13 Զաբողոն՝ յեզերս ծովու բնակեսցէ, եւ ինքն 

նաւահանգիստ նաւաց. եւ ձգեսցէ մինչեւ ի Սիդոն։ 14 Իսաքար՝ բարւոյ ցանկացաւ, հանդուցեալ ի մէջ 

վիճակաց։ 15 Տեսեալ զհանգիստն զի գեղեցիկ էր, եւ զերկիրն՝ զի պարարտ էր, եդ զուս իւր յաշխատել. եւ 

եղեւ այր արդիւնարար։ 16 Դան՝ դատեսցէ զժողովուրդ իւր իբրեւ զմի այր ի մէջ Իսրայէլի. 17 Եւ եղիցի 

Դան՝ աւձ դարանակալ ի ճանապարհի, հարկանել զգարշապար երիվարի. եւ ընկենուլ զհեծեալն յետս, 18 

եւ մնալ փրկութեան Տեառն։ 19 Գադ՝ հինի ելցէ. եւ ինքն ելցէ հինիւ զհետ նոցա։ 20 Ասերայ՝ պարարտ հաց 

իւր. եւ ինքն տացէ կերակուր իշխանաց։ 21 Նեփթաղիմ ծառ բարձրացեալ, աճեցուցանել արմտեաւք, 

զգեցուցանել արմտեաւք զգեղեցկութիւն։ 22 Որդեակ աճեցեալ Յովսէփ. որդեակ՝ աճեցեալ նախանձելի. 

որդեակ իմ մատաղ առ իս դարձիր. զոր բանտարկուքն բամբասէին, 23 եւ դատափետ առնէին։ Եւ 

ոխանային ընդ նմա արք աղեղանց. 24 եւ փշրեցան զաւրութեամբ աղեղունք իւրեանց, եւ լուծան ջիլք 

բազկաց նոցա ձեռամբ հզաւրին Յակոբայ։ Անտի որ զաւրացոյց զԻսրայէլ, 25 յԱստուծոյ հաւրն քոյ, եւ 

աւգնեաց քեզ Աստուած իմ. եւ աւրհնեաց զքեզ յաւրհնութիւն երկնից ի վերուստ. եւ զաւրհնութիւն երկրի՝ 

լի ամենայնիւ. վասն աւրհնութեանց ստեանց եւ արգանդի 26 աւրհնութեանց հաւր քոյ եւ մաւր քոյ. որ 

զաւրացան քան զաւրհնութիւնս լերանց մշտնջենաւորաց, եւ քան զաւրհնութիւնս բլրոց յաւիտենականաց. 

եղիցին ի վերայ գլխոյ Յովսէփու, եւ ի վերայ գլխոց եղբարցն որոց առաջնորդեաց։ 27 Բենիամին՝ գայլ 

յափշտակաւղ, զայդունն դեռեւս ուտիցէ. եւ առ երեկս բաշխեսցէ կերակուրս։ 28 Ամենեքեան սոքա որդիք 

Յակոբայ՝ ազգք երկոտասան. եւ այս է զոր խաւսեցաւ ընդ նոսա հայրն իւրեանց, եւ աւրհնեաց զնոսա։ 

Իւրաքանչիւր ըստ աւրհնութեան իւրում 29 աւրհնեաց զնոսա։ Եւ պատուիրեաց նոցա, եւ ասէ ցնոսա. Ես 

յաւելում առ ժողովուրդ իմ։ Թաղեցէք զիս ընդ հարս իմ յայրի անդ՝ որ է յագարակին Եփրոնի Քետացւոյ. 

յայրին որ յանդի անդ է ի կրկնում, 30 յանդիման Մամբրէի յերկրին Քանանացւոց՝ զոր ստացաւ Աբրաամ 

յԵփրոնէ Քետացւոյ ի ստացուածս շիրմի։ 31 Անդ թաղեցին զԱբրաամ եւ զՍառա կին նորա։ Անդ թաղեցին 

զԻսահակ եւ զՌեբեկա կին նորա։ Անդ թաղեցին զԼիա ի ստացուածի ագարակին եւ այրին որ է ի նմա առ 

ի յորդւոցն Քետայ։ 32 Եւ դադարեաց Յակոբ ի պատուիրելոյ որդւոցն իւրոց։ Եւ առեալ զոտսն իւր անդէն ի 

մահիճսն՝ պակասեաց. եւ յաւելաւ առ ժողովուրդ իւր։ 

 

ԾՆՈՒՆԴՔ  

1 Եւ անկեալ Յովսէփայ ի վերայ երեսաց հաւր իւրոյ ելաց զնա, եւ համբուրեաց զնա։ 2 Եւ հրաման ետ 

Յովսէփ ծառայից իւրոց դիազարդաց, պատել զհայրն իւր։ 3 Եւ պատեցին դիապատիկքն զԻսրայէլ։ Եւ 

լացին զնա աւուրք քառասուն, զի այնպէս թուէին աւուրք թաղելոց։ Եւ սուգ առ վասն նորա Եգիպտոս 

աւուրս եւթանասուն։ 4 Եւ իբրեւ անցին աւուրք սգոյն. խաւսեցաւ Յովսէփ ընդ իշխանսն փարաւոնի, եւ 

ասէ. Եթէ գտի շնորհս առաջի ձեր, խաւսեցարուք ընդ փարաւոնի եւ ասացէք։ 5 Հայր իմ երդմնեցոյց զիս եւ 

ասէ, Ահաւասիկ ես մեռանիմ. ի շիրմի անդ զոր փորեցի ես ինձ յերկրին Քանանացւոց, անդ թեղեսցես զիս. 

արդ՝ ելեա՞լ թաղեցից զհայր իմ, եւ եկից։ 6 Եւ ասէ փարաւոն. Ել թաղեա զհայր քո, որպէս եւ երդմնեցոյց 

զքեզ։ 7 Եւ ել Յովսէփ թաղել զհայր իւր. ելին ընդ նմա եւ ամենայն ծառայք փարաւոնի, եւ ծերք տան նորա, 

եւ ամենայն ծերք երկրին Եգիպտացւոց։ 8 Եւ ամենայն համաւրէն տուն Յովսէփայ, եւ եղբարք նորա. եւ 

ամենայն հայրենի բնակութիւն նորա։ Եւ զազգատոհմ եւ զոչխար եւ զարջառ թողին յերկրին ի Գեսեմ։ 9 

Ելին ընդ նմա եւ կառք եւ հեծեալք, եւ եղեն բանակ մեծ յոյժ։ 10 Եւ հասին ի կալն Ատադայ, որ է յայնկոյս 

Յորդանանու. եւ կոծեցան զնա անդ կոծ մեծ՝ եւ սաստիկ յոյժ։ Եւ արար հաւր իւրում սուգ զեւթն աւր։ 11 

Տեսին բնակիչք երկրին Քանանացւոց զսուգն ի կալն Ատադայ, եւ ասեն. Սուգ մեծ է Եգիպտացւոց. վասն 

այնորիկ կոչեաց զանունն նորա սուգ Եգիպտոսի. որ է յայնկոյս Յորդանանու։ 12 Եւ արարին նմա այնպէս 

որդիքն Իսրայէլի, որպէս պատուիրեաց նոցա։ 13 Բարձին զնա, եւ թաղեցին զնա անդ. եւ տարան զնա 

որդիքն իւր յերկրին Քանանացւոց. եւ թաղեցին յայրին կրկնում, զոր ստացաւ Աբրաամ ի ստացուածս 

շիրմի յԵփրոնէ Քետացւոյ յանդիման Մամբրէի։ 14 Եւ դարձաւ Յովսէփ յԵգիպտոս, ինքն եւ եղբարք իւր, եւ 

ամենեքին որ ելեալ էին ընդ նմա թաղել զհայրն նորա։ 

ԾԸ 15 Իբրեւ տեսին եղբարքն Յովսէփայ թէ մեռաւ հայրն նոցա. ասեն, Գուցէ ոխս ունիցի ընդ մեզ Յովսէփ, 

եւ հատուցանիցէ մեզ հատուցումն զամենայն չարեացն զոր անցուցաք ընդ նմա։ 16 Եկին առ Յովսէփ եւ 

ասեն ցնա. Հայր քո երդմնեցոյց զմեզ մինչ չեւ վախճանեալ էր նորա։ 17 Ասէ՝ Այսպէս ասասջիք ցՅովսէփ. 

Թողցես դոցա զյանցանս եւ զմեղս իւրեանց. զի չարիս անցուցին ընդ քեզ։ Եւ արդ՝ ներեա յանցանաց 

ծառայից Աստուծոյ հաւր քոյ։ Եւ ելաց Յովսէփ վասն բանիցն՝ զոր խաւսեցան ընդ նմա։ 18 Եւ եկեալ առ նա 

եղբարցն իւրոց՝ անկան առաջի նորա եւ ասեն. Ահաւասիկ մեք ծառայք քո եմք։ 19 Եւ ասէ ցնոսա Յովսէփ. 

Մի երկնչիք քանզի եւ ես Աստուծոյ եմ։ 20 Դուք՝ խորհեցարուք զինէն ի չարութիւն. եւ Աստուած խորհեցաւ 

վասն իմ ի բարութիւն. որպէս եղեւ իսկ յաւուրս յայսմիկ, զի կերակրեցի ժողովուրդ բազում։ Եւ ասէ 

ցնոսա. 21 Մի երկնչիք՝ ես կերակրեցից զձեզ՝ եւ զտունս ձեր։ Եւ մխիթարեաց զնոսա, եւ սփոփեաց զսիրտս 

նոցա։ 22 Եւ բնակեաց Յովսէփ յԵգիպտոս, ինքն եւ եղբարք իւր, եւ ամենայն համաւրէն տուն հաւր իւրոյ։ 

Եւ եկեաց Յովսէփ ամս հարիւր տասն. եւ ետես Յովսէփ զորդիս Եփրեմի մինչեւ յերրորդ ազգ։ Եւ որդիք 

Մաքիրայ որդւոյ Մանասէի ծնան յերանս Յովսէփու։ 23 Եւ խաւսեցաւ Յովսէփ ընդ եղբարս իւր՝ եւ ասէ. 

Ես՝ աւասիկ մեռանիմ։ Այցելութեամբ այց արասցէ ձեզ Աստուած, եւ հանցէ զձեզ յերկրէս յայսմանէ 

յերկիրն զոր երդուաւ Աստուած տալ հարցն մերոց Աբրաամու, Սահակայ եւ Յակոբայ։ 24 Եւ երդմնեցոյց 

Յովսէփ զորդիսն Իսրայէլի՝ եւ ասէ. Յայցելութեանն յորդում այց արասցէ ձեզ Աստուած՝ հանջիք եւ զիմ 

ոսկերս աստի ընդ ձեզ։ 25 Եւ վախճանեցաւ Յովսէփ ամաց հարիւր եւ տասանց. եւ թաղեցին զնա, եւ եդին 

զնա ի տապանի յԵգիպտոս։ 

 

ԿԱՏԱՐԵՑԱՒ ԾՆՈՒՆԴՔՍ: 

ԳԻՐՔ ԵԼԻՑ 

 

ԳԻՐՔ ԵԼԻՑ 

ԳԼՈՒԽ Ա. 

 

Ա 1 Այս են անուանք որդւոցն Իսրայէլի մտելոցն յԵգիպտոս հանդերձ Յակոբաւ հարբն իւրեանց. 

իւրաքանչիւր ըստ համաւրէն տանց իւրեանց մտանէին։ 2 Ռոբէն. Շմաւոն. Ղեւի. Յուդա. 3 Իսաքար. 

Զաբուղոն. եւ Բենիամին։ 4 Դան. եւ Նեփթաղիմ. Գադ. եւ Ասեր։ 5 Եւ էին ամենայն ոգիք ելեալք ի Յակոբայ, 

եւթանասուն եւ հինգ ոգի։ Եւ Յովսէփ էր յԵգիպտոս։ 6 Վախճանեցաւ Յովսէփ՝ եւ ամենայն եղբարք նորա, 

եւ ամենայն ազգն այն։ 7 Եւ որդիքն Իսրայէլի աճեցին եւ յոռացան. բազմանային եւ զաւրանային յոյժ. զի 

բազմացուցանէր զնոսա երկիրն։ 

Բ 8 Եկաց այլ թագաւոր՝ որ ոչ գիտէր զՅովսէփ։ 9 Եւ ասէ ցազգն իւր. ահա ազգ որդւոցն Իսրայէլի մեծ է 

զաւրութեամբ, եւ զաւրանայ քան զմեզ։ 10 Արդ՝ եկայք հնարեսցուք ինչ նոցա. գուցէ՝ բազմանայցեն. եւ 

յորժամ դիպեսցի մեզ պատերազմ, յաւելուցուն եւ նոքա ի թշնամիսն. եւ մարտուցեալ ընդ մեզ, ելանիցեն 

յերկրէ աստի։ 11 Եւ կացոյց ի վերայ նոցա գործավարս, զի չարչարեսցեն զնոսա ի գործ։ Եւ շինեցին 

քաղաքս ամուրս փարաւոնի, զՓիդոն, եւ զՌամեսէ, եւ զՈվն՝ որ է Արեգ քաղաք։ 12 Եւ որչափ ճնշէին 

զնոսա, այնչափ առաւել բազմանային եւ զաւրանային յոյժ։ 13 Եւ գարշեցուցանէին Եգիպտացիքն զորդիսն 

Իսրայէլի։ Եւ յաղթահարէին Եգիպտացիք զորդիսն Իսրայէլի բռնութեամբ։ 14 Եւ կեղէին զկեանս նոցա ի 

գործ խիստ կաւոյ եւ աղիւսարկի, եւ յամենայն գործ դաշտաց. ըստ ամենայն գործոյ իւրեանց՝ որով 

ծառայեցուցանէին զնոսա բռնութեամբ։ 

Գ 15 Եւ խաւսեցաւ արքայն Եգիպտացւոց ընդ ծնուցիչսն Եբրայեցւոց. ընդ միում որում անուն էր 

Սեփովրա, եւ անուն երկրորդին Փուա. 16 Եւ ասէ. Յորժամ ծնուցանիցէք զկանայս Եբրայեցիս, եւ իցեն 

մերձ ի ծնունդս. թէ արու իցէ՝ սպանջիք զնա, եւ թէ էգ՝ ապրեցուցանիջիք։ 17 Եւ երկեան ծնուցիչքն 

յԱստուծոյ. եւ ոչ արարին՝ որպէս եւ հրաման ետ նոցա արքայն Եգիպտացւոց. եւ ապրեցուցանէին 

զարուսն։ 18 Կոչեաց արքայն Եգիպտացւոց զծնուցիչսն՝ է ասէ ցնոսա. Զի՞ է զի արարէք զիրսն զայնոսիկ եւ 

ապրեցուցէք զարուս։ 19 Եւ ասեն ծնուցիչքն ցփարաւոն. Ոչ իբրեւ զկանայս Եգիպտացիս են Եբրայեցիքն։ 

Քանզի նախ ծնանին մինչ չեւ մտեալ առ նոսա մանկաբարձաց։ Եւ ծնանէին։ 20 Եւ բարի առնէր Աստուած 

մանկաբարձացն։ Եւ բազմանայր յոյժ ժողովուրդն, եւ զաւրանայր յոյժ։ 21 Յորմէհետէ երկեան 

մանկաբարձքն յԱստուծոյ, արարին իւրեանց տունս։ 22 Հրաման ետ փարաւոն ամենայն ժողովրդեան 

իւրում, եւ ասէ. Զամենայն արու որ ծնանիցի Եբրայեցւոց, ի գետ ընկեսջիք, եւ զամենայն էգ՝ 

ապրեցուցանիջիք։ 

 

ԳԻՐՔ ԵԼԻՑ  

ԳԼՈՒԽ Բ 

 

Դ 1 Եւ էր անդ ոմն յազգէ Ղեւեայ. որ առ իւր կին ի դստերաց անտի Ղեւեայ։ 2 Եւ յղացաւ՝ ծնաւ արու։ Եւ 

տեսանէին զնա կայտառ. եւ թաքուցին զնա ամիսս երիս։ 3 Եւ իբրեւ ոչ եւս կարէին թաքուցանել, առ մայրն 

նորա տապանակ պրտուեայ, եւ ծեփեաց զնա կպրաձիւթով. եւ եդ ի նմա զմանուկն, եւ ընկէց զայն ի խաղ 

մի առ ափն գետոյն։ 4 Եւ դիտէր քոյրն նորա ի հեռաստանէ, տեսանել թէ զի՞նչ անցք անցանիցեն ընդ նա։ 5 

Եւ իջեալ դուստրն փարաւոնի լուանալ ի գետն. եւ նաժիշտք նորա շրջէին առ գետովն։ Եւ տեսեալ 

զտապանակն ի խաղի անդ, առաքեաց զնաժիշտ մի առնուլ զնա։ 6 Եբաց՝ եւ ետես զմանուկն. եւ լայր 

մանուկն ի տապանակի անդ։ Խանդաղատեցաւ զնովաւ դուստրն փարաւոնի, եւ ասէ. Ի մանկա՞նց 

Եբրայեցւոց է դա։ 7 Եւ ասէ քոյրն նորա ցդուստրն փարաւոնի. Կամի՞ս զի կոչեցից քեզ կին մի դայեակ ի 

հեբրայեցւոց անտի. եւ սնուցանիցէ քեզ զմանուկդ։ 8 Ասէ դուստրն փարաւոնի՝ Երթ։ Գնաց աղջիկն եւ 

կոչեաց զմայր մանկանն։ 9 Եւ ասէ ցնա դուստրն փարաւոնի. Առ զմանուկդ, եւ սնո ինձ զդա. եւ ես տաց 

քեզ զվարձս քո։ Եւ առ կինն զմանուկն՝ եւ սնոյց զնա։ Եւ իբրեւ հաստատեցաւ մանուկն, ած զնա առ 

դուստրն փարաւոնի, 10 եւ եղեւ նմա յորդեգիրս։ Եւ անուանեաց զանուն նորա Մովսէս. ասէ, Ի ջրոյ անտի 

հանի զդա։ 

Ե 11 Եւ եղեւ յետ աւուրց բազմաց, իբրեւ եղեւ մեծ Մովսէս, ել առ եղբարս իւր որդիսն Իսրայէլի, հայեցեալ 

ի չարչարանս նոցա. ետես այր մի Եգիպտացի, զի հարկանէր զոմն Եբրայեցի յեղբարց իւրոց՝ յորդւոցն 

Իսրայէլի։ 12 Հայեցեալ յայս կոյս յայն կոյս՝ ոչ զոք տեսանէր. եհար զԵգիպտացին, եւ ծածկեաց զնա ընդ 

աւազով։ 13 Եւ ելեալ յերկրորդում աւուր, տեսանէր երկուս արս Եբրայեցիս ընդ միմեանս մարտուցեալս. 

եւ ասէ ցայրն որ զրկէրն. Ընդ է՞ր հարկանես զընկերդ։ 14 Եւ նա ասէ, Ո՞ կացոյց զքեզ այր իշխան եւ 

դատաւոր ի վերայ մեր։ Եթէ սպանանե՞լ զիս կամիցիս որպէս երէկ սպաներ զԵգիպտացին։ Զահի հարաւ 

Մովսէս՝ եւ ասէ. Թէ այնպէս յայտնի եղեւ բանն։ 15 Եւ լուաւ փարաւոն զբանն, եւ խնդրէր սպանանել 

զՄովսէս։ Եւ փախեաւ Մովսէս յերեսաց փարաւոնի, եւ բնակեաց յերկրին Մադիամու։ 

Զ Եւ եկեալ յերկրին Մադիամու՝ նստաւ առ ջրհորի միում։ 16 Եւ քրմին Մադիանացւոց էին դստերք եւթն, 

որ արածէին զխաշինս հաւրն իւրեանց, եւ եկեալ էին հանել ջուր, մինչեւ լցին զաւազանսն, արբուցեալ 

խաշանց հաւրն իւրեանց։ 17 Եւ եկեալ այլ հովիւք՝ մերժեցին զնոսա ի բաց։ Յարուցեալ Մովսէս թափեաց 

զնոսա. եւ եհան նոցա ջուր, եւ արբոյց զխաշինս նոցա։ 18 Եւ եկին առ Հռագուէլ հայրն իւրեանց։ Եւ նա ասէ 

ցնոսա. Զի՞ է զի յարեւու եկիք այսաւր։ 19 Եւ նոքա ասեն. Այր մի Եգիպտացի փրկեաց զմեզ ի հովուաց 

անտի. եւ եհան ջուր եւ արբոյց խաշանց մերոց։ 20 Եւ նա ասէ ցդստերսն իւր. Եւ ուր է, ընդ է՞ր թողէք 

զայրն. արդ՝ կոչեցէք զնա՝ զի կերիցէ հաց։ 21 Եւ բնակեցաւ Մովսէս առ առնն, եւ ետ զՍեպփովրա դուստր 

իւր Մովսիսի կնութեան։ 22 Յղացաւ կինն՝ եւ ծնաւ որդի. եւ անուանեաց զանուն նորա Մովսէս՝ Գերսամ. 

ասէ՝ Զի պանդուխտ եմ ես յաւտար երկրի։ 

Է 23 Եւ յետ աւուրց բազմաց մեռաւ թագաւորն Եգիպտացւոց. եւ տառապէին որդիքն Իսրայէլի ի գործոյ 

անտի, եւ աղաղակէին ի վեր։ Եւ ել աղաղակ նոցա առաջի Աստուծոյ ի գործոյ անտի։ 24 Եւ լուաւ 

Աստուած հեծութեան նոցա։ Եւ հիշեաց Աստուած զուխտ իւր որ ընդ Աբրաամու եւ Սահակայ եւ Յակոբայ. 

25 Եւ հայեցաւ Աստուած յորդիսն Իսրայէլի. եւ ծանուցաւ նոցա։ 

 

ԳԻՐՔ ԵԼԻՑ 

ԳԼՈՒԽ Գ 

 

1 Եւ Մովսէս արածէր զխաշինս Յոթորայ աներոյ իւրոյ՝ քրմին Մադիանացւոց. եւ ած զխաշինսն 

յանապատ. եւ եկն ի լեառնն Աստուծոյ ի Քորէբ։ 2 Եւ երեւեցաւ նմա հրեշտակ Տեառն բոցով հրոյ ի միջոյ 

մորենւոյ։ Եւ տեսանէր զի մորենին վառեալ էր հրով, եւ ոչ այրէր մորենին։ 3 Եւ ասէ Մովսէս. Անցեալ 

տեսից զտեսիլն զայն մեծ, զի՞ է՝ զի ոչ այրի մորենին։ 4 Իբրեւ ետես Տէր եթէ մերձենայ տեսանել, կոչեաց 

զնա Տէր ի միջոյ մորենւոյն, ասէ. Մովսէս, Մովսէս։ Եւ նա ասէ. Զի՞ է։ 5 Եւ ասէ՝ Մի մերձենար այսր. լոյծ 

զկաւշիկս քո՝ յոտից քոց. զի տեղիդ յորում կաս դու ի դմա՝ երկիր սուրբ է։ 6 Եւ ասէ ցնա, Ես եմ Աստուած 

հաւր քոյ, Աստուած Աբրաամու. եւ Աստուած Սահակայ. եւ Աստուած Յակոբայ։ Եւ դարձոյց Մովսէս 

զերեսս իւր, քանզի երկնչէր հայել առաջի Աստուծոյ։ 7 Եւ ասէ Տէր ցՄովսէս. Տեսանելով տեսի 

զչարչարանս ժողովրդեան իմոյ՝ որ յԵգիպտոս։ 8 Եւ լուայ աղաղակի նոցա ի գործավարացն իւրեանց, զի 

գիտեմ զվիշտս նոցա. եւ իջի փրկել զնոսա ի ձեռաց Եգիպտացւոցն. եւ հանել զնոսա յերկրէն յայնմանէ, եւ 

տանել զնոսա յերկիրն բարի՝ եւ ընդարձակ. յերկիր՝ որ բղխէ զկաթն եւ զմեղր։ Յերկիրն Քանանացւոց, եւ 

Քետացւոց, եւ Ամովրհացւոց, եւ Փերեզացւոց, եւ Խեւացւոց, եւ Գերգեսացւոց, եւ յԵբուսացւոց։ 9 Եւ արդ՝ 

աւասիկ աղաղակ որդւոցն Իսրայէլի հասեալ է առ իս, եւ տեսի ես զնեղութիւնն՝ զոր նեղեն զնոսա 

Եգիպտացիքն։ 10 Եւ արդ՝ եկ առաքեցից զքեզ առ փարաւոն արքայ Եգիպտացւոց, եւ հանցես զժողովուրդ 

իմ զորդիսն Իսրայէլի յերկրէն Եգիպտացւոց։ 

Ը 11 Եւ ասէ Մովսէս ցԱստուած. Ո՞վ եմ ես՝ զի երթայցեմ առ փարաւոն արքայ Եգիպտացւոց, եւ հանիցեմ 

զորդիսն Իսրայէլի յերկրէն Եգիպտացւոց։ 12 Եւ ասէ՝ Ես եղէց ընդ քեզ. եւ այս եղիցի քեզ նշան թէ ես 

առաքեցի զքեզ հանել զժողովուրդ իմ յԵգիպտոսէ, եւ պաշտեսջիք զԱստուած ի լերինս յայսմիկ։ 13 Եւ ասէ 

Մովսէս ցԱստուած. Ահա ես երթեալ առ որդիսն Իսրայէլի, ասիցեմ ցնոսա, Աստուած հարցն ձերոց 

առաքեաց զիս առ ձեզ. եւ հարցանիցեմ զիս՝ թէ զի՞նչ անուն է նորա. զի՞նչ ասացից ցնոսա։ 14 Եւ ասէ 

Աստուած ցՄովսէս. Ես եմ Աստուած որ էն։ Եւ ասէ՝ Այսպէս ասասցես ցորդիսն Իսրայէլի. որ էն առաքեաց 

զիս առ ձեզ։ 15 Եւ ասէ դարձեալ Աստուած ցՄովսէս. Այսպէս ասասցես ցորդիսն Իսրայէլի։ Տէր Աստուած 

հարցն ձերոց, Աստուած Աբրաամու, եւ Աստուած Սահակայ, եւ Աստուած Յակոբայ, առաքեաց զիս առ 

ձեզ։ Այս է անուն իմ յաւիտենական, եւ յիշատակ ազգաց յազգս։ 16 Արդ՝ երթեալ ժողովեսցես զծերակոյտ 

որդւոցն Իսրայէլի, եւ ասասցես ցնոսա. Տէր Աստուած հարցն ձերոց երեւեցաւ ինձ. Աստուած Աբրաամու, 

եւ Աստուած Սահակայ, եւ Աստուած Յակոբայ՝ եւ ասէ. Այցելութեամբ այց արարից ձեզ. եւ որ ինչ անցք 

անցին ընդ ձեզ յԵգիպտոս, 17 եւ ասեմ. Հանից զձեզ յերկրէ չարչարանաց Եգիպտացւոցն, յերկիրն 

Քանանացւոց, եւ Քետացւոց, եւ Ամովրհացւոց, եւ Փերեզացւոց, եւ Գերգեսացւոց, եւ Խեւացւոց, եւ 

յԵբուսացւոց. յերկիր՝ որ բղխէ զկաթն եւ զմեղր. 18 եւ լուցեն ձայնի քում։ 

Թ Եւ մտցես դու, եւ ծերակոյտ որդւոցն Իսրայէլի առ փարաւոն արքայ Եգիպտացւոց, եւ ասասցես ցնա. 

Տէր Աստուած Եբրայեցւոց կոչէ զմեզ առ ինքն. արդ՝ երթիցուք մեք երից աւուրց ճանապարհ յանապատ. 

զի զոհեսցուք Տեառն Աստուծոյ մերում։ 19 Եւ ես գիտեմ, եթէ ոչ թողուցու զձեզ արքայն Եգիպտացւոց գնալ, 

եթէ ոչ հզաւր ձեռամբ։ 20 Եւ ձգեալ զձեռն իմ հարից զԵգիպտոս ամենայն սքանչելեաւք իմովք՝ զոր 

արարից ի նոսա. եւ ապա արձակեսցէ զձեզ։ 21 Եւ տաց շնորհս ժողովրդեան իմոյ առաջի Եգիպտացւոցն. 

եւ յորժամ ելանիցէք, մի ելանիցէք դատարկք։ 22 Այլ խնդրեսցէ կին ի դրացւոյ եւ յերդակցէ իւրմէ անաւթս 

ոսկւոյ եւ անաւթս արծաթոյ, եւ հանդերձս. եւ զարդարեսջիք զուստերս եւ զդստերս ձեր. եւ 

դաւաճանեսջիք զԵգիպտացիսն։ 

 

ԳԻՐՔ ԵԼԻՑ 

ԳԼՈՒԽ Դ 

 

Ժ 1 Պատասխանի ետ Մովսէս՝ եւ ասէ. Եթէ չհաւատայցեն ինձ, եւ ոչ լուիցեն ձայնի իմում, քանզի ասիցեն, 

թէ չիք երեւեալ քեզ Աստուծոյ. զի՞նչ ասացից ցնոսա։ 2 Ասէ ցնա Տէր. Զի՞նչ է այդ որ ի ձեռին քում է։ Եւ նա 

ասէ՝ Գաւազան։ 3 Եւ ասէ. Ընկեա զդա ի գետին։ Եւ ընկէց զնա ի գետին։ Եւ եղեւ աւձ, եւ փախեաւ Մովսէս 

ի նմանէն։ 4 Եւ ասէ Տէր ցՄովսէս. Ձգեա զձեռն քո՝ եւ բուռն հար զտտանէն։ Եւ ձգեաց Մովսէս զձեռն իւր, 

եւ բուռն եհար զտտանէն. եւ եղեւ գաւազան ի ձեռին նորա։ 5 Զի հաւատասցեն քեզ՝ թէ երեւեալ է քեզ Տէր 

Աստուած հարցն նոցա. Աստուած Աբրաամու, եւ Աստուած Սահակայ, եւ Աստուած Յակոբայ։ 6 Եսէ ցնա 

դարձեալ Տէր. Արկ զձեռն քո ի ծոց քո։ Եւ արկ զձեռն իւր ի ծոց իւր, եւ եհան զնա ի ծոցոյ իւրմէ, եւ եղեւ 

ձեռն նորա բորոտ իբրեւ զձիւն։ 7 Եւ ասէ ցնա՝ Արկ զձեռն քո ի ծոց քո։ Եւ արկ զձեռն իւր ի ծոց իւր։ Եւ 

եհան զնա ի ծոցոյ իւրմէ, եւ դարձեալ անդրէն ի նոյն հաստատեցաւ ի գոյն մարմնոյ իւրոյ։ 8 Եթէ ոչ 

հաւատայցեն քեզ՝ եւ ոչ լուիցեն ձայնի առաջնոյ նշանին, հաւատասցեն քեզ ձայնի երկրորդի նշանիդ։ 9 Եւ 

եղիցի եթէ ոչ հաւատասցեն երկոցունց նշանացդ այդոքիկ, եւ ոչ լուիցեն ձայնի քում, առցես դու ի ջրոյ 

գետոյն՝ եւ հեղցես ի ցամաքի. եւ եղիցի ջուրն՝ զոր առնուցուս ի գետոյն, արիւն ի ցամաքին։ 10 Եւ ասէ 

Մովսէս ցՏէր. Աղաչեմ զքեզ Տէր, չեմ բաւական, որպէս թէ յերիկէ եւ յեռանտէ, եւ ոչ յորմէհետէ սկսար 

խաւսել ընդ ծառայի քում. զի նրբաձայն եւ ծանրալեզու եմ ես։ 11 Եւ ասէ Տէր ցՄովսէս. Ով ետ բերան 

մարդոյ, կամ ով արար զխուլն եւ զհամր, զականին եւ զկոյր, ոչ ապաքէն ե՞ս Աստուած։ 12 Եւ արդ՝ երթ, եւ 

ես բացից զբերան քո. եւ խելամուտ արարից զքեզ՝ զոր պարտ իցէ խաւսել։ 13 Եւ ասէ. Աղաչեմ զքեզ Տէր. 

առ քեզ ի ձեռն զայլ ոք զաւրաւոր՝ զոր առաքիցես։ 14 Եւ բարկացաւ Տէր սրտմտութեամբ ի վերայ Մովսէսի՝ 

եւ ասէ. Ո՞չ աւանիկ կայ Ահարոն եղբայր քո Ղեւտացի. գիտեմ զի խաւսելով խաւսեսցի նա ընդ քեզ։ Եւ 

ահա նա ելցէ ընդ առաջ քո, եւ ի տեսանելն զքեզ բերկրեսցի ի միտս իւր։ 15 Եւ խաւսեսցիս ընդ նմա, եւ 

տացես զպատգամս իմ ի բերան նորա. եւ ես բացից զբերան քո եւ զբերան նորա, եւ խելամուտ արարից 

զձեզ՝ զի՞նչ առնիցէք։ 16 Եւ նա խաւսեսցի առ ի քէն ընդ ժողովրդեանն։ Եւ նա եղիցի քեզ բերան. եւ դու 

եղիցես նմա յաստուածակոյս կողմանէ։ 17 Եւ ըզգաւազանդ որ դարձաւ յաւձ՝ առցես ի ձեռին քում, որով 

արասցես նշանս։ 18 Գնաց Մովսէս՝ եւ դարձաւ առ Յոթոր աներ իւր՝ եւ ասէ ցնա, Դարձայց եւ երթայց առ 

եղբարս իմ որ յԵգիպտոս, եւ տեսից, թէ տակաւին կենդանի՞ իցեն։ Եւ ասէ Յոթոր ցՄովսէս. Ողջ երթ։ 

ԺԱ 19 Եւ յետ աւուրցն բազմաց այնոցիկ վախճանեցաւ արքայն Եգիպտացւոց։ Եւ ասէ Տէր ցՄովսէս ի 

Մադիամ. Գնա եւ երթ յԵգիպտոս, զի մեռան ամենայն արք որ խնդրէին զանձն քո։ 20 Եւ առեալ Մովսիսի 

զկին իւր եւ զմանկունս իւր, եւ եհան զնոսա ի գրաստս, եւ դարձաւ յԵգիպտոս։ Առ Մովսէս զգաւազանն որ 

յԱստուծոյ ի ձեռին իւրում։ 21 Եւ ասէ Տէր ցՄովսէս. Յերթալդ քո եւ ի դառնալդ յԵգիպտոս. տեսջիր 

զամենայն նշանս զոր ետու ի ձեռս քո՝ արասցես առաջի փարաւոնի. եւ ես խստացուցից զսիրտ նորա, եւ 

ոչ արձակեսցէ զժողովուրդ իմ։ 22 Եւ դու ասասցես ցփարաւոն. Այսպէս ասէ Տէր. Որդի անդրանիկ իմ 

Իսրայէլ։ 23 Ասացի ցքեզ՝ արձակեա զժողովուրդ իմ, զի պաշտեսցեն զիս. ապա թէ ոչ կամիցիս արձակել 

զդա, ես եմ ապաքէն որ սպանանիցեմ զորդի քո զանդրանիկ։ 24 Եւ եղեւ ի ճանապարհի յիջավանս, 

պատահեաց նմա հրեշտակ Տեառն, եւ խնդրէր սպանանել զնա։ 25 Եւ առեալ սեպփովրայի գայլախազ, 

թլփատեաց զանթլփատութիւն որդւոյն իւրոյ. եւ անկեալ առ ոտս նորա՝ ասէ. Ահա եկաց արիւն 

թլփատութեան մանկան իմոյ։ 26 Եւ գնաց հրեշտակն ի նմանէ. քանզի ասաց՝ Եթէ եկաց արիւն 

թլփատութեան մանկան իմոյ։ 

ԺԲ 27 Եւ ասէ Տէր ցԱհարոն. Երթ ընդ առաջ Մովսիսի յանապատն։ Եւ գնաց եւ պատահեաց նմա ին 

լերինն Աստուծոյ. եւ համբուրեաց զնա։ 28 Եւ պատմեաց Մովսէս Ահարոնի զամենայն պատգամսն, զոր 

առաքեաց զնա Տէր. եւ զամենայն նշանսն զոր պատուիրեաց նմա։ 29 Գնացին Մովսէս եւ Ահարոն եւ 

ժողովեցին զամենայն ծերակոյտ որդւոցն Իսրայէլի։ 30 Եւ խաւսեցաւ Ահարոն զամենայն պատգամսն՝ զոր 

խաւսեցաւ Տէր ընդ Մովսիսի. եւ արար նշանս առաջի ժողովրդեանն։ 31 Եւ հաւատաց ժողովուրդն եւ 

ուրախ եղեւ, զի արար Աստուած այց որդւոցն Իսրայէլի. եւ զի հայեցաւ ի նեղութիւն նոցա։ Խոնարհեցաւ 

ժողովուրդն եւ երկիր եպագ։ 

ԺԳ 1 Եւ ապա մտին Մովսէս եւ Ահարոն առաջի փարաւոնի, եւ ասեն ցնա. Այսպէս ասէ Տէր Աստուած 

Իսրայէլի. Արձակեա զժողովուրդ իմ, զի արասցես ինձ տաւն յանապատի։ 2 Եւ ասէ փարաւոն. Ո՞վ է նա, 

որում լըւայց ձայնի նորա արձակել զորդիսն Իսրայէլի։ Ոչ գիտեմ զՏէրն՝ եւ զԻսրայէլ ոչ արձակեմ։ 3 Եւ 

ասեն ցնա. Աստուածն Եբրայեցւոց կոչեաց զմեզ առ ինքն. արդ՝ երթիցուք երից աւուրց ճանապարհ 

յանապատն, զի զոհեսցուք Տեառն Աստուծոյ մերում. գուցէ պատահիցէ մեզ մահ կամ սպանումն։ 4 Եւ ասէ 

ցնոսա արքայն Եգիպտացւոց. Ընդ է՞ր դու Մովսէս եւ Ահարոն խափանէք զժողովուրդն ի գործոյ իւրեանց. 

երթայք յիւրաքանչիւր գործ իւր։ 5 Եւ ասէ փարաւոն. Ահա բազմանայ յոյժ ժողովուրդն յերկրիս. արդ՝ մի 

հանդարտեցուսցուք զնոսա ի գործոյ։ 6 Եւ հրամայեաց փարաւոն յաւուր յայնմիկ գործավարաց 

ժողովրդեանն, եւ դպրաց նորա, ասէ. 7 Մի եւս յաւելուցուք տալ յարդ ժողովրդեանն յաղիւսարկութիւն, 

որպէս յերէկն եւ յեռանտ։ Ինքեանք երթիցեն եւ ժողովեսցեն իւրեանց յարդ։ 8 Եւ զսակ աղիւսարկին որպէս 

գործէին հանապազ՝ արկէք ի վերայ նոցա. մի հատանիցէք ինչ անտի. զի դատարկեցան, եւ վասն այնորիկ 

աղաղակեն՝ եւ ասեն. Երթիցուք զոհեսցուք Աստուծոյ մերում։ 9 Ծանրասցի գործ մարդկանն, եւ այնմ 

հոգասցեն. եւ մի հոգասցեն ի բանս տարապարտս։ 10 Եւ ստիպէին զնոսա գործավարք ժողովրդեանն՝ եւ 

դպիրք նորա. եւ խաւսէին ընդ ժողովրդեանն եւ ասէին. Այսպէս ասէ փարաւոն, ոչ եւս տաց ձեզ յարդ. 11 

դուք ձեզէն երթայք ժողովեցէք ձեզ յարդ՝ ուստի եւ գտանիցէք. զի ոչ թողասցի ձեզ ի սակէն ձերմէ՝ եւ ոչ 

ինչ։ 12 Եւ սփռեցաւ ժողովուրդն ընդ ամենայն երկիրն Եգիպտացւոց ժողովել եղէգն՝ առ ի յարդ։ 13 Եւ 

գործավարքն ստիպէին զնոսա եւ ասէին. Բովանդակեցէք զգործն ձեր ըստ հանապազորդ սակին, որպէս 

մինչ յարդն տային ձեզ։ 14 Եւ տանջեցան դպիրք ազգի որդւոցն Իսրայէլի, որ կային ի վերայ նոցա ի 

վերակացուացն փարաւոնի։ Զի ասէին, թէ ընդ է՞ր ոչ բովանդակեցէք զսակ աղիւսոյն ձերոյ որպէս յերէկն 

եւ յեռանա՝ եւ զայսր աւուրդ։ 15 Եւ մտեալ դպրաց որդւոցն Իսրայէլի՝ բողոք կալան առաջի փարաւոնի եւ 

ասեն. Ընդ է՞ր առնես այսպէս ընդ ծառայս քո։ 16 Յարդ ոչ տան ծառայից քոց, եւ զաղիւսն հրամայեն մեզ 

գործել. եւ ահա ծառայք քո ի տանջանս են. բուռն առնես ժողովրդեան քում։ 17 Եւ ասէ ցնոսա. Դատարկ էք 

պարապորդ էք. վասն այնորիկ ասէք՝ երթիցուք զոհեսցուք Աստուծոյ մերում։ 18 Արդ՝ երթայք գործեցէք. 

քանզի յարդ ոչ ոք տայ ձեզ։ Եւ զսակ աղիւսոյն բովանդակ տայցէք։ 

ԺԴ 19 Տեսանէին դպիրք որդւոցն Իսրայէլի զանձինս իւրեանց ի չարչարանս՝ եւ ասէին. Ոչ ոք թողու մեզ 

զսակ հանապազորդ աղիւսաթուին։ 20 Պատահեցին Մովսիսի եւ Ահարոնի, զի գային հանդէպ նոցա 

ելեալք յերեսաց փարաւոնի. 21 եւ ասեն ցնոսա. Տեսցէ Աստուած, եւ դատեսցի զձեզ. զի գարշեցուցէք զհոտ 

մեր առաջի փարաւոնի, եւ առաջի ծառայից նորա. տալ սուր ի ձեռին նորա կոտորել զմեզ։ 22 Դարձաւ 

Մովսէս առ Տէր՝ եւ ասէ. Տէր, ընդ է՞ր չարչարեցեր զժողովուրդն քո. եւ ընդ է՞ր առաքեցեր զիս։ 23 Եւ յորմէ 

